
I924 ГЪЭМ И МЭКЪУАУЭГЪУЭ МАЗЭМ И 1 ЛЪАНДЭРЭ КЪЫДОКI

ФИФI ФЫМЫГЪЭПУД, ФИ IЕЙ ФЫМЫГЪЭПЩКIУ

КъБР-м и Iэтащхьэм и Ад ми ни ст рацэм жэщ-
ми махуэми щолажьэ кор руп цэм пэщIэтыным 
теу  хуауэ пIэщIэгъуэкIэ цIыху хэр здэ псалъэ  хъуну 
те лефонхэр: 8(8662) 40-89-70, 40-34-32.

Гу  зылъытапхъэ

ТекIуэныгъэ Иным и махуэр щагъэлъа-
пIэ накъыгъэм и 9-м Къэбэрдей-Балъ-
къэр Республикэм и Iэтащхьэ КIуэкIуэ 
Казбек удз гъэгъахэр щигъэтIылъащ 
«Фэеплъым и МафIэ мыужьых» мемори-
алым деж, 1941 - 1945 гъэхэм екIуэкIа Хэку 
зауэшхуэм хэкIуэда зауэлIхэр зэращымы-
гъупщам и щыхьэту. Хабзэ зэрыхъуам те-
ту, фэеплъ дауэдапщэр щIадзащ зауэм 
хэкIуэдахэм дакъикъэкIэ щыму яхуэщы-
гъуэу.

ЗАУЭ ГУБГЪУЭХЭМ къимыкIыжахэм я 
фэеплъыр ягъэлъэпIэну къекIуэлIат Хэку 
зауэшхуэм и ветеранхэр, тылым щылэжьа-
хэр, Зауэм, лэжьыгъэм, IэщэкIэ ЗэщIэузэда 
Къарухэм, хабзэхъумэ органхэм я ветеран-
хэм (пенсионерхэм) я Къэбэрдей-Балъкъэр 
республикэ советым, Налшык къалэ окру-
гым и ветеранхэм я советым хэтхэр.

КIуэкIуэ Казбек гуапэу епсэлъылIащ Хэку 
зауэшхуэм и ветеранхэу гуфIэгъуэ зэхуэсым 
кърихьэлIахэм, узыншэу илъэс куэдкIэ псэу-
ну ехъуэхъуащ, Урысейм и тхыдэм щынэхъ 
гуащIэ дыдэхэм ящыщ зауэм зэрыщыте-
кIуам папщIэ фIыщIэ яхуищIащ. Хэку за-
уэшхуэм и ветеранхэм республикэм и Iэта-

щхьэм къыжраIащ зауэм и тхыдэм теухуа 
пэжыр зэрамыхьэкIыу яхъумэным, дунейр 
фашизмэм щызыхъума цIыхубэм къа-
гъэлъэгъуа лIыхъужьыгъэм и щапхъэхэр 
мыгъэкIуэдыжыным мыхьэнэшхуэ зэраIэр.

Фэеплъым деж удз гъэгъахэр щызы-
гъэтIылъахэм яхэтащ КъБР-м и Парламен-
тым и УнафэщI Егоровэ Татьянэ, КъБР-м и 
Правительствэм и УнафэщI Мусуков Алий, 
УФ-м и Президентым и полномочнэ лIыкIуэу 
КИФЩI-м щыIэм и аппаратым КъБР-м къе-
гъэщIылIа и инспектор нэхъыщхьэ Мэ-
къуауэ Тимур, хабзэхъумэ, къарузехьэ Iэна-
тIэхэм я унафэщIхэр, жылагъуэ зэгухьэны-
гъэхэм я лIыкIуэхэр.

ТекIуэныгъэ Иным и махуэм и щIыхькIэ 
къызэрагъэпэща гуфIэгъуэ зэхыхьэхэр, ак-
цэхэр, концертхэр Къэбэрдей-Балъкъэрым 
и къалэ, щIыналъэ псоми щызэхэтащ. 
Сыхьэт 15-м щIидзэри, онлайн жыпхъэм те-
ту «Полк уахътыншэ» акцэр ирагъэкIуэкIащ. 
ТекIуэныгъэм и махуэшхуэр гъэлъэпIэныр 
иухащ уафэгум хьэрэкIытIэ зэмыфэгъухэр 
ираутIыпщхьэкIэрэ.

КъБР-м и Iэтащхьэмрэ Правите-
льствэмрэ я пресс-IуэхущIапIэ.

Къэбэрдей-Балъкъэрым и Iэтащхьэ 
КIуэкIуэ Казбек накъыгъэм и 11-м 
щыIащ а махуэм зи ныбжьыр илъэси 
100 ирикъуа, Социалист Лэжьыгъэм и 
ЛIыхъужь, РСФСР-м щIыхь зиIэ и агро-
ном, Хэку зауэшхуэм хэта Евтушенкэ 
 Николай и деж.

«СИ ГУМ къыбгъэдэкIыу сынохъуэхъу  уи 
нобэрей махуэшхуэмкIэ, фIыщIэшхуэ 
 пхузощI Къэбэрдей-Балъкъэр Республи-
кэм мамырыгъэр щыхъумэнымрэ абы и 
экономикэм зегъэужьынымрэ хуэпщIа 
хэлъхьэныгъэшхуэм папщIэ. Си щхьэр 
 лъахъшэу пхузогъэщхъ», - щIыхь зыхуащI 
ветераным апхуэдэ псалъэхэмкIэ зыхуи-
гъэзащ КIуэкIуэ Казбек.

Евтушенкэ Николай республикэм и 
УнафэщIми щIыналъэм щыпсэухэми 
 ехъуэхъуащ мамыру, фIыгъуэ щымыщIэу, 
насыпыфIэу псэуну.

Николай Никитэ и къуэм щIэупщIэну, и 
юбилеймкIэ абы ехъуэхъуну апхуэдэу 
 хуеблэгъат КъБР-м мэкъумэш хозяй-
ствэмкIэ и министр Сыжажэ Хьэсэнрэ 
Налшык къалэ округым и щIыпIэ админи-
страцэм и Iэтащхьэ Ахъуэхъу Таймуразрэ.

Ветераным иIэ фIыщIэхэр, мэкъумэш 
IэнатIэм къыщихьа ехъулIэныгъэхэр ягу 
къагъэкIыжащ хьэщIэхэм.

Хэку зауэшхуэм щIидза нэужь Евтушен-
кэ Николай фронтым кIуащ. Ар ящыщщ 
Ленинград къалэр къэухъуреихьыныгъэм 
къизышахэм, Днепр псым зэпрысыкIа-
хэм, Прагэ хуит къэзыщIыжахэм, хэтащ 
Курск деж щекIуэкIа зауэ гуащIэхэм, 

Висло-Одер, Берлин операцэхэм. Зауэм 
къыщигъэлъэгъуа лIыхъужьыгъэм пап-
щIэ абы къыхуагъэфэщащ Хэку зауэ ор-
деным и етIуанэ нагъыщэр, ЩIыхь орде-
ным и ещанэ нагъыщэр, «И хахуагъэм 
 папщIэ», «Зауэм къыщихьа фIыщIэхэм 
папщIэ», «Ленинград зэрахъумам пап-
щIэ», «Прагэ хуит къызэращIыжам пап-
щIэ», «Германием дызэрытекIуам пап-
щIэ» медалхэр. 

Евтушенкэ Николай илъэс куэдкIэ 
щылэжьащ республикэм и мэкъумэш Iэ-
натIэм, мэкъумэш щIэныгъэхэм я док-
торщ, тхыгъэ куэд и къалэмыпэм къы-
щIэкIащ, цIыхубэ хозяйствэр зэфIэгъэу-
вэжыным къарууэ ирихьэлIари мащIэ-
къым. Зауэ нэужь илъэсхэм ар лэжьащ 
КъБАССР-м и Май щIыналъэм бжьэхуц 
гъэкIынымкIэ и агроном нэхъыщхьэу, Май 
машинэ-трактор станцым, Май районым 
щызэхэт «Красная нива» колхозым я 
унафэщIу. 1974 - 1987 гъэхэм КъБАССР-м 
и Министрхэм я Советым и УнафэщIым и 
къуэдзэ къулыкъум пэрытащ. ИужькIэ 
нартыху гъэкIыным пыщIа Урысейпсо 
щIэныгъэ-къэхутакIуэ институту Налшык 
дэтым и унафэщIу, чэнджэщэгъу нэ-
хъыщхьэу щытащ.

Николай Никитэ и къуэм и ныбжьэгъу, и 
Iыхьлы куэд, и лэжьэгъуу щытахэр 
къехъуэ хъуащ илъэсищэ зэрырикъуамкIэ. 
Абы и гъащIэм лъэхъэнэ псо къызэщIе-
убыдэ икIи нобэми дунейм щыгуфIыкIыу, 
ар фIэIэфIу мэпсэу.

КъБР-м и Iэтащхьэмрэ Прави-
тельствэмрэ я пресс-IуэхущIапIэ.

ЗыIэрагъэхьа ехъулIэныгъэхэмрэ илъэс 
куэд хъуауэ хьэлэлу зэрылажьэмрэ пап-
щIэ цIэ лъапIэхэр яфIэщын:

«Къэбэрдей-Балъкъэр Республикэм 
щIыхь зиIэ и дохутыр»

Быгуэ Зое Лэусэ и пхъум - Къэбэрдей-
Балъкъэр Республикэм Узыншагъэр хъу-
мэнымкIэ и министерствэм и «Республикэ 
клиникэ сымаджэщ» узыншагъэр хъу-
мэнымкIэ къэрал бюджет IуэхущIапIэм 
лъыр гъэкъэбзэным пыщIа хирургиемкIэ 
и къудамэм и дохутыр-трансфузиоло -
гым,

«Къэбэрдей-Балъкъэр Республикэм 
физическэ щэнхабзэмрэ спортымкIэ 

щIыхь зиIэ и лэжьакIуэ»

Iэрэмысэ Татьянэ Юрий и пхъум - 

Къэбэрдей-Балъкъэр Республикэм «Ныб-
жьыщIэхэр Олимп джэгухэм щыхуа-
гъэхьэзыр спорт еджапIэ №3» къэрал 
 кIэзонэ IуэхущIапIэм и унафэщIым и къуэ-
дзэм,

«Къэбэрдей-Балъкъэр Республикэм 
щIыхь зиIэ и юрист»

Тогузаев ТIэхьир Магомед и къуэм - 
Къэбэрдей-Балъкъэр Республикэм Лэ-
жьыгъэмкIэ и къэрал инспекцэм и уна-
фэщIым и къуэдзэм - Къэбэрдей-Балъ-
къэр Республикэм лэжьыгъэмкIэ и къэрал 
инспектор нэхъыщхьэм и къуэдзэм.

Къэбэрдей-Балъкъэр Республикэм и 
Iэтащхьэ                        КIУЭКIУЭ Казбек

Налшык къалэ
2021 гъэм мэлыжьыхьым и 30-м
№50-УГ

2021 гъэм накъыгъэм и 13-р мылэжьэгъуэ гуфIэгъуэ махуэу гъэувыным и 
IуэхукIэ

Къэбэрдей-Балъкъэр Республикэм
и Iэтащхьэм и Указ

«Я фIэщхъуныгъэр зыхуэдэнур езыхэм яубзыхужынымкIэ яIэ хуитыныгъэмрэ дин 
зэгухьэныгъэхэмрэ я IуэхукIэ» 1997 гъэм фокIадэм и 26-м къащта Федеральнэ закон 
№125-ФЗ-м и 4-нэ статьям и 7-нэ пунктым тету, Къэбэрдей-Балъкъэр Республикэм и 
Муслъымэнхэм я дин IуэхущIапIэм зэрызыкъысхуигъэзам ипкъ иткIэ НэщIикIыж хьид 
махуэшхуэр гъэлъэпIэным теухуауэ унафэ сощI:

2021 гъэм накъыгъэм и 13-р Къэбэрдей-Балъкъэр Республикэм щымылэжьэгъуэ 
 гуфIэгъуэ махуэу щыгъэувын. 

  Къэбэрдей-Балъкъэр Республикэм и
  Iэтащхьэ                                                                                        КIУЭКIУЭ Казбек

Налшык къалэ
2021 гъэм мэлыжьыхьым и 30-м
№46-УГ

Къэбэрдей-Балъкъэр Респуб-
ликэм и Iэтащхьэм щыгъуазэ 
зищIащ «Шэджэм-парк» проек-
тыр зэрагъэзащIэм. А проектыр 
къалэ мыинхэмрэ тхыдэ 
мыхьэнэ зиIэ жылагъуэхэмрэ 
зэIузэпэщ щIынымкIэ урысей-
псо конкурсым щытекIуащ. Ар 
гъэзэщIэным тригъэкIуэдэн 
 папщIэ Шэджэм муниципалите-
тым сом мелуан 60  къыхуау-
тIыпщауэ щытащ. Проектым           
хиубыдэу Шэджэм къалэм и         
уэрам нэхъыщхьэр зэрыщыту 
зыхуей           хуагъэзэнущ. Лэжьы-
гъэхэм           хиубыдэу къызэра-
гъэпэщынущ спортым, щэнхаб-
зэм, рекреа цэм, хэхауэ сабий-
хэм яхуэгъэп са Iыхьэхэр.

КIУЭКIУЭ Казбек еплъащ 
«Шэджэм-парк» проектым хи-
убыдэ ухуэныгъэ нэхъыщхьэхэм. 
Шэджэм муниципальнэ районым 
и администрацэм и Iэтащхьэ 
 Борсэ Юрэ зэрыжиIамкIэ, спор-
тым хуэгъэпса Iыхьэм хиубыдэу 
волейбол, теннис джэгупIэхэр, 
лъакъуэрыгъажэкIэ къыщажы-
хьыну гъуэгуу километри 5,5-рэ 

къызэрагъэпэщынущ. Апхуэдэу 
джэгупIэхэмрэ узыншагъэм зыщ-
рагъэужь комплексхэмрэ сабий-
хэм хухах Iыхьэм хэтынущ. Щэнха-
бзэм хухах Iыхьэм хиубыдэнущ 
цIыху куэдым я нэгу зыщрагъэу-
жьыну ухуэныгъэхэр, Шэ джэм  
районым щалъхуа усакIуэ гъуэзэ-
джэхэу КIыщокъуэ Алимрэ Кулиев 
Къайсынрэ я фэеплъыр. А щIы-
налъэхэм хиубыдэ зыгъэпсэ-
хупIэхэр къызэрагъэпэщу, щхъуан-
тIагъэхэр щыхасэу щIа дзащ.

КIуэкIуэ Казбек районым и 
унафэщIхэм гу лъаригъэтащ 
лэжьыгъэхэм я фIагъымрэ ахэр и 
зэманым зэрызэфIагъэкIымрэ 
ткIийуэ кIэлъыплъын зэрыхуейр. 
Республикэм и унафэщIым жиIащ 
муниципалитетхэм я зэпеуэу фе-
деральнэ IэнатIэм къыщызэра-
гъэпэщхэм сэбэпынагъышхуэ 
къы зэрахьыр: нэгъабэ апхуэдэ 
 зэпеуэм щытекIуащ Бахъсэн къа-
лэм псым дэкIуэ и Iуфэр зэIузэпэщ 
щIынымкIэ проектыр.

КъБР-м и Iэтащхьэмрэ 
Прави тельст вэмрэ я 

пресс-IуэхущIапIэ. 

Республикэм и Iэтащхьэ КIуэкIуэ Казбек накъы-
гъэм и 10-м Тэрч районым лэжьыгъэ IуэхукIэ щыIащ. 
Район администрацэм и Iэтащхьэ Дадэ МуIэед щIы-
гъуу ар еплъащ ухуэныгъэмкIэ, IуэхущIапIэхэр зэ-
гъэпэщыжынымрэ къэгъэщIэрэщIэжынымкIэ фе-
деральнэ, щIыналъэ программэхэм хиубыдэу ира-
гъэкIуэкI лэжьыгъэхэм. КIуэкIуэ Казбек щыIащ 
Красноармейскэ, Урожайнэ, Терекскэ, Хьэмидей, 
Ново-Хьэмидей, Курп Ищхъэрэ, Курп Ипщэ, Инар-
къуей, Акъбащ Ипщэ,Тамбовскэ къуажэхэм. КIуэкIуэ 
Казбек а жылагъуэхэм дэсхэм, администрацэхэм я 
Iэтащхьэхэм яхуэзащ икIи ахэр нэхъ зытегузэвыхь 
Iуэхухэм хэплъащ.

КЪАПЩТЭМЭ, илъэс куэдкIэ Урожайнэм дэсхэр Тэрч 
псы Iуфэр зэрилъэсым игъэпIейтейуэ екIуэкIащ. 
Иджыпсту псы Iуфэр гъэбыдэным пыщIа лэжьыгъэхэр 
нагъэблагъэ, ахэр километри 4-м щIигъум щызэфIа-
гъэкIащ. А лэжьыгъэхэм я фIыщIэкIэ нэхъ япэкIэ псыр 
къызыщIэуэу щыта щIыхэм ящыщу гектар 20-м щIигъу 
вапIэхэм къыхагъэхьэжащ. Апхуэдэ лэжьыгъэхэр Тэрч 
псым и Iуфэм щыщу Красноармейскэ къуажэм хиу-
быдэхэми щрагъэкIуэкI.

КIуэкIуэ Казбек апхуэдэу еплъащ Курп Ипщэ, Пла-
новскэ къуажэхэм екIуалIэ гъуэгухэр, апхуэдэу Тэрч-
Дей-Республикэ зыгъэпсэхупIэ автомобиль гъуэгур 
зэрызэрагъэпэщыжым. Лэжьыгъэхэр «ФIагъ лъагэ 
зиIэ гъуэгу шынагъуэншэхэр» лъэпкъ проектым ипкъ 
иткIэ ирагъэкIуэкI икIи ахэр мы гъэмахуэм яухынущ. 
Псори зэхэту Тэрч районым автомобиль гъуэгуу кило-
метр 14-м нэблагъэ зыхуей щыхуагъэзэнущ. Нэгъабэ 
ирагъэфIэкIуащ Дей-Курп Ищхъэрэ-Осетие Ищхъэрэ - 
Алание Республикэм и гъунапкъэ, Прохладнэ-Елъ-
хъуэт автомобиль гъуэгухэр. Тэрч къалэм хиубыдэ 
 гъуэгуу километри 3,8-рэ тэмэму зэрагъэпэщыжащ. 
КъБР-м транспортымрэ гъуэгу хозяйствэмкIэ и ми-         
нистр ДыщэкI Аслъэн зэрыжиIамкIэ, 2022 гъэм Курп 
 Ищхъэрэ, Арыкъ къуажэхэм я дыхьэпIэхэр, Красноар-
мейскэ-Джулат автомобиль гъуэгур зэрагъэпэщы-        
жынущ, Прохладнэ-Елъхъуэт автомобиль  гъуэгум щы-
щу Плановскэ къуажэм хиубыдэм уэздыгъэхэр 
щыфIадзэнущ.

«ПсэупIэмрэ къалэр зэIузэпэщ щIынымрэ» лъэпкъ 
проектым ипкъ иткIэ пщIантIэу 7, апхуэдэу Тэрч къа-
лэм и паркыр зыхуей хуагъазэ. Опытнэ поселкэм щы-
щу зы пщIантIэ, Тамбовскэ, Красноармейскэ къуа-
жэхэм я зыгъэпсэхупIэхэр зэIузэпэщ ящI. Мы лъэпкъ 
проектым ипкъ иткIэ жылагъуэхэр зэIузэпэщ щIыным 
теухуа лэжьыгъэшхуэ Тэрч къалэм, Хьэмидей, Красно-
армейскэ къуажэхэм щекIуэкIащ, Урожайнэ, Арыкъ 
 къуажэхэр псыкIэ къызэгъэпэщыным теухуа проектхэр 
ягъэхьэзыращ. «Демографие» лъэпкъ проектым ипкъ 
иткIэ физкультурэмрэ спортымрэ зегъэужьынымкIэ 
зэхалъхьа проектым тету Тэрч къалэм сабийхэм  папщIэ 
узыншагъэр щрагъэфIакIуэ спорт утыкухэр къыщы-
зэрагъэпэщащ. 2022 гъэм аргуэру пщIантIэу хы, къалэ 
паркыр ирагъэфIэкIуэнущ. А лъэпкъ проект дыдэм 
ипкъ иткIэ лэжьыгъэшхуэ ирагъэкIуэкI унэ  кхъахэхэм 
щIэсхэр къыщIэгъэIэпхъукIыным теухуауэ: 2020 гъэм 
апхуэдэ унагъуэу 59-рэ ягъэIэпхъуащ, иджыри унагъуэ 
87-рэ къэнащи, абыхэм папщIэ псэупIэхэр къащэхунущ 
е унэ мыинхэр ящIынущ.

ЦIыхухэм ящыщ куэд псымкIэ гугъу зэрехьым 
къыхэкIыу псы зрикIуэ бжьамийуэ Акъбащ Ипщэ 
 къуажэм метр 500, Курп Ипщэ къуажэм километр 1,2-
рэ щызэрахъуэкIащ. «Псы къабзэ» федеральнэ про-
граммэм хиубыдэу нэгъабэ Опытнэ поселкэм псы 
къыщIэшыпIэ щаубрыуащ, жылагъуэм и бюджетым и 
ахъшэкIэ псы зрикIуэ бжьамийуэ километри 2,5-рэ 
щызэрахъуэкIащ. Республикэ бюджетым и ахъшэ хуха-
хащ Курп псы къыщIэшыпIэр зэгъэпэщыжынымкIэ 
проект-сметэ документацэ гъэхьэзырыным. «Районым 
исхэр псыкIэ тэмэму къызэрызэрагъэпэщ системэр 
зэтегъэувэжыным ехьэлIа лэжьыгъэхэр адэкIи егъэ-
кIуэкIын хуейщ»,- къыхигъэщхьэхукIащ КIуэкIуэ Каз-
бек.

Социальнэ IэнатIэм хиубыдэ IуэхущIапIэхэм я щы-
тыкIэм щытепсэлъыхьым Дадэ МуIэед къигъэлъэ-
гъуащ узыншагъэр хъумэнымкIэ IэнатIэм и пэублэ 
IуэхущIапIэхэр къэгъэщIэрэщIэжынымкIэ програм-
мэм хиубыдэу Тэрч район сымаджэщым и поликлини-
кэр зыхуей зэрыхуагъазэр. «Егъэджэныгъэ» лъэпкъ 
проектым хиубыдэ «Дэтхэнэ сабийми и ехъулIэныгъэр» 
федеральнэ программэм ипкъ иткIэ мы гъэм Инар-
къуей, Акъбащ Ипщэ, Хьэмидей къуажэхэм дэт еджа-
пIэхэм я спорт школхэр зэрагъэпэщыжынущ. Апхуэдэу 
районым и еджапIэу плIым бжыгъэхэр зи лъабжьэ 
щIэныгъэхэр, гуманитар щIэныгъэхэр сабийхэм щрат 
центрхэр къыщызэIуахынущ. Ахэр щылэжьэну пэшхэр 
ягъэхьэзырын папщIэ щIыпIэ бюджетым и ахъшэу сом 
мелуанитI хуэдиз хухахащ. «Щэнхабзэ» лъэпкъ проек-
тым ипкъ иткIэ нэгъабэ Тэрч ГъуазджэхэмкIэ и сабий 
школымрэ Акъбащ Ипщэм   ЩэнхабзэмкIэ и унэмрэ 
зэрагъэпэщыжащ, Арыкъ къуажэм дэт щэнхабзэ унэри 
ирагъэфIэкIуащ. ДызыхуэкIуэ илъэсым я мурадщ Те-
рекскэ, Тамбовскэ къуажэхэм я щэнхабзэ унэхэр зэра-
гъэпэщыжыну.

КIуэкIуэ Казбек еплъащ Курп Ищхъэрэ, Акъбащ 
Ипщэ, Тамбовскэ, Урожайнэ къуажэхэм дэт сабий сад-
хэм икIи ахэр зэгъэпэщыжын зэрыхуейм къыхэкIыу 
 КъБР-м ухуэныгъэмрэ псэупIэ-коммунальнэ хозяй-
ствэмкIэ и министр Бэрбэч Алим и пщэ ирилъхьащ 
зыхуэфащэ сметэр икIэщIыпIэкIэ игъэхьэзырыну. Курп 
Ипщэ къуажэм республикэм и унафэщIым щыгъуазэ 
зыщищIащ къуажэ амбулаторэр, ЩэнхабзэмкIэ унэр 
щащIыну щIыпIэм.

Районым зэрыщыIам ипкъ иткIэ КъБР-м и Iэтащхьэ 
КIуэкIуэ Казбек зыхуэфащэ министерствэхэм я пщэ 
ирилъхьащ программэ пыухыкIахэм хагъэхьэну проек-
тхэм елэжьыжыным.

КъБР-м и Iэтащхьэмрэ
Правительствэмрэ я пресс-IуэхущIапIэ.

Республикэм узыншагъэр 
 хъумэнымкIэ, ухуэныгъэмкIэ и 
министрхэу Къалэбатэ Рустамрэ 
Бэрбэч Алимрэ иригъэблагъэри, 
Къэбэрдей-Балъкъэр Республи-
кэм и Iэтащхьэ КIуэкIуэ Казбек 
хэплъащ къалэм и япэ поликли-
никэм и унэщIэм и проектым. Ар 
яухуэнущ къалэ клиникэ сыма-
джэщ №1-м хиубыдэу.

КЪАЛЭМ псынщIэу зэрызи-
ужьам къыхэкIыу япэ поликлини-
кэр зэманым къигъэувхэм емызэ-
гъыж хъуащ. Абы и пэшхэр я          
бжыгъэкIэ мащIэщ, езыхэр Iэзэв-
лъэзэвщ. ЦIыху мин 90 
зэ гъэбыдылIа медицинэ IуэхущIа-
пIэм транспорт гъэувыпIэхэр 
 къомэщIэкI.

 «Мы поликлиникэм и зэфIэкIым 
зедмыгъэужьу хъунукъым. Метр 
зэбгъузэнатIэ мини 7-м нэблагъэ 
къызэрыкI унэщIэр щылажьэхэми 
къекIуалIэхэми я дежкIэ тэмэму 
зэгъэпэщауэ щытынущ икIи абы 

КъБР-м и Iэтащхьэ КIуэкIуэ Казбек щы-
гъуазэ зищIащ Къэбэрдей уэрамыр егъэ-
фIэкIуэным, зегъэубгъуным теухуауэ 
 КъБР-м гъуэгу хозяйствэмрэ транспор-
тымкIэ и министр ДыщэкI Аслъэн къы-
хилъхьа проектым. Абы къыщыгъэлъэ-
гъуащ Идарым и уэрамым щегъэжьауэ 
къалэр иухыху Къэбэрдей уэрамым ща-
лэжьыну я мурадхэр. Километри 4,8-рэ 
хъу а Iыхьэм сом мелуан 400 хуэдиз 
текIуэдэну къабжащ.

МИНИСТРЫМ зэрыжиIамкIэ, мыбы къы-

щагъэсэбэпынущ федеральнэ регистрым 
иратха иджырей технологие нэхъыфIхэр.

«Мы гъуэгум республикэ мыхьэнэ иIэщ. 
Абы транспортыр зэрыщыIувым къыхэкIыу 
иджырей уэздыгъэхэр щыфIадзэн, лъэс 
зекIуапIэхэмрэ зыгъэпсэхупIэхэмрэ къыщы-
зэрагъэпэщын хуейщ»,- жиIащ республи-
кэм и Iэтащхьэм.

Лэжьыгъэхэр дызэрыт илъэсым ира-
гъэжьэн икIи 2022 гъэм и фокIадэ мазэм 
яухын хуейщ.

КъБР-м и Iэтащхьэмрэ Прави-
тельствэмрэ я пресс-IуэхущIапIэ.

КIуэкIуэ Казбек Хэку зауэшхуэм и
ветеран Евтушенкэ Николай ехъуэхъуащ абы

и ныбжьыр илъэси 100 зэрырикъуамкIэ

КIуэкIуэ Казбек удз гъэгъахэр щигъэтIылъащ
ЩIыхьым и МафIэ мыужьыхым деж

махуэ къэс медицинэ Iуэхутхьэб-
зэхэр цIыху мин хуэдизым щыхуа-
щIэфынущ. Амбулаторэ дэIэпы-
къуныгъэ республикэм къыщы-
зэзыгъэпэщхэм ящыщу ар нэхъ 
ин дыдэу щытынущ», - къыхи-
гъэщхьэхукIащ КъБР-м и Iэта-
щхьэм. Абы зэрыжиIамкIэ, полик-
линикэ лэжьыгъэм къыдэкIуэу мы 
IуэхущIапIэм эндоскопиемкIэ Iэ-
натIэ, онкологие уз зэфыкI сыма-
джэ нэхъ лъэрымыхь дыдэхэм я 
унэхэм щадэIэпыкъу центр, нэ-
гъуэщIхэри хэтынущ. Поликлини-
кэм иIэнущ узыфэхэр зэрызэха-
гъэкI иджырей Iэмэпсымэ нэ-
хъыфI дыдэхэр.

Республикэм и Iэтащхьэм пщэ-
рылъ зэращищIам тету, КъБР-м 
УхуэныгъэмкIэ и министерствэм-
рэ КъБР-м Узыншагъэр хъумэ-
нымкIэ и министерствэмрэ адэкIи 
зэщIыгъуу проектым елэжьынущ. 
Иджыпсту федеральнэ IэнатIэм 
щыхоплъэ ухуэныгъэр узынша-
гъэр хъумэнымкIэ IэнатIэм и 

пэублэ IуэхущIапIэхэр къэгъэ-
щIэрэщIэжынымкIэ программэм 
хагъэхьэн папщIэ щыIэ Iэмал хэм.

Апхуэдэу зэман кIэщIым къри-
убыдэу яубзыхунущ республикэ 
клиникэ сымаджэщым щIагъэ-
гъуэлъхьэнухэр зэкIуалIэ IэнатIэм 
зэрызрагъэужьыныр. Пандемием 
и лъэхъэнэм ар ипэжыпIэкIэ хи-
рургием и центр хъуауэ щытащ.

КIуэкIуэ Казбек къыхигъэ-
щхьэхукIащ, сыт хуэдэ гугъуехьхэр 
хэмылъами, республикэ клиникэ 
сымаджэщыр блэкIа зэман гу-
гъум хъарзынэу къызэрыхэкIар. 
Ауэ а лэжьыгъэм къигъэлъэгъуащ 
жэщми махуэми сымаджэхэр 
къызрашалIэ къудамэм зегъэу-
жьын зэрыхуейр.

ЗэIущIэм апхуэдэу щытепсэ-
лъыхьащ нэгъуэщI зы проектми - 
Бахъсэн къалэмрэ Бахъсэн муни-
ципальнэ районымрэ щыпсэухэм 
медицинэ Iуэхутхьэбзэхэр яхуэ-
зыщIэ район сымаджэщым и 
 етIуанэ поликлиникэ къудамэр 
къэгъэщIэрэщIэжыным. А проек-
тым ипкъ иткIэ иджыпсту щыIэ 
 поликлиникэм унэщIэ къыгуа-
щIыхьынущ икIи абы и фIыщIэкIэ 
сабийхэмрэ балигъхэмрэ зэхэхауэ 
ядэIэпыкъуфынущ.

КъБР-м и Iэтащхьэмрэ
Правительствэмрэ я 

пресс-IуэхущIапIэ.

КъБР-м и Iэтащхьэ КIуэкIуэ Казбек
еплъащ Шэджэм паркыр
зыхуей зэрыхуагъазэм

Налшык  и  Къэбэрдей  
уэрамым  зэрызиужьынур

Къэбэрдей-Балъкъэр Республикэм и къэрал дамыгъэхэр етыным и IуэхукIэ

Къэбэрдей-Балъкъэр Республикэм
и Iэтащхьэм и Указ

КъБР-м и Iэтащхьэм
къипщытащ лъэпкъ

проектхэр Тэрч районым
зэрыщагъэзащIэр

КъБР-м и Iэтащхьэ 
КIуэкIуэ Казбек яхуэ-
гузэващ Тэтэрстаным и 
Президент Минниханов 
 Рустамрэ Къэзан къалэм 
дэт курыт еджапIэхэм 
ящыщ зым Iэщэ яIыгъыу 
щIыхьэу цIыхухэр зэры-
щызэтраукIам хэкIуэдахэм 
я Iыхьлыхэмрэ.

«КЪЭБЭРДЕЙ-Балъкъэр 
Республикэм щыпсэухэми 
сэри къыдбгъэдэкIыу сыф-
хуо гузавэ Къэзан къыщы-
хъуа гуауэм зи благъэ хэкIуэ-
дахэм, апхуэдэу щIыналъэм 

Къэзан дэт еджапIэм къыщыхъуа 
гузэвэгъуэм хэкIуэдахэм я Iыхьлыхэмрэ 

благъэхэмрэ яхуогузавэ
и УнафэщI Минниханов 
 Рустам, Тэтэрстаным щы-
псэу хэм. Ар псоми ди зэ-
хуэдэ гуауэщ. Къэбэрдей-
Балъкъэрыр фи гъусэу мэ-
щыгъуэ.

А гузэвэгъуэм фэбжь 
хэзыхахэр икIэщIыпIэкIэ 

 хъужыну си гуапэщ», - щы-
жеIэ республикэм и Уна-
фэщIым цIыхухэм зэрыза-
хуигъазэ тхыгъэм.

КъБР-м и Iэтащхьэмрэ 
Правительствэмрэ я 

пресс-IуэхущIапIэ.

ЦIыхум  и  хуитыныгъэхэмкIэ  уполномоченнэу
Къэбэрдей-Балъкъэр  Республикэм  щыIэм  2020
гъэм  иригъэкIуэкIа  лэжьыгъэм  теухуа  доклад

«Тхьэ соIуэ цIыхур хабзэкIэ зыхуитхэмрэ и 
щхьэхуитыныгъэмрэ схъумэну, си пщэ къы-
далъхьа къалэнхэр хьэлэлу згъэзэщIэну, за-
коным сытетыну, Iуэхум накIэнащхьагъэ хэз-
мылъхьэу захуагъэм сытетыну» («ЦIыхум и 
хуитыныгъэхэмкIэ уполномоченнэу Къэбэр-
дей-Балъкъэр Республикэм щыIэм теухуа-
уэ» Къэбэрдей-Балъкъэр Республикэм и За-
коным, 2006 гъэм щэкIуэгъуэм и 3-м къащ-
там, и 28-нэ статьям и 1-нэ Iыхьэм щыщщ)

Хэзыгъэгъуазэ Iыхьэр
 
ЦIыхум и хуитыныгъэхэмкIэ уполномочен-

нэу Къэбэрдей-Балъкъэр Республикэм 
щыIэмрэ абы и аппаратымрэ я лэжьыгъэм 
къыщалъытэ республикэм щыIэ жылагъуэ-
политикэ щытыкIэр, социально-экономикэ и 
лъэныкъуэкIэ и Iуэху зыIутыр.

Уполномоченнэм и лэжьыгъэр 2020 гъэм 
зэрыщыту хуэгъэпсауэ щытащ коронавирус 
узыфэ зэрыцIалэм зыщиубгъу лъэхъэнэм 
цIыхухэм я хуитыныгъэхэр хъумэным. Пан-
демием и зэранкIэ цIыху куэдым я лэжьа-
пIэхэр яфIэкIуэдащ. Мардэ ткIийхэм зэрыте-
тым абыхэм я социальнэ, псэкупсэ щытыкIэр 
иригъэкIэкIуащ, я къарури щIихащ. Абы 
къыхэкIыу властым и къэрал, щIыналъэ ор-
ганхэм къыхалъхьащ пандемием къикIыным 
хуэгъэпса Iэмал къызэрымыкIуэхэр. Урысей 
Федерацэм ЦIыхум и хуитыныгъэхэмкIэ 
уполномоченнэу щыIэ Москальковэ Т. Н. 
къызэрыхигъэщащи: «Урысейм щызэфIэу-
ва хъуащ щытыкIэ гугъу къихута цIыхум и 
 хуитыныгъэхэр хъумэным хуэгъэпса со-
циально-экономикэ шэсыпIэхэр».

Властым и къэрал, муниципальнэ орган-
хэм, республикэм и граждан жылагъуэм и 
институтхэм, дин зэгухьэныгъэхэм, нэ гъуэщI 
жылагъуэ организацэхэм я дежкIэ мардэу 
уващ зи шыфэлIыфэм щымыгъуазэ бийм 
зэщIэгъэуIуауэ, зэкъуэту пэщIэтыныр, абы 
текIуэныр. Мыбдежым къыщыгъэлъэгъуап-
хъэщ тхэлъ жэуаплыныгъэмрэ зэкъуэтыны-
гъэмрэ пандемием нэхъри зэригъэлъэщар.

Къарурэ мылъкуу щыIэ псори хуаунэтIауэ 
щытащ пандемием пэщIэтыным, сыма-
джэхэр гъэхъужыным, узыр зыщIэкIахэм 
 зегъэужьыжыным. Лажьэу щыIэ сыма-
джэщхэм къыщызэрагъэпэщащ госпита-
лий, абыхэм зэуэ цIыху 1500-м щеIэзэфынут. 
Узыфэм пэщIэтыным хуэхьэзыру щытын 
 хуейуэ къызэрагъэуврэ «КъБР-м къабза-
гъэмрэ эпидемиологиемкIэ и центр» узын-
шагъэр хъумэнымкIэ къэрал бюджет Iуэху-
щIапIэмрэ «Емынэ узыфэм ебэнынымкIэ 
Къэбэрдей-Балъкъэр станц» къэрал кIэзонэ 
IуэхущIапIэмрэ цIыху 442506-м къэпщытэны-
гъэхэр драгъэкIуэкIащ, абыхэм ящыщу 
42473-р сымаджэщым щIэмылъу тхьэмбыл 
узыр зэфыкIахэрщ, 98369-р хамэ къэралхэм 
къикIыжарэ сымаджэхэм пыщIэныгъэ хуаIа-
уэ, цIыху узыншэу 224683-рэ, пыхусыху 
узыфэм и нэщэнэхэр зиIэу 16921-рэ.

2021 гъэм и щIышылэм и 1-м ирихьэлIэу 
сымаджэщхэмрэ госпиталхэмрэ 1455-рэ 
щIэлъамэ, 2021 гъэм и гъатхэпэм и 1-м ири-
хьэлIэу абыхэм я бжыгъэр зэрыхъужар 453-
рэщ. ХэпщIыкIыу нэхъ мащIэ хъуащ зы жэщ-
махуэм къриубыдэу сымаджэу къахутэхэм, 
узыфэм илIыкIхэм я бжыгъэр.

Гугъуехьхэр щыIами, республикэм хузэ-
фIэкIащ узыфэ шынагъуэм зримыгъэуб-
гъуну икIи мардэ ткIийхэм хуэм-хуэмурэ къы-
текIын щIидзэну.

ЖыIэн хуейщ абы щэхуакIуэхэм я хуитыны-
гъэхэр хъумэныр, цIыхум и зэIузэпэщагъыр 
къызэгъэпэща зэрыхъум кIэлъыплъ феде-
ральнэ къулыкъущIапIэм и Управленэу 
Къэбэрдей-Балъкъэр Республикэм щыIэм, 
Къэбэрдей-Балъкъэр Республикэм Узынша-
гъэр хъумэнымкIэ и министерствэм, зэры-
щыту дохутырхэм я зэгухьэныгъэм я фIы-
щIэшхуэ зэрыхэлъыр. ЩытыкIэ гугъу дыдэм 
ахэр щIыхь пылъу къокI. Республикэм 
щыпсэу сэ абыхэм фIыщIэшхуэ яхуэсщIыну 
сыхуейщ.

Къыхэгъэщыпхъэщ пандемием и щыты-
кIэм итми, экономикэ, социальнэ IэнатIэхэм 
здыщынэса лъагапIэхэм Къэбэрдей-Балъ-
къэрым зыщигъэбыдам и мызакъуэу, ипэкIи 
кIуэтэн зэрыхузэфIэкIар. Къэбэрдей-Балъ-
къэр Республикэм Экономикэ зыужьыны-
гъэмкIэ и министерствэм къызэритамкIэ, 
2020 гъэм щIыналъэ валовэ продуктым и уа-
сэр сом меларди 154,8-рэ хъуащ (2019 гъэм 
елъытауэ проценти 101,5-рэ), промышлен-
ностым къыщIигъэкIым и индексыр 111,0-рэ 
хъуащ, ухуэныгъэ IэнатIэм щызэфIагъэкIащ 
сом мелард 30,2-рэ и уасэ е 2019 гъэм 
елъытауэ проценти 100,5-рэ. ЕхъулIэны-
гъэфIхэр иIэу илъэсыр иухащ мэкъумэш 
 IэнатIэми.

Лъэпкъ проектхэр гъэзэщIэным япкъ иткIэ 
республикэм 2020 гъэм щаухуащ, щызэра-
гъэпэщыжащ, къызыхуэтыншэу зыхуей 
щыхуагъэзащ объект 200-м щIигъу, псори 
зэхэту сом меларди 4,5-рэ хуэзэу, абыхэм 
ящыщщ курыт еджапIитI, зи ныбжьыр школ 
кIуэгъуэм нэмысахэм щадэлажьэ сабий 
IуэхущIапIэу 31-рэ, щэнхабзэмкIэ унэу 10, 
физкультурэ-узыншагъэр щрагъэфIакIуэ 
комплексу плIы. Пащащ гъуэгу объекту 
 103-м щрагъэкIуэкI лэжьыгъэхэм, ахэр псо-
ри зэхэту километри 123,5-рэ мэхъу, сом 
 мелардитIым нэблагъэ хуэзэу. ПсэупIэу 
ятащ метр зэбгъузэнатIэ мин 528-рэ, 2019 
гъэм елъытауэ ар проценти 111,4-рэ мэхъу, 
ущыпсэуну дзыхьщIыгъуэджэ хъуа унэхэм 
цIыхухэр къыщIэгъэIэпхъукIыным теухуа 
программэр ягъэзащIэ (унагъуэ 98-рэ). Абы, 
дауи, дигъэкIыркъым щыIэ гугъуехьхэр, ауэ 
къегъэлъагъуэ властым ар зэфIигъэкIыну 
яужь зэритыр. Яухащ «Iуащхьэмахуэ» зы-
гъэпсэхупIэ» турист-рекреацэ комплексым и 
бгы къежэхыпIэр, метр 1514,94-рэ зи кIыхьа-
гъыр. Республикэм щыпсэухэр щогуфIыкI 
вольфрамрэ молибденрэ къыщыщIахыу 
щыта щIыпIэр лажьэу яутIыпщыжыным и 
Iуэхур зэрыкIуатэм. ЩыIэ гугъуехьхэм 
щхьэкIэ къэмынэу республикэм, къэралри 

къыдэIэпыкъуурэ хуэ-
мыщIауэ псэу цIыху-
хэм, ныкъуэдыкъуа-
гъэ зыбгъэдэлъхэм, 
сабий куэд щапI уна-
гъуэхэм защIигъэ-
къуэным хуэунэтIа 
лэжьыгъэм пищащ, 
ткIийуэ кIэлъыплъащ 
лэжьапщIэхэр и чэзум 
ятыным теухуа Iуэхум.

А псом къадэкIуэу, 
коронавирус узыфэ 
зэрыцIалэм и зэран 
екIащ экономикэмрэ 
социальнэ IэнатIэм-
рэ. Мардэ ткIийхэр 
ягъэува нэужь рес-
публикэм и IуэхущIа-
пIэ, щхьэзакъуэ хьэ-
ры чэтыщIэ куэдым я 
лэжьыгъэр къызэтра-
гъэувыIэн хуей хъуащ. 
Ар зэран хуэмыхъуу 
къэнакъым цIыхухэр 
IэнатIэкIэ къызэгъэ-
пэщыным теухуа къа-
лэным. Апхуэдэу, 
2020 гъэм цIыхухэр Iэ-
натIэкIэ къызэзыгъэ-
пэщ IуэхущIапIэхэм 
лэжьапIэ къалъы-
хъуэу зыхуагъэзащ 
мин 85,7-м. Ар 2019 
гъэм зэрыщытам 
 нэхърэ хуэдиплIкIэ нэ-
хъыбэщ. Абыхэм 
ящыщу лэжьапIэншэу 
къалъытащ цIыху мин 
81,8-рэ. IэнатIэншэхэр 
иджыри куэдщ икIи 
республикэм лэжьэ-
фыну исхэм я процент 
16,7-рэ мэхъу.

Республикэм IэнатIэ 
къызыщыхуагъуэты-
фар лэжьапIэ щIэуп-
щIахэм ящыщу про-
центи 4,8-рщ. А псори 
цIыхухэм я псэукIэм и 
фIагъым, я социаль-
нэ щытыкIэм зэран хуэхъуащ. А щхьэусы-
гъуэхэрауэ къэплъытэ хъунущ Уполномочен-
нэм цIыхухэм нэхъыбэрэ зыкъыщIыхуагъэ-
зар. Ар цIыхухэм Уполномоченнэм дзыхь 
къызэрыхуащIым, къащхьэщыжыну къа-
зэрыщыгугъым и щыхьэту къэплъытэ хъу-
нущ.

* * *

Уполномоченнэм и институтыр илъэс 14 
мэхъу. А зэманым къриубыдэу дэ цIыху мин 
11-м щIигъум зыкъытхуагъэзащ я хуитыны-
гъэхэр къызэрызэпаудым теухуауэ. Уполно-
моченнэр егугъуащ езыр граждан жыла-
гъуэм и институту зэрыщытыр наIуэ 
 къищIыным. Иджы Уполномоченнэр яужь 
итщ пандемием и лъэхъэнэм цIыхум и хуи-
тыныгъэхэр къыхузэгъэпэщыным теухуа 
лэжьэкIэм и пIалъэ зригъэщIэну. Къэбэр-
дей-Балъкъэрыр Урысейм щыщ зы Iыхьэщ 
икIи абы нэсу зыхещIэ цIыхум хабзэкIэ иIэ 
 хуитыныгъэхэмрэ щхьэхуитыныгъэхэмрэ 
къызэгъэпэщыным хуэунэтIауэ къэралым 
щыщыIэ гугъуехьхэр.

ЦIыхухэм
зыкъызэрытхуагъэзахэр 

зытеухуамрэ тхьэусыхафэу 
къытIэрыхьахэм я

бжыгъэмрэ
2020 гъэм Уполномоченнэм къыIэрыхьа 

тхьэусыхафэхэмрэ зыкъызэрыхуагъэза-
хэмрэ хэпщIыкIыу нэхъ мащIэщ - псори 
зэхэту 245-рэ хъууэ аращ (адрей илъэсхэм 
900 хуэдиз хъурт). Абыхэм ящыщу хэплъэну 
къыхахащ 184-р. Адрейхэр зэхагъэкIыну 
 хуагъэхьащ зыхуэфащэ къэрал органхэм, 
щIыпIэ самоуправленэмкIэ органхэм, ахэр 
зытеухуахэм зи Iуэху хэлъ къулыкъущIэхэм, 
языныкъуэхэм гурагъэIуащ зыщIэупщIахэм 
я тэмэмыпIэр, псоми жэуап пыухыкIа ягъуэ-
тащ. Тхыгъэхэр 200, къытхуэкIуэу зыкъыт-
хуэзыгъэзахэр 45-рэ, гупхэм къабгъэдэкIыр 
4 хъууэ щытащ.

Бжыгъэхэм къызэрагъэлъагъуэщи, тхьэу-
сыхафэхэри, Уполномоченнэм зэхагъэкIын 
хуейуэ къилъытахэри, езыр зыхэплъахэри 
хэпщIыкIыу нэхъ мащIэ хъуащ. Мыбдежым 
тхыгъэу къагъэхьар куэд дыдэкIэ мынэхъ 
мащIэми, 2019 гъэм 228-рэ хъууэ щытар 
иджы 200-м нэсауэ аращ, къытIущIэу зы-
къызэрытхуагъазэр куэдкIэ хэщIащ - 45-рэщ 
зэрыхъуар 622-м и пIэкIэ. Уполномоченнэм 
зыхэплъэн, зэхэгъэкIын хуейуэ къилъыта 
Iуэхухэм я бжыгъэр щIэнэхъ мащIэри аращ. 
Абы и щхьэусыгъуэр республикэм коронави-
рус узыфэ зэрыцIалэм зэрызыщиубгъуарщ, 
мардэ ткIий ягъэувахэм я зэранкIэ цIыхухэм 
я лэжьыгъэри нэхъ кIащхъэ зэрыхъуарщ.

Зыкъызэрытхуагъэза тхьэусыхафэхэм 
уахэплъэмэ, наIуэ мэхъу, илъэс блэкIахэми 
хуэдэу, цIыхухэм лэжьыгъэ яIэнымкIэ я 
 хуитыныгъэхэр къызэрызэпаудыр, зыхуе-
джа IэщIагъэмкIэ IэнатIэ зэрамыгъуэтыжыр, 
псэупIэ яIэнымкIэ хуитыныгъэм къигъэувхэр 
зэрамыгъэзащIэр, следствиемрэ дознани-
емкIэ органхэм, судхэм я унафэхэм арэзы 
зэрытемыхъуэр, цIыхухэр щхьэхуимыту 
щаIыгъ щIыпIэхэм тутнакъхэм я хуитыны-
гъэхэр къызэрыщызэпаудыр, узыншагъэр 
хъумэным, медицинэ дэIэпыкъуныгъэ 
 ягъуэ тынымкIэ хуитыныгъэхэм къызэщIау-
быдэхэр зэрамыгъэзащIэр. Апхуэдэу щыт-
ми, коронавирус узыфэр зыпкърытхэм ме-
дицинэ дэIэпыкъуныгъэ ямыгъуэтауэ, хущ-

хъуэхэр пщIэншэу ирамытауэ къэтхьэу-
сыхаIакъым. Тхьэусыхафэхэмрэ нэгъуэщI 
зыкъызэрытхуагъэзахэмрэ дыщыхэплъэкIэ, 
хуей щыхъум деж, Iуэхум къыхэтшащ къэрал 
IуэхущIапIэхэм я лIыкIуэхэр, зыхуэфащэ 
 къулыкъущIэхэр. Iуэхур зэхэдгъэкIа нэужь 
цIыху 59-м яхузэфIэдгъэкIащ щытыкIэ гугъу 
къызэрихутам къыхэкIыу зыкъыщIытхуагъэ-
за лъэIухэр, я хуитыныгъэхэр зэфIэдгъэувэ-
жащ. Уполномоченнэм фIыщIэ тхылъищ 
къыIэрыхьащ я хуитыныгъэхэр зэфIэгъэу-
вэжыным хуэгъэза Iуэхухэр и чэзум 
зэрызэфIагъэкIам папщIэ.

Уполномоченнэм 2020 гъэм дыгъэгъазэм 
и 17-м къыIэрыхьащ Афган зауэм, нэгъуэщI 
зауэхэм хэтахэу зауэлI-интернационалист 
42-м къабгъэдэкI тхыгъэ. Ахэр щIэлъэIурт 
зыхуэфащэ къэрал органхэм хуит къа-
мыщIауэ яухуа машинэ гъэувыпIэхэр егъэт-
хынымкIэ защIэдгъэкъуэну. Налшык къалэ 
округым и щIыпIэ администрацэм къыб-
гъэдэкIа тхьэусыхафэм хэплъэу Налшык 
 къалэ судым ищIа унафэм ипкъ иткIэ щIа-
дзауэ ирахырт а автомобиль щIэгъэува-
пIэхэр. Уполномоченнэм 2020 гъэм дыгъэ-
гъазэм и 21-м хузэфIэкIащ судым и унафэр 
къызэтригъэувыIэн. Налшык къалэ округым 
и щIыпIэ администрацэм щIыгъуу тIэунейрэ 
тепсэ лъыхьащ а Iуэхум икIи ветеранхэр 
зыщIэ лъэIуар хуащIэну зэгурыIуащ.

2020 гъэм бадзэуэгъуэм и 1-м зыкъытхуи-
гъэзащ ныкъуэдыкъуагъэ зыбгъэдэлъ В., Iэ 
иIэтынымкIэ дыдэIэпыкъуну. Сыхьэт ны-
къуэм къриубыдэу а Iуэхур зэфIэдгъэкIащ 
икIи Iэ зэраIэт урнэр абы и деж хуашащ. В. 
фIыщIэ къытхуищIащ зыщIэлъэIуа Iуэхур 
псынщIэу зэрыхузэфIэдгъэхьам папщIэ.

2020 гъэм и фокIадэм Уполномоченнэм 
зыкъыхуигъэзащ ЦIыхум и хуитыныгъэхэм-
кIэ уполномоченнэу Севастополь щыIэм. Ар 
къыщIэлъэIурт В. и къуэр КъБР-м щыIэ пси-
хоневрологие сымаджэщым егъэшэнымкIэ 
дыдэIэпыкъуну, апхуэдэ IуэхущIапIэ Севас-
тополь зэрыдэмытым къыхэкIыу. Уполномо-
ченнэм а Iуэхури тэмэму зэфIихащ.

2020 гъэм щэкIуэгъуэм и 6-м Уполномо-
ченнэм В. къыбгъэдэкI тхьэусыхафэ къы-
Iэрыхьащ суд пристав-гъэзэщIакIуэм и 
унафэкIэ и счётым, хабзэр къызэпауду, 
ахъшэ зэрырахам къыхэкIыу. Къызэры щIэ-
кIымкIэ, Налшык щыпсэурт абы и цIэ-унэ-
цIэм хуэдэ дыдэ зезыхьэ цIыху. Iуэхур зэха-
гъэкIри, наIуэ къэхъуащ В. щIыхуэ зэры-
темылъыр.

ЦIыхум и хуитыныгъэхэр 
хъумэнымкIэ

Уполномоченнэр пандемием
и лъэхъэнэм зэрылэжьар

ЦIыхум и хуитыныгъэхэр хъумэнымкIэ 
Уполномоченнэр, адрей ди лэжьэгъу псоми 
хуэдэу, 2020 гъэм лэжьащ коронавирус 
узыфэ зэрыцIалэм пэщIэтыным епха панде-
мием къигъэув щытыкIэхэм иту. Республи-
кэм и Оперативнэ штабым хэткIэрэ, Уполно-
моченнэм жыджэру ядиIыгъащ коронави-
русым зыщахъумэн папщIэ нэкIуIупхъуэхэр, 
дезинфекцэ зэращI Iэмэпсымэхэр цIыхухэм 
къагъэсэбэпыным хуэгъэзауэ къэралымрэ 
щIыналъэмрэ я унафэщIхэм, апхуэдэуи 
узыншагъэр хъумэн IэнатIэм и лэжьакIуэхэм 
ирагъэкIуэкIа лэжьыгъэр. Дэ телевиденэр, 
радиор, газетхэр къэдгъэсэбэпурэ цIыхухэр 
къыхуедджащ Iэмал зэриIэкIэ захъу мэ-
жыным. Оперативнэ штабым и чэнджэщым 
тету, Уполномоченнэм и институтым и 
лэжьакIуэхэм ящыщ Iыхьэ IэнатIэм пэIэщIэу 

гъэлэжьэным теухуа унафэ къищтащ, 
апхуэдэуи цIыхухэр IуэхущIапIэм къекIуалIэу 
лэжьэныр пIалъэкIэ къызэтригъэувыIащ, 
республикэм щыпсэухэм я тхьэусыха фэ-
хэмрэ зыкъызэрыхуагъазэхэмрэ пощткIэ, 
электрон IэмалкIэ къагъэхь хъууэ зэтриу-
хуэри. 

ЩытыкIэр къалъытэри, аппаратым и 
лэжьакIуэхэр чэзукIэрэ плъыру Iуэхур яуб-
лащ. А лэжьыгъэм къыхашащ Уполномочен-
нэм къалэ округхэмрэ муниципальнэ зэ-
гухьэныгъэхэмрэ дзыхь зыхуищIу щиIэ 
лIыкIуэхэр. Ахэр псынщIэу хэплъэрт интер-
неткIэ къагъэхь тхыгъэхэм.

Псом хуэмыдэу гулъытэшхуэ хуащIащ ко-
ронавирус узыфэ зэрыцIалэм пэщIэт меди-
цинэ лэжьакIуэхэм хуагъэува ахъшэр, 
хуэмыщIауэ псэухэм зэрадэIэпыкъу со-
циаль нэ ахъшэр и чэзум яIэрыхьэным теу-
хуа Iуэхухэм.

Къыхэгъэщыпхъэщ, властым и орган псо-
ри, граждан жылагъуэм и институтхэр, дин 
зэгухьэныгъэ зэмылIэужьыгъуэхэр зэде-
гугъуу, зэдэууэ зэрылэжьам и фIыгъэкIэ 
республикэм узыфэ бзаджэм зыщиубгъу-
ныр къызэтрагъэувыIэн, иужькIи мардэ 
ткIийхэм хуэм-хуэмурэ къытекIыжу щIи-
дзэныр зэрахузэфIэкIар. Республикэм хэп-
щIыкIыу нэхъ мащIэ щохъу узыфэр хьэлъэу 
зэфыкIхэм, сымаджэщхэм гъэгъуэлъын 
 хуей хъухэм я бжыгъэр. Апхуэдэу щытми, 
узыфэ зэрыцIалэм зэкIэ текIуэпакъым.

Пыхусыху, тхьэмбыл узхэр зыпкърытхэр 
щыIэмэ къахутэн мурадкIэ щытыкIэм наб-
дзэгубзаплъэу кIэлъоплъ «Роспотреб-
надзор»-м и Управленэу Къэбэрдей-Балъ-
къэр Республикэм щыIэмрэ КъБР-м Узын-
шагъэр  хъумэнымкIэ и министерствэмрэ. 
Мы зэманым абыхэмкIэ узытегузэвыхьын 
щыIэкъым. IэщIагъэлIхэм къызэралъытэм-
кIэ, коронавирус узыфэр зыпкърытхэм гъат-
хэм къахэхъуэнкIэ хъунущ пыхусыхум хуэдэ 
узыфэхэри. Абы къыхэкIыу Уполномочен-
нэр, узыншагъэр хъумэн IэнатIэм и лэ-
жьакIуэхэм быдэу япыщIауэ, набдзэгуб-
дзаплъэу кIэлъыплъынущ:

вирусым зэрыпэщIэт хущхъуэхэр, дезин-
фекцэ зэращI, цIыхур узым щызыхъумэ 
Iэмэпсымэхэр, медицинэ аппарат хэхахэр 
ирикъуу республикэм иIэным;

пыхусыху, ОРВИ, тхьэмбыл узхэр зыпкъ-
рытхэр къэхутэным теухуа лэжьыгъэ рес-
публикэм щегъэкIуэкIыным;

цIыхум мастэхэр яхэлъхьэныр къызэрызэ-
гъэрэщам;

коронавирус узыфэ зэрыцIалэм (COVID-19) 
зэрызыщыпхъуэфыну щIыкIэхэм цIыхухэм 
яхутепсэлъыхьыным.

Уполномоченнэр республикэм мастэр япэу 
щызыхезыгъэIуахэм ящыщщ икIи телевиде-
нэмкIэ къэпсэлъащ, ар щIызыхрамыгъэ лъ-
хьэн щхьэусыгъуэ зимыIэхэм а хущхъуэр 
зрахьэлIэным къыхуриджэу. Къэбэрдей- 
Балъкъэрым и Оперативнэ штабым къы-
зэритымкIэ, мастэр республикэм щыпсэухэм 
яхэлъхьэным теухуа лэжьыгъэр жыджэру 
йокIуэкI.

Пандемием и зэманым Уполномоченнэр 
цIыхум и хуитыныгъэхэр къызэгъэпэщыным 
хуэунэтIауэ быдэу япыщIауэ ядэлэжьащ 
къэрал, муниципальнэ органхэм, жылагъуэ 
зэгухьэныгъэхэм.

Зыхуэфащэ IуэхущIапIэхэм я лIыкIуэхэр 
зыхэплъэн хуей Iуэхум ахэр кърагъэблэ-
гъащ, зэгурыIуэурэ унафэхэр къащтащ.

Арэзы утехъуэу къыхэбгъэщ хъунущ вете-
ранхэмрэ ныкъуэдыкъуэхэмрэ здэщыIэ рес-
публикэ IуэхущIапIэхэм, тутнакъэщхэм 
узыфэм зэрызыщрамыгъэубгъуар.

Уполномоченнэр мызэ-мытIэу къыщы-
псэлъащ хъыбарегъащIэ IэнатIэхэм, Моск-
ва, Ставрополь къалэхэм щекIуэкIа щIэны-
гъэ-практикэ конференцхэм хэтащ, ап-
хуэдэуи и тхыгъэ къытрыригъэдзащ Урысей 
Федерацэм ЦIыхум и хуитыныгъэхэр хъу-
мэнымкIэ и уполномоченнэм и Бюллете-
ным.

Лэжьыгъэр иригъэкIуэкIащ Урысей Феде-
рацэм ЦIыхум и хуитыныгъэхэр хъумэным-
кIэ и уполномоченнэм, ФедерацэмкIэ Сове-
тым Конституцэ законодательствэмкIэ, 
къэрал ухуэкIэмкIэ и комитетым, Урысей 
 Федерацэм и Президентым и полномочнэ 
лIыкIуэу Кавказ Ищхъэрэ федеральнэ окру-
гым щыIэм и аппаратым Къэбэрдей-Балъ-
къэр Республикэм къегъэщIылIа и феде-
ральнэ инспектор нэхъыщхьэм, Урысей Фе-
дерацэм и щIыналъэхэм щыIэ уполномочен-
нэхэм быдэу япыщIауэ. Видеоконференц 
зэпыщIэныгъэ мардэм тету Уполномочен-
нэр хэтащ ЦIыхухэм и хуитыныгъэхэмкIэ 
уполномоченнэхэм я ЗэзыгъэуIу советым и 
зэIущIэм, Урысей Федерацэм ЦIыхум и 
 хуитыныгъэхэмкIэ и уполномоченнэхэм 
«Тутнакъэщхэм щаIыгъхэм я хуитыныгъэхэр 
къызэрызэпаудым хэплъэным теухуауэ» се-
минар-тренингыу Москва къалэм щызэ-
хэтам. Ар иригъэкIуэкIащ Урысей Федера-
цэм ЦIыхум и хуитыныгъэхэр хъумэнымкIэ и 
уполномоченнэмрэ Кутафин О. Е. и цIэр 
зезыхьэ МГЮА-м цIыхум и хуитыныгъэхэм-
кIэ и щIэныгъэ-егъэджэныгъэ центрымрэ. 
Докладыр Iахащ Центрым и Вестникым 
къытрадзэну.

А зэманым къриубыдэу Уполномоченнэм 
видеоконференц мардэм тету хэтащ коро-
навирус узыфэ зэрыцIалэм зыщиубгъуа 
лъэхъэнэм цIыхум и хуитыныгъэхэм къа-
щхьэщыжыным теухуауэ къыкъуэкI гу-
гъуехьхэр дэгъэкIыным щытепсэлъыхьа 
зэIущIэхэм, Урысей Федерацэм ЦIыхум и 
 хуитыныгъэхэр хъумэнымкIэ и уполномочен-
нэм и нэIэ щIэту екIуэкIахэм. 2020 гъэм 
мэлыжьыхьым и 29-м онлайн щIыкIэм тету 
сыхэтащ Урысей Федерацэм хыхьэ щIына-
лъэхэм ЦIыхум и хуитыныгъэхэр хъумэным-
кIэ я уполномоченнэхэм я Советым и зэIу-
щIэм. ЛэжьапIэншэхэм ират пособиехэм, 
хьэрычэтыщIэхэм зэрызащIэбгъакъуэ хъу-
нухэм, медицинэ лэжьакIуэхэм я къалэн 
 нэхъ гугъу хъуахэр ягъэзэщIэным тезыгъэ-

гушхуэ ахъшэхэр яхущIыгъуным ехьэлIа чэн-
джэщхэр жыджэру къыддаIыгъащ.

Уполномоченнэр хэтащ Воронеж областым 
ЦIыхум и хуитыныгъэхэмкIэ и уполномочен-
нэм Воронеж дэт къэрал университетым 
къыщызэригъэпэща щIэныгъэ-практикэ 
конференцым икIи абы къыщыпсэлъащ. 
Тхыгъэр къытехуащ конференцым и мате-
риалхэр щызэхуахьэсыжа тхылъым.

ЦIыхухэм я хуитыныгъэ къызэпаудахэр 
зэтегъэувэжыным хуэунэтIа лэжьыгъэм 
Уполномоченнэр быдэу щапыщIащ Къэбэр-
дей-Балъкъэр Республикэм и Iэтащхьэм и 
Администрацэм, Къэбэрдей-Балъкъэр Рес-
публикэм и Парламентым и комитетхэм, 
 КъБР-м и Правительствэм, Урысей Федера-
цэм и Президентым и полномочнэ лIыкIуэу 
Кавказ Ищхъэрэ федеральнэ округым 
щыIэм и аппаратым Къэбэрдей-Балъкъэр 
Республикэм къегъэщIылIа и федеральнэ 
инспектор нэхъыщхьэм, Сабийхэм я хуиты-
ныгъэхэр хъумэнымкIэ уполномоченнэу 
 КъБР-м и Iэтащхьэм деж щыIэм, Хьэ-
рычэтыщIэхэм я хуитыныгъэхэр хъумэным-
кIэ уполномоченнэу КъБР-м и Iэтащхьэм 
деж щыIэм, КъБР-м и Жылагъуэ палатэм, 
прокуратурэм, Урысей Федерацэм След-
ствиемкIэ и комитетым СледствиемкIэ и уп-
равленэу КъБР-м щыIэм, КъБР-м щыIэ 
МВД-м, Урысейм и ФСИН-м и управленэу 
КъБР-м щыIэм, Суд приставхэм я къулыкъу-
щIапIэу КъБР-м щыIэм, Урысейм Юстицэм-
кIэ и министерствэм и Управленэу КъБР-м 
щыIэм, КъБР-м и Муниципальнэ ассоциа-
цэхэм я зэгухьэныгъэм, Къэбэрдей-Балъ-
къэр Республикэм ис Муслъымэнхэм я дин 
IуэхущIапIэм, Московскэ Патриархатым и 
Урыс члисэм и Псыхуабэ, Черкесск къуда-
мэм, Псыхуабэ, Черкесск епархием Налшык 
округым щыIэ и благочиннэм, Профсоюз-
хэм я областной советым, тутнакъэщхэм 
цIыхум и хуитыныгъэхэр къыщызэгъэ-
пэщыным зи нэIэ тет къэрал IуэхущIапIэхэм, 
кIэлъыплъакIуэ жылагъуэ комиссэм, цIыху-
хэм къащхьэщыж IуэхущIапIэхэм. Организа-
цэ куэдым зэгурыIуэныгъэхэр ет щIылIащ 
дызэдэлэжьэным теухуауэ, ахэр гъэзэщIа 
зэрыхъум я нэIэ тетщ унафэщIхэм.

ХэхакIуэхэм я хуитыныгъэхэр 
хъумэным, апхуэдэуи
Урысей Федерацэм и
Конституцэм халъхьэ

зэхъуэкIыныгъэхэм ятеухуа 
урысейпсо IэIэтым

зыхуэгъэхьэзырынымрэ 
егъэкIуэкIынымрэ зэрыхэтар

Урысей Федерацэм и Конституцэм халъ-
хьэ зэхъуэкIыныгъэхэм ятеухуа IэIэтыр 
екIуэкIащ жылагъуэ-политикэ Iуэху нэхъы щ-
хьэм хуэдэу.

Къэбэрдей-Балъкъэр Республицэм ЦIы-
хум и хуитыныгъэхэр хъумэнымкIэ уполно-
моченнэу сыщылажьэкIэрэ, апхуэдэуи Къэ-
бэрдей-Балъкъэр Республикэм и ХэхакIуэ 
комиссэм и Жылагъуэ-чэнджэщакIуэ сове-
тым сыхэткIэрэ, сэ сыхуиттэкъым си Iуэху 
еплъыкIэм хэхакIуэхэр къытесшэну, сыту 
жыпIэмэ, дэтхэнэ зы цIыхуми Конституцэм 
кърит хуитыныгъэщ езыр зэрыхуейм хуэдэу 
Iэ иIэтыныр.

Ар къэлъытауэ, махуэкъэс лэжьыгъэм 
щынэхъыщхьэу къэслъытэр хэхакIуэхэм я 
 хуитыныгъэхэр къахузэгъэпэщынырщ.

 А мурадыр диIэу дэ жыджэру дыдэлэжьащ 
Къэбэрдей-Балъкъэр Республикэм и Хэ-
хакIуэ комиссэм, Iэ теддзащ хэхакIуэм и хуи-
тыныгъэр щIэзыгъэбыдэ зэгурыIуэныгъэм, 
ар зэрагъэзащIэр и нэIэ щIэтщ унафэщIым.

Iэ щаIэт махуэм Уполномоченнэм и къу-
лыкъущIапIэм жэщ-махуэ псокIэ щыплъы-
ращ Уполномоченнэм дзыхь зыхуищI цIыху-
хэр, «линэ пщтырым» и телефонхэр лэжьащ.

ЩIыналъэ хэхакIуэ комиссэхэм, апхуэдэуи 
языныкъуэ курыт еджапIэхэм, еджапIэ нэ-
хъыщхьэхэмрэ IэщIагъэ щрагъэгъуэт еджа-
пIэхэмрэ къыщызэрагъэпэщат хабзэм щы-
гъуазэ узыщI стендхэр, правэм ирилажьэ 
IэщIагъэлIхэр, Къэбэрдей-Балъкъэр Рес-
публикэм и ХэхакIуэ комиссэм хэтхэр къри-
хьэлIэу лекцэхэр, зэпсэлъэныгъэхэр ира-
гъэкIуэкIащ.

Псом хуэмыдэу гулъытэшхуэ хуащIащ зи 
щхьэ Iуэху зезымыхуэжыф, ныкъуэдыкъуа-
гъэ зыбгъэдэлъ хэхакIуэхэм Iэ яIэтынымкIэ 
яIэ хуитыныгъэхэр къегъэгъэсэбэпыным. 
Абы папщIэ щIыналъэ зыбжанэ къапщытащ 
икIи муниципальнэ органхэм я унафэщIхэр 
щыгъуазэ ящIащ къэпщытэныгъэм къри-
кIуахэм.

IэIэтыр республикэм тэмэму щекIуэкIащ, 
цIыхухэм я конституцэ хуитыныгъэхэр къызэ-
гъэпэщыным хуэгъэза къалэныр гъэзэщIа 
хъуащ.

2021 гъэм и бжьыхьэм зэхэтынущ Урысей 
Федерацэм и Федеральнэ Зэхуэсым и 
Къэрал Думэмрэ щIыпIэ унафэр зегъэ-
кIуэнымкIэ органхэмрэ я хэхыныгъэхэр. 
 КъБР-м и ХэхакIуэ комиссэм деж щылажьэ 
Жылагъуэ-чэнджэщакIуэ советымрэ Упол-
номоченнэм егъэщIылIа Эксперт советымрэ 
яужь итщ хэхыныгъэхэм зыхуэгъэхьэзы-
рынымрэ ахэр егъэкIуэкIынымрэ.

Хэхыныгъэхэр егъэкIуэкIын Iуэхум и пIа-
лъэм дыщыгъуазэщ, хэхакIуэхэм я хуитыны-
гъэхэр хъумэным дыкIэлъоплъыф. Ахэри, 
нэгъуэщI Iэмалхэри жыджэру къэдгъэ-
сэбэпынущ, Къэбэрдей-Балъкъэр Респуб-
ликэм и ХэхакIуэ комиссэм зэрытхузэ-
фIэкIкIэ дыдэIэпыкъунущ:

цIыхухэм Iэ яIэтынымкIэ яIэ хуитыныгъэхэр 
нэсу къагъэсэбэпынымкIэ, псом хуэмыдэу 
гулъытэ хуэтщIынущ зи узыншагъэм сэкъат 
иIэхэм абыкIэ защIэгъэ къуэным;

(КIэлъыкIуэр 3-нэ нап.).

хэхыныгъэхэр зэIухауэ, нахуэу егъэ кIуэ-
кIынымкIэ, IэIэтыр зэрекIуэкIым кIэлъы п-
лъынымкIэ, Iэ зыIэтахэм я бжыгъэр къыща-
лъытэкIэ икIи IэIэтым кърикIуахэр щызэ-
халъхьэжкIэ. Абы папщIэ жыджэру къэд-
гъэсэбэпыну ди мурадщ КъБР-м и Жыла -
гъуэ палатэм къызэригъэпэща кIэлъыплъа-
кIуэхэм я институтыр;

хэхыныгъэ зэрекIуэкIынумкIэ цIыхухэм 
хъыбар егъэщIэнымкIэ, хэхакIуэхэр Iэ ща-
Iэтыну щIыпIэхэм егъэблэгъэным теухуа 
Iуэху хэмкIэ. Абы папщIэ адэкIэ-мыдэкIэ щы-
фIэддзэнущ стендхэр, баннерхэр, IэIэтыр 
щекIуэкIыну зэманыр, щIыпIэр къыщы-
гъэлъэгъуауэ.

хэхыпIэ участкэхэр видеокамерэхэмкIэ 
къызэгъэпэщынымкIэ, ахэр Интернетым 
пыщIауэ щытынымкIэ;

хэхакIуэ ныбжьыщIэхэр, зи узыншагъэм 
сэкъат иIэхэр IэIэтыр зищIысым щыгъуазэ 
зыщI тхыгъэхэр зэхэлъхьэнымкIэ, ахэр 
зэбгре гъэхынымкIэ;

хэхакIуэхэр IэIэтым хузэщIэгъэуIуэнымкIэ, 
хэхакIуэхэр а махуэм здэщыIэ щIыпIэм Iэ 
щегъэтынымкIэ, цIыхухэр щIыналъэ е участ-
ковэ комиссэхэм щегъэтхынымкIэ;

Урысей Федерацэм и Уполномоченнэхэм я 
ЗэзыгъэуIу советым и чэнджэщхэм тету, 
къэрал властым и органхэмрэ щIыпIэ 
унафэр зегъэкIуэнымкIэ органхэмрэ хэплъэ-
ну яхуэгъэувын унэхэм я етIуанэ къатхэм е 
нэхъ лъагэжхэм, лифтхэр зыхэмытхэм 
хэхыпIэ участкэхэр къыщызэрагъэпэщу 
яхуэмыдэным, зи щхьэ Iуэху хуиту зе-
зымыхуэжыфхэр, зи Iэпкълъэпкъыр къы-
зыдэмыбзхэр гугъу ирамыгъэхьын папщIэ.

Дэ ди къалэн нэхъыщхьэр хэхакIуэм Кон-
ституцэкIэ иIэ хуитыныгъэр къигъэсэ-
бэпыфын папщIэ КъБР-м и ХэхакIуэ ко-
миссэм зыщIэгъэкъуэнырщ.

ЦIыхухэм я лэжьыгъэ
IэнатIэкIэ, социальнэ и 

лъэныкъуэкIэ яIэ
хуитыныгъэхэр пандемием

и зэманым хъумэныр
Урысей Федерацэм и Президент Путин       

В. В. къызэрыхигъэщымкIэ, къэралым и      
социальнэ политикэр хуэунэтIащ зылъэ-
мыкIхэм (зэрыпсэун мылъку щхьэусыгъуэ 
зэмылIэужьыгъуэхэм къыхэкIыу къызы-
хуэмылэжьхэм) защIэгъэкъуэным, цIыхухэм 
зэхуэдэ Iэмалхэр яIэным, дэтхэнэми и 
лъэкIыныгъэмрэ и зэчиймрэ къигъэсэбэ-
пурэ ехъулIэныгъэхэр зыIэригъэхьэным. Абы 
ипкъ иткIэ, къэралым цIыхур тэмэму 
псэунымкIэ Iэмалхэр къызэрегъэпэщ, 
лэжьыгъэ зэхущытыкIэхэр хабзэкIэ щIе-
гъэбыдэ, цIыхухэм IэнатIэ яIэнымкIэ, 
узыншэнымкIэ яIэ хуитыныгъэхэр ехъумэ, 
лэжьапщIэ нэхъ мащIэ дыдэу къыIэрыхьэн 
хуейр егъэув, хэкум щыпсэу дэтхэнэри и жьы 
хъугъуэм къэуат зыщIэлъ ерыскъыкIэ, хущ-
хъуэкIэ, щыгъынкIэ, нэгъуэщI зыхуеинухэм-
кIэ къызэгъэпэща зэрыхъуну ахъшэ ирет.

И социальнэ къалэнхэр игъэзащIэкIэрэ, 
псом хуэмыдэу пандемием и зэманым, 
къэралым хэкIыпIэхэр къегъуэт цIыхухэм я 
псэукIэр егъэфIэкIуэным хуэунэтIауэ.

Уполномоченнэм тхьэусыхафэхэр къыIэро-
хьэ цIыхухэм лэжьыгъэкIэ яIэ хуитыныгъэхэр 
къызэрызэпаудым, я улахуэхэр и чэзум 
зэраIэрымыхьэм теухуауэ. Мылъку зэраху-
римыкъум къыхэкIыу IуэхущIапIэхэр ямы-
гъэлэжьэфу зэрызэхуащIыжам и зэранкIэ 
цIыхухэм я IэнатIэхэр яфIокIуэд, лэжьапIэ 
щыувкIи я хуитыныгъэхэр къызэпауд. Мы зэ-
маным IэнатIэхэр икъукIэ зэпэубыдащ. Ины-
къуэхэр я лэжьапIэхэр яфIэкIуэдынкIэ 
мэшынэ, адрейхэм ар ягъуэтыркъыми, гугъу 
йохь. ЦIыхухэм лэжьапIэ зэрамыгъуэтым 
къыдэкIуэ гугъуехьхэр ягъэмэщIэн мурад-
кIэ, Къэбэрдей-Балъкъэр Республикэм и Iэ-
тащхьэмрэ Правительствэмрэ Iэмал 
зэмылIэужьыгъуэхэр къыхалъхьэ республи-
кэм щыпсэухэм защIэгъэкъуэным хуэгъэза-
уэ. Абы хуэунэтIауэ зэхалъхьа, КъБР-м и 
Правительствэм къищта «Къэбэрдей-Балъ-
къэр Республикэм щыпсэухэр IэнатIэкIэ 
къызэгъэпэщыныр» къэрал программэм 
щыубзыхуахэр ягъэзащIэ. Пандемием и зэ-
маным зи лэжьапIэр зыфIэкIуэдахэм 
зыщрагъэтхащ «ЦIыхухэр IэнатIэкIэ къызэ-
гъэпэщынымрэ абыхэм социальнэ и лъэны-
къуэкIэ къащхьэщыжынымкIэ центр» 
къэрал кIэзонэ IуэхущIапIэм. Зыхуэфащэу 
къалъытахэм зэ тыгъуэу сом мин тхурытху 
иратащ Къэбэрдей-Балъкъэр Республикэм 
и гъэтIылъыгъэ фондым щыщу.

Урысей Федерацэм и Правительствэм 
2020 гъэм гъатхэпэм и 27-м къыдигъэкIа 
унафэ №346-м, «ЛэжьапIэншэхэм яри-
дэIэпыкъуу нэхъ мащIэ дыдэу, нэхъыбэ 
дыдэу ират ахъшэм и IуэхукIэ» жыхуиIэм, и 
1-нэ пунктым ипкъ иткIэ IэнатIэншэхэм ират 
пособиер 2020 гъэм сом 4500-м нэсащ икIи а 
мазэхэм дэтхэнэми хуэзэу апхуэдизкIэ 
зыщIагъэкъуащ.

Урысей Федерацэм и Правительствэм 
2020 гъэм мэкъуауэгъуэм и 10-м къыди-
гъэкIа унафэ №844-м ипкъ иткIэ, щыIэ хаб-
зэхэм тету лэжьапIэншэу къалъыта, абы 
къыдэкIуэуи зи ныбжьыр илъэс 18 иримы-
къуа сабий зыпIхэм IэнатIэ зэрамыIэм къы-
хэкIыу ират пособием 2020 гъэм и мэ къуа-
уэгъуэ - шыщхьэуIу мазэхэм хагъэхъуащ, 
дэтхэнэ зы сабийми сом минищ хуэзэу.

Щхьэзакъуэ хьэрычэтыщIэхэу зи лэжьы-
гъэр 2020 гъэм гъатхэпэм и 1-м къыщыщIэ-
дзауэ къызэтезыгъэувыIэн хуей хъуахэм икIи 
щыIэ хабзэм тету лэжьапIэншэу къалъыта-
хэм Урысей Федерацэм и Правительствэм 
2020 гъэм мэкъуауэгъуэм и 10-м къыди-
гъэкIа унафэ №844-м къару зэригъуэту, 
цIыхум зэрылэжьапIэншэм къыхэкIыу ират 

ахъшэр сом 12130-рэ хъууэ ягъэуващ, 2020 
гъэм и жэпуэгъуэм и 1 пщIондэ иратыну.

ЦIыхухэм IэнатIэ яIэнымрэ социальнэ и 
лъэныкъуэкIэ абыхэм къащхьэщыжынымрэ 
ехьэлIа къэрал Iуэхутхьэбзэхэр мы зэманым 
зэпымыууэ хуащIэ.

2020 гъэм бадзэуэгъуэм и 2-м Т. Уполно-
моченнэм зыкъыхуигъэзащ Урысей Федера-
цэм и Президентым и Указым тету, корона-
вирус узыфэ зэрыцIалэм зэрызиубгъум 
къыхэкIыу ягъэува хабзэхэм япкъ иткIэ са-
бий зыщIэс унагъуэхэм защIэгъэкъуэным 
хуэунэтIауэ къратын хуей ахъшэр къы-
зэрыIэрымыхьэм къыхэкIыу. А Iуэхум ды-
хэплъащ Урысей Федерацэм и Пенсэ фон-
дым и къудамэр тщIыгъуу икIи унафэ тэмэм 
къащтэхукIэ абы ди нэIэ тедгъэтащ. 2020 
гъэм бадзэуэгъуэм и 8-м ахъшэр унагъуэм 
иратыжащ.

Урысей Федерацэм и Президентым 
 «Сабий зиIэ унагъуэхэм къэралым зэрыза-
щIигъакъуэ IэмалыщIэхэм я IуэхукIэ» 2020 
гъэм гъатхэпэм и 20-м къыдигъэкIа Указ 
№199-м тету, 2020 гъэм щIышылэм и 1-м 
щегъэжьауэ, зи ныбжьыр илъэсищым 
къыщыщIэдзауэ илъэсибл хъухэм мазэ къэс 
ахъшэ иратыну ягъэуващ, цIыхур псэун па-
пщIэ нэхъ мащIэ дыдэу зыхуейуэ УФ-м и 
щIыналъэм щагъэува сом бжыгъэм хуэдиз 
унагъуэм щIэс дэтхэнэми хуэзэу Iэры-
мыхьэмэ. 2020 гъэм шыщхьэуIум и 1-м ири-
хьэлIэу апхуэдэ социальнэ дэIэпыкъуны-
гъэм щIэупщIащ республикэм щыпсэухэм 
ящыщу 46.950-рэ.

КъимыдэкIэ, 1999 гъэм бадзэуэгъуэм и 
 17-м къыдэкIа Федеральнэ закон №178-ФЗ-м, 
«Къэрал социальнэ дэIэпыкъуныгъэм теу-
хуауэ» жыхуиIэм, зэрыщыубзыхуам ипкъ 
 иткIэ, цIыхур псэун папщIэ нэхъ мащIэ дыдэу 
зыхуейуэ республикэм къыщалъытам хуэ-
диз зыIэрымыхьэ унагъуэхэм, апхуэдэу зи 
закъуэу псэу цIыху хуэмыщIахэм гулъытэ 
 хуащIу иратащ къэрал социальнэ дэIэпы-
къуныгъэ.

ЦIыхум и хуитыныгъэхэмкIэ уполномочен-
нэхэм я ЗэзыгъэуIу советым къыхилъхьэ чэн-
джэщхэу, жэрдэмхэу 2020 гъэм щэкIуэгъуэм 
къащтахэр Уполномоченнэм деIыгъ икIи 
Къэбэрдей-Балъкъэр Республикэм къыб-
гъэдэкIыу Къэрал Думэм щыIэ депутатхэм, 
Федеральнэ Советым хэтхэм захуегъазэ 
COVID-19 узыфэр зыпкърытхэр щагъэхъуж 
IуэхущIапIэхэм щылажьэхэр IэнатIэ нэхъ 
 гугъу пэрытхэм, зи узыншагъэкIэ шынагъуэ 
къызытехьэхэм хегъэбжэнымкIэ зыкъыщIа-
гъэкъуэну икIи илъэс къэс цIыхум ират зы-
гъэпсэхугъуэ мазэм иджыри апхуэдэ зы 
мазэ ахъшэ къыпэкIуэу зыхущIагъухэм ха-
гъэхьэну, Урысей Федерацэм и Правите-
льствэм 2013 гъэм мэкъуауэгъуэм и 6-м къы-
дигъэкIа унафэ №482-м зэрыщыубзы хуам 
тету.

Лэжьыгъэ законодательствэм къыщы-
гъэлъэгъуахэр зэрагъэзащIэм кIэлъыплъ 
орган хэхауэ щыткъым Уполномоченнэр икIи 
абы къыхэкIыу цIыхухэм я тхьэусыхафэхэр 
зыхуэфащэ IэнатIэхэм хуагъэхь, ахэр зэха-
гъэкIа нэужь Iуэхум кърикIуахэм ятеухуауи 
хъыбар ирагъэщIэж гуныкъуэгъуэр къызыб-
гъэдэкIам.

Къэбэрдей-Балъкъэр Республикэм Лэ-
жьыгъэмкIэ и къэрал инспекцэм 2020 гъэм 
къриубыдэу 650-рэ (2019 гъэм - 590-рэ) зы-
хуагъэзащ цIыхухэм, лэжьыгъэкIэ яIэ хуи-
тыныгъэхэр къызэрызэпаудар къыхэщу. 
Абыхэм ящыщу лэжьапщIэм теухуауэ 355-рэ 
(ипэ ита илъэсым - 192-рэ), лэжьыгъэ зэ-
гурыIуэныгъэхэр зэщIылIэнымрэ ахэр къу-
тэжынымрэ - 31-рэ (43-рэ), лэжьэгъуэ зэ-
манымрэ зыгъэпсэхугъуэ пIалъэмрэ - 55-рэ 
(51-рэ), лэжьыгъэ дисциплинэмрэ лэжьы-
гъэр зэрызэтеухуа щIыкIэмрэ - 48-рэ (61-рэ), 
лэжьыгъэр хъумэным - 72-рэ (51-рэ), нэ-
гъуэщI IуэхухэмкIэ - 44-рэ (192-рэ). А Iуэхухэр 
зэхэгъэкIыным теухуауэ къэпщытэныгъэ 
232-рэ ирагъэкIуэкIащ юридическэ лицо-
хэмрэ щхьэзакъуэ хьэрычэтыщIэхэмрэ 
ехьэлIауэ. Iуэхухэр щызэхагъэкIым лэжьы-
гъэ законодательствэм и мардэхэр 841-рэ 
къызэпаудауэ къыщIагъэщащ. Абыхэм 
ящыщу 334-р лэжьапщIэ зэрат щIыкIэм 
ехьэлIат, 291-р лэжьыгъэр хъумэным, 98-р 
лэжьыгъэ зэгурыIуэныгъэхэр зэщIылIэным, 
45-р лэжьэгъуэ, зыгъэпсэхугъуэ зэманхэм, 
118-р нэгъуэщI ныкъусаныгъэхэм ехьэлIат. 
Къэпщытэныгъэхэм наIуэ къащIа зэфIэ-
мыхьэныгъэхэм япкъ иткIэ КъБР-м Лэжьы-
гъэмкIэ и къэрал инспекцэм IэнатIэ Iутхэм я 
хуитыныгъэхэр къызэпызыуда цIыхуи 142-рэ 
административнэ жэуапым ирашэлIащ.

Республикэм и прокуратурэм и органхэм 
къыщIагъэщащ цIыхухэм лэжьыгъэкIэ яIэ 
хуитыныгъэхэм ехьэлIа IэнатIэм законхэр 
5595-рэ (3488-рэ) къыщызэпаудауэ. Ахэр 
ягъэзэкIуэжыным хуэунэтIа протесту 727-рэ 
(629-рэ), представленэу 355-рэ (323-рэ), за-
конхэр къызэпаудыну зэрыхуимытыр, ар 
къызэремызэгъыр официальнэу гурагъа-
Iуэу тхыгъэ 44-рэ (22-рэ) хуагъэхьащ а 
 ны къусаныгъэхэр къэзыгъэхъуахэм. ЦIыху-
хэм я лэжьапщIэхэр кърегъэтыжыным 
хуэунэ тIауэ судхэм тхьэусыхафэ 479-рэ (358-
рэ) ягъэхьащ.

Зи ныбжь хэкIуэтахэмрэ 
ныкъуэдыкъуэхэмрэ я 

хуитыныгъэхэр хъумэныр
Уполномоченнэм зыкъыхуигъэзащ Хэку 

зауэшхуэм ныкъуэдыкъуэ щыхъуа, илъэс 
 95-рэ хъу Б., газу игъэсам хуэзэ ахъшэр 
хуэмытурэ зэрызэтрихьам къыхэкIыу. Ди 
лъэIукIэ «Налшык щIыналъэзэхуаку Газ-
пром»  ООО-м щIыхуэр хэпщIыкIыу абы хуи-
гъэмэщIащ икIи ныкъуэдыкъуагъэ зыб-
гъэдэлъ нэхъыжьым къытена ахъшэр 
итыныжынымкIэ Iэмал къритащ.

Апхуэдэуи, зи ныбжьыр хэкIуэта, коронави-
рус узыфэ зэрыцIалэр зэуэлIа зэщхьэгъусэ 
зыбжанэм зыкъытхуагъэзащ. Уполномочен-

нэм абыхэм защIигъэкъуащ ахэр сыма-
джэщым ягъэгъуэлъынымкIэ икIи и нэIэ три-
гъэтащ нэхъыжьхэм зэреIэзэ щIыкIэм. Ахэр 
республикэм фIыуэ къыщацIыху, пщIэ щы-
зиIэ нэхъыжьхэт. Ахэр узыншэ хъужащ икIи 
Уполномоченнэм фIыщIэ тхылъхэр къы-
хуагъэхьащ зэрадэIэпыкъуам папщIэ.

Уполномоченнэм и аппаратым и лэжьа-
кIуэхэр зи ныбжьыр хэкIуэтахэм, ныкъуэды-
къуагъэ зыбгъэдэлъхэм щакIэлъыплъ Iуэху-
щIапIэхэм я унафэщIхэм щепсэлъылIэм 
наIуэ къэхъуащ а унэхэм щыпсэухэр гугъуехь 
зэмылIэужьыгъуэхэм зэрыIууэр, ахэр зэфIэ-
гъэкIыным Уполномоченнэр хэлIыфIыхьын 
хуейуи къызэрыувыр. Къапщтэмэ, жьы 
 хъуахэр щапIыж унэхэм щыIэхэр хуэныкъуэт 
правовой дэIэпыкъуныгъэ. Псалъэм папщIэ, 
ахэр пенсэкIэ къызэрызэрагъэпэщым, яб-
гъэдэлъ мылъкур къызыхуагъэнэнур уб-
зыхуным, абыхэм ехьэлIа зэныкъуэкъухэр 
зэхэгъэкIыным теухуа упщIэхэр яIэт икIи 
юридическэ чэнджэщ хуэныкъуэ щхьэкIэ, 
езыхэм я щхьэ Iуэху хуиту зэрызэра-
мыхуэжыфым, зэрымыузыншэм къыхэкIыу, 
ахэр зэрызэфIамыгъэхьэфыр къыщIэщащ.

Абы къыхэкIыу, эпидемиологие щытыкIэр 
зэрымыщIагъуэри, зи ныбжьыр хэкIуэтахэр 
мардэ пыухыкIахэм тетын зэрыхуейри 
къэлъытауэ, Уполномоченнэм и аппаратым 
и лэжьакIуэхэм юридическэ чэнджэщхэр нэ-
хъыжьхэм ягъуэтыныр къызэрагъэпэщащ. 
Зи ныбжь хэкIуэтахэр, зи закъуэу къэна ны-
къуэдыкъуэхэр щапIыж республикэ Iуэху-
щIапIитIым – «Зи ныбжь хэкIуэтахэмрэ ны-
къуэдыкъуэхэмрэ щапIыжу Налшык дэт унэ-
интернат» къэрал кIэзонэ IуэхущIапIэмрэ 
«Зи ныбжь хэкIуэтахэм папщIэ унэ хэха» 
къэрал IуэхущIапIэмрэ щыIэхэр зы щIэуп-
щIэхэр щыхузэпкърах, юридическэ чэн-
джэщхэр къыщрат зэIущIэхэр зэпэIэщIэу 
ирагъэкIуэкIащ, видеозэпыщIэныгъэ Iэмал-
хэр къагъэщхьэпэри. Апхуэдэ Iуэху егъэ-
кIуэкIыным теухуауэ Уполномоченнэм къы-
хилъхьа жэрдэмыр IуэхущIапIэхэм я 
унафэщIхэм гуапэу даIыгъащ. ДяпэкIи а 
Iуэху щхьэпэм пащэну зэгурыIуащ.

Гулъытэ щхьэхуэ зыгъуэтхэм, кIэлъы-
плъыныгъэ щхьэхуэм щIэтхэм ящыщщ 
«Псоми зэхуэдэ Iэмал яIэн» программэр 
гъэзэщIа зэрыхъур. Ныкъуэдыкъуэхэм я 
 хуитыныгъэхэр нэсу къахуэгъэсэбэпу щы-
тыным гугъуехьхэр иджыри мымащIэу 
хэлъщ. А псори къэтлъытауэ, дэ ди мурадщ 
2021 гъэм парламент едэIуэныгъэхэр къы-
зэдгъэпэщыну, Уполномоченнэм къегъэ-
щIы лIауэ лажьэ эксперт советым и зэIущIэ 
едгъэ кIуэкIыу а Iуэхухэм дыхэплъэну, зи 
щхьэ Iуэху зыхуземыхуэжхэм я гуныкъуэ-
гъуэ хэм апхуэдэ щIыкIэкIэ гулъытэ хэха хуэт-
щIыну, а унэтIыныгъэм хэхауэ делэжьыну.

Жьы хъуахэр щапIыж унэхэм щыIэхэм я 
шынагъуэншагъэр къызэгъэпэщыным, абы-
хэм я хуитыныгъэхэр хъумэным ехьэлIа 
Iуэхухэм гулъытэ хэха хуащIыпхъэщ зыхуэ-
фащэ органхэм.

Республикэм узыфэ зэрыцIалэ шынагъуэ-
хэм зыщаубгъуу хуежьэмэ, къэрал, муници-
пальнэ властым и органхэм къызэра-
гъэпэщын хуейщ цIыху екIуэлIапIэншэхэр 
узыфэм зыщахъумэн папщIэ здэщыIэ хъуну 
щIыпIэхэр, апхуэдэуи абыхэм иратыпхъэщ 
зэрызагъэкъэбзэн, узыфэм ущызыхъумэн 
Iэмэпсымэхэр, ахэр щызыкIэлъыIэбэнухэм-
кIи зыхуей хуэзауэ щытыпхъэщ.

Уполномоченнэм адэкIи и нэIэ тригъэты-
нущ ныкъуэдыкъуэхэм я хуитыныгъэхэр 
къызэрымыкIуэ щытыкIэхэм деж хъума 
зэрыхъу щIыкIэм.

Сабий зеиншэхэмрэ
адэ-анэхэм я нэIэ щIэмытыж 
сабийхэмрэ я хуитыныгъэхэр 

хъумэныр
Уполномоченнэм ипэ илъэсхэми хуэдэу, 

иджыри зэпымыууэ и нэIэ тетщ сабий зе-
иншэхэр, адэ-анэхэм я нэIэ щIэмытыж са-
бийхэр псэупIэкIэ къызэгъэпэщыным теухуа 
законыр гъэзэщIа зэрыхъум.

2020 гъэм гъатхэпэм и 18-м Уполномочен-
нэм зыкъыхуигъэзащ ныбжьыщIэ зеиншэ  К. 
икIи жиIащ езымрэ и дэлъхумрэ фэтэрым 
къызэрыщIагъэкIыр. Фэтэрым ахэр щыпсэ-
уащ Афганистаным щызэуа я адэм щIыгъуу. 
Я адэр дунейм ехыжри, и бынхэр абы и 
фэтэрым къыщIэгъэкIыным теухуа Iуэхур 
къаIэтауэ арат. Уполномоченнэр а Iуэхур 
зезыхуэхэм ягурыIуащ сабий зеиншэхэр 
фэтэркIэ къызэгъэпэщыным хуэунэтIа прог-
раммэм ипкъ иткIэ зэдэлъхузэшыпхъум 
псэупIэ къратыхукIэ, зыщIэс унэм зэкIэ 
къыщIамыгъэIэпхъукIыну.

Къэрал, муниципальнэ органхэр сыт хуэ-
дизу емыгугъуми, зеиншэхэр псэупIэкIэ 
къызэгъэпэщынымкIэ я пщэ къыдэхуэ къа-
лэнхэр нэсу гъэзэщIа хъуркъым.

Къапщтэмэ, сабий зеиншэхэу, зи адэ-
анэхэм я нэIэ щIэмытыжу къэнахэу псэупIэ 
зратын хуейуэ 2019 гъэм щIышылэм и 1-м 
ирихьэлIэу чэзум щытащ 1466-рэ, абыхэм 
ящыщу 1121-м икIэщIыпIэкIэ фэтэр иратын 
хуейт, апхуэдэ хуитыныгъэ яIэти. 2020 гъэм 
щIышылэм и 1-м ирихьэлIэу республикэм 
фэтэр иратын хуейуэ щатхахэм я бжыгъэр 
1391-рэ хъурт, абыхэм ящыщу 1054-р хуитт 
псэупIэр пIалъэ къыхамыгъэкIыу къратыну, 
абыхэм я ныбжьыр илъэс 18 зэрырикъуам 
къыхэкIыу. 2020 гъэм къриубыдэу учётым 
ягъэуващ цIыхуи 103-рэ икIи 2021 гъэм 
щIышылэм и 1-м ирихьэлIэу зи гугъу тщIыхэм 
хуэдэу республикэпсо спискэм итащ цIыху 
1460-рэ, абыхэм ящыщу 1126-м хуитыныгъэ 
яIэщ икIэщIыпIэкIэ унэ къратыну, абыхэм я 
ныбжьыр илъэс 18 зэрырикъуам ипкъ иткIэ.

Урысей Федерацэм ЦIыхухэм щIэныгъэ 
егъэгъуэтынымкIэ и министерствэмрэ Къэ-
бэрдей-Балъкъэр Республикэм и Прави-
тельствэмрэ зэращIылIа ЗэгурыIуэныгъэм 
ипкъ иткIэ, зи гугъу тщIы гупхэм щыщхэр 

псэупIэкIэ къызэгъэпэщыным трагъэкIуэдэн 
папщIэ 2019 гъэм республикэм щыхухахауэ 
щытащ сом мелуан 43,8-рэ абы щыщу сом 
мелуан 40,7-р къэрал бюджетым къыхэкIащ, 
сом мелуани 3,06-р республикэ бюджетым 
щыщт. Къэбэрдей-Балъкъэр Республикэм а 
Iуэхум иджыри сом мелуан 36,9-рэ хилъхьащ 
республикэ бюджетым къыхэкIыу. 2019 гъэм 
а мылъкум и процент 99,8-р къыхуагъэсэбэ-
пащ зыхухахам.

Къэралым и пщэ дэлъ къалэныр 
 игъэзэщIэным хуэунэтIауэ, ЗэгурыIуэны-
гъэм ипкъ иткIэ, 2020 гъэм а Iуэхум тра-
гъэкIуэдэну яубзыхуауэ щытащ сом мелуан 
42,9-рэ. Абы щыщу сом мелуан 39,9-р къэ-
рал бюджетым, сом мелуанищыр Къэбэр-
дей-Балъкъэр Республикэм и республикэ 
бюджетым щыщт. Республикэ бюджетым 
абы иджыри сом мелуан 50 щIигъуауэ щы-
тащ. Хухаха мылъкум щыщу а Iуэхум къы-
хуагъэсэбэпащ сом мелуани 10,7-рэ, унэ 
зратын хуейхэм псэупIэ къахуэщэхуным теу-
хуа зэгурыIуэныгъэ 69-рэ зэращIылIащ. Ап-
хуэдэу щытми, псэупIэхэр къэщэхуным теу-
хуа зэгурыIуэныгъэхэр щызэращIылIар 2020 
гъэм и шыщхьэуIу мазэрауэ зэ рыщытым 
къыхэкIыу, 2020 гъэм сабий зеиншэхэм 
фэтэру къыхуащэхуну яубзыхуа бжыгъэр 
илъэсым и кIэ пщIондэ яхузэфIэкIыжакъым. 
Электроннэ мардэм тету аукционхэр 2020 
гъэм гъатхэпэм и 20-м къыщыщIэдзауэ ба-
дзэуэгъуэм и 20 пщIондэ плIэнейрэ къра-
лъхьащ Зыуэ щыт хъыбарегъащIэ системэм, 
ауэ унэ зыщэхэр абыхэм къапэджэжакъым. 
Мылъкум щыщу мащIэ фIэкIа къыщIамы-
гъэсэбэпам (процент 25,6-рэ) къызыхэкIар 
Къэбэрдей-Балъкъэр Республикэм ямы-
гъэIэпхъуэ мылъкур щэнымкIэ щыIэ щы-
тыкIэрщ, коронавирус узыфэ зэрыцIалэм 
зэрызиубгъуам къыхэкIыу республикэм и 
экономикэм зиужьыныр щIэужьыхауэ зэры-
щытарщ.

Абы ипкъ иткIэ, 2019 гъэм сабий зеиншэхэм 
псэупIэу 171-рэ къыхуащэхуамэ, 2020 гъэм 
иратар зэрыхъур унэ 12-щ.

2020 гъэм дыгъэгъазэм и 22-м Iэ зытрадза 
ЗэгурыIуэныгъэ №073-09-2020-470/4-м къы-
зэрыщыгъэлъэгъуамкIэ, а мурадхэм тра-
гъэкIуэдэну яубзыхуащ сом мелуан 48,2-рэ. 
Абы щыщу сом мелуан 44,9-р къэрал 
 бюджетым къыхэкIынущ, сом мелуани 3,4-р 
Къэбэрдей-Балъкъэр Республикэм и рес-
публикэ бюджетым и мылъкущ.

Нэхъ пасэу, уполномоченнэхэр Урысей 
 Федерацэм и Президент Путин В. В. щыIу-
щIам, жэрдэм къыхалъхьауэ щытащ «Сабий 
зеиншэхэм папщIэ псэупIэхэр» Президент 
программэ хэха къащтэну, абы текIуэдэну 
мылъкури къэрал бюджетым щхьэхуэу 
къыхэкIыну ягъэувыну. Ди жэрдэмым лъаб-
жьэ хуэтщIари Урысейм «рязань» е «калугэ» 
зеиншэхэр щыIэн зэрыхуэмейрщ икIи адэ-
анэншэу къэнахэр псэупIэкIэ къызэ-
гъэпэщыныр щIыналъэм бгъэдэлъ мылъ-
кум елъытауэ щыт зэрымыхъунурщ.

ЦIыхухэм, псом
хуэмыдэу Iэзэгъуэ

зыхуамыгъуэт узыфэхэр 
зыпкърыт сабийхэм,
загъэхъужынымкIэ,

хущхъуэкIэ
къызэрагъэпэщынымкIэ яIэ 

хуитыныгъэхэр хъумэныр
Къэбэрдей-Балъкъэрым нэхъ кIащхъэ 

щыхъуркъым узыфэ хьэлъэхэр (яхуэмыгъэ-
хъужхэр) зыпкърытхэм еIэзэнымкIэ щыIэ 
 гугъуехьхэр. Абы къыхэкIыу Уполномочен-
нэр яужь итщ а социальнэ гугъуехьыр дэ-
гъэкIа хъуным. А Iуэхум куэдрэ щы-
тепсэлъыхьащ Урысей Федерацэм хыхьэ 
щIыналъэхэм щыIэ Уполномоченнэхэм я 
зэзыгъэуIу советхэм я зэIущIэхэм, щIэны-
гъэ-практикэ конференцхэр ирагъэкIуэкIащ, 
доклад хэхахэр ягъэхьэзыращ, къэралым, 
щIыналъэхэм я хъыбарегъащIэ IуэхущIа-
пIэхэри къагъэсэбэпурэ жылагъуэр мы 
гугъу ехьым къыхэкIа хъунымкIэ щыIэ Iуэху 
еплъыкIэхэр хэIущIыIу ящIащ. Уполномочен-
нэм а Iуэхур къыщиIэтащ Къэбэрдей-Балъ-
къэр Республикэм и Парламентым икIи абы 
хэкIыпIэ хуэхъунухэм щытепсэлъыхьащ, кон-
ференцхэм я утыку тIэунейрэ къихьащ, 
илъэс къэс ищI докладхэм къыщыхигъэ-
щащ абы теухуауэ цIыхухэр гугъуехьы ш-
хуэхэм зэрыхэтыр, нэхъыщхьэращи, Къэ-
бэрдей-Балъкъэр Республикэм Узыншагъэр 
хъумэнымкIэ и министерствэм щIыгъуу 
ядэIэпыкъуащ узыфэ яхуэмыгъэхъужхэр 
зыпкърытхэу республикэм щыпсэухэм.

Куэдрэ узримыхьэлIэ, яхуэмыгъэхъуж 
узыфэхэу Къэрал регистрым ихуахэм хуэ-
дэхэр зыпкърытхэу 113-рэ республикэм исщ, 
2020 гъэм дыгъэгъазэм и 31-м ирихьэлIэу 
ятхауэ. Хущхъуэрэ хущхъуэгъуэ зыхэлъ 
ерыскъы хэхарэ Къэбэрдей-Балъкъэр Рес-
публикэм и республикэ бюджетым щыщ 
мылъкукIэ къыхуащэхуным цIыху 61-рэ 
хуэныкъуэт.

Апхуэдэ сымаджэхэр хущхъуэрэ хущхъуэ-
гъуэ зыхэлъ ерыскъы хэхауэ зыхуэныкъуэм 
псори зэхэту сом мелуан 84,7-рэ хуэзащ.

2020 гъэм апхуэдэ узыфэхэр зыпкърытхэм 
зыхуэныкъуэхэр къыхуащэхуным сом мел-
уан 60,4-рэ трагъэкIуэдащ. Абы щыщу сом 
мелуан 13,3-р къэрал бюджетым къыхэкIащ, 
сом мелуан 47,1-р республикэ бюджетым 
къыхаха мылъкущ.

Урысей Федерацэм и Президентым 2021 
гъэм и пэщIэдзэм ди къэралым зэи къы щы-
мыхъуа унафэ къищтащ - илъэсым къриу-
быдэу сом мелуанитхум щIигъу къы зыIэ-
рыхьэхэм налогыу ятым хэгъэхъуэным теу-
хуауэ.

 Апхуэдэу къыхэкIыну къалъытэ сом ме-
лард 60 хуэдиз хъур сабий сымаджэ 

хьэлъэхэр гъэхъужыным, абыхэм ядэIэпы-
къуным трагъэкIуэдэнущ.

А жэрдэмыр жылагъуэм хуабжьу ягу ири-
хьащ икIи фIыщIэ хуащIащ. А Iуэхур зезы-
гъэкIуэну «Круг добра» фонд хэхаи къызэра-
гъэпэщащ. Фондым и мылъкур тэмэму, 
зыхухахэм къахуэщхьэпэу къагъэсэбэпын 
папщIэ абы зи нэIэ тетыну совет зэхашащ, 
дохутыр, къэрал къулыкъущIэ, жылагъуэ 
лэжьакIуэ цIэрыIуэхэр хэту. Абы къыдэкIуэу 
Урысей Федерацэм Узыншагъэр хъумэным-
кIэ и министерствэм зэхилъхьащ а узыфэ 
лIэужьыгъуэхэм хагъэхьэнухэр дэтхэнэхэра-
ми, къимыдэкIэ, хущхъуэхэм ящыщуи сы-
маджэхэм ирахьэлIэнухэри яубзыхуащ 
(лIэужьыгъуэ 41-рэ хъууэ). ЗэкIэ къызэра-
лъытамкIэ, апхуэдэ щIыкIэкIэ ягъэхъужын 
хуей сабийхэр миниплI мэхъу.

ЦIыхум и хуитыныгъэхэмкIэ 
уполномоченнэм и

институтым зегъэужьыныр, 
законодательствэр 

егъэфIэкIуэныр

2020 гъэр Урысей Федерацэм ЦIыхум и 
 хуитыныгъэхэр хъумэнымкIэ и уполномочен-
нэхэм я дежкIэ щытащ икъукIэ мыхьэнэшхуэ 
зиIэу, къалэнышхуэ я пщэ къыщыдэхуа зэ-
ману.

2020 гъэм гъатхэпэм и 18-м Урысей Феде-
рацэм и Президентым Iэ щIидзащ «ЦIыхум и 
хуитыныгъэхэмкIэ уполномоченнэу Урысей 
Федерацэм и щIыналъэхэм щыIэхэм ятеу-
хуауэ» Федеральнэ закон №48-ФЗ-м.

ЦIыхум и хуитыныгъэхэмкIэ уполномочен-
нэхэу Урысей Федерацэм хыхьэ щIына-
лъэхэм щыIэхэм я лэжьыгъэр тэмэму къызэ-
гъэпэща, унэтIа хъун папщIэ а Законым упол-
номоченнэхэр зытетыну хабзэхэр иубзы-
хуащ, къэрал властым и органхэмрэ граждан 
жылагъуэм и институтхэмрэ зэрадэлэжьэну 
щIыкIэхэр игъэбелджылащ.

Законыр къызэращтам и фIыгъэкIэ щIына-
лъэхэм щыIэ уполномоченнэхэм хабзэ и 
лъэныкъуэкIэ дэIэпыкъуэгъу лъабжьэ лъэщ 
яIэ хъуащ икIи цIыхум и хуитыныгъэхэр 
 хъумэнымкIэ IэмалыщIэхэри абы къаритащ.

Федеральнэ законым щIыналъэхэм я 
уполномоченнэхэм я полномочиехэм зре-
гъэубгъу: зи хуитыныгъэхэр къызэпауда 
цIыху щхьэхуэм е пыухыкIауэ мыубзыхуа 
цIыху гупым къащхьэщыжу судым админи-
стративнэ лъэIукIэ зыхуагъэзэну, апхуэдэу 
къару зыгъуэта суд унафэм и тэмэмагъыр 
къипщытэн папщIэ прокуратурэм елъэIуну 
хуит ещI.

Къапщтэмэ, уполномоченнэр хуитщ закон-
кIэ къару зыгъуэта граждан, административ-
нэ суд унафэхэм ехьэлIа материалхэм щы-
гъуазэ зищIыну, граждан тхьэусыхафэхэр 
щызэпкърахым и мызакъуэу, цIыхухэм я 
 хуитыныгъэхэмрэ щхьэхуитыныгъэхэмрэ зэ-
пымыууэ къызэрызэпаудым теухуауэ къаIэ-
рыхьа дэтхэнэ информацэми щыхэплъэкIэ 
хэтыну. Абыхэм къадэкIуэу законым гурыIуэ-
гъуэу еубзыху уполномоченнэр и къулыкъум 
щагъэувкIэ е щытрагъэкIкIэ къалъытэн 
 хуейхэр, апхуэдэу властым и органхэр упол-
номоченнэхэм я чэнджэщхэм зэрыхэплъэ 
щIыкIэр. Федеральнэ законым иубзыхуа 
апхуэдэ мардэхэр республикэ законым 
хэзылъхьэж зэхъуэкIыныгъэхэр Къэбэрдей-
Балъкъэр Республикэм и Парламентым къи-
щтащ 2020 гъэм и дыгъэгъазэ мазэм.

Къэбэрдей-Балъкъэр Республикэм и 
 Iэтащхьэм къыхилъхьа а законопроектыр 
КъБР-м и Парламентым и депутатхэм зэ-
акъылэгъуу къызэращтам къегъэлъагъуэ 
цIыхухэм я хуитыныгъэхэмрэ граждан щхьэ-
хуитыныгъэхэмрэ хъумэным республикэм 
 гулъытэ нэс зэрыщыхуащIыр. Апхуэдэу 
къыхэгъэщын хуейщ мы законым ипкъ иткIэ 
уполномоченнэм и статусыр, ар зыми и 
унафэм щIэмытынымкIэ мылъку, социа-
льнэ шэ сыпIэхэр къызэраIэтыр икIи лэжьа-
пщIэр, медицинэ, социальнэ, къинэмыщI 
Iуэху тхьэбзэу хуащIэхэр Къэбэрдей-Балъ-
къэр Республикэм и Правительствэм и япэ 
къуэ дзэм хуагъэува шэсыпIэхэм зэрына-
гъэсыр. Республикэм и Iэтащхьэм апхуэдэу 
къыддиIыгъащ аппаратым штаткIэ щыла-
жьэхэм я бжыгъэм хэгъэхъуэным теухуауэ 
къы хэтлъхьахэр икIи а Iуэхум хэплъэну зыхуэ-
фащэ гъэзэщIакIуэ органхэм яхуигъэуващ.

Федеральнэ законым и проектым щелэжь 
лъэхъэнэм дэ зэхъуэкIыныгъэ пыухыкIахэр 
дгъэхьэзырауэ щытащ икIи абы ящыщ куэд 
пхыкIащ. Апхуэдэу щыт пэтми, субъектхэм 
щыIэ уполномоченнэхэм я аппаратхэм штат-
кIэ щылажьэхэм я бжыгъэр зыубзыху мар-
дэхэр гъэувыным, цIыху мин 40-м щIигъу 
щыпсэу муниципальнэ щIыналъэхэм упол-
номоченнэм и полномочнэ лIыкIуэу щыIэхэм 
Москва областым и щапхъэм тету улахуэ 
яхуэгъэувыным ятеухуауэ къыхэтлъхьахэр 
къыддаIыгъакъым.

Ауэ дэ ди фIэщ мэхъу а Iуэхур зи чэзу къа-
лэнхэм зэращыщыр. Абы къыхэкIыу ди му-
радщ Урысей Федерацэм и субъектхэм щыIэ 
уполномоченнэхэм я зэзыгъэуIу советхэр, 
федеральнэ Уполномоченнэр къэдгъэсэбэ-
пу федеральнэ законым хэлъхьапхъэу къэт-
лъытэ зэхъуэкIыныгъэхэр аргуэру къэтIэ-
тыжыну.

Абы и лъэныкъуэкIэ гу ялъытапхъэщ 
мыпхуэдэ бжыгъэхэм.

ЦIыхум и хуитыныгъэхэмкIэ уполномочен-
нэу Кавказ Ищхъэрэ федеральнэ округым и 
щIыналъэхэм щыIэхэм я аппаратхэм штаткIэ 
щылажьэхэм я бжыгъэр: Дагъыстэн Рес-
публикэм - цIыху 12, Шэшэн Республикэм - 
цIыху 64-рэ, Ингуш Республикэм - цIыхуи 10, 
Ставрополь крайм - цIыху 13, Къэрэшей-
Шэрджэс Республикэм - цIыхуи 9, Къэ-
бэрдей- Балъкъэр Республикэм - цIыхуи 5 
(2020 гъэм щIышылэм и 1-м ирихьэлIэу).

(КIэлъыкIуэр 4-нэ нап.).

ЦIыхум  и  хуитыныгъэхэмкIэ  уполномоченнэу
Къэбэрдей-Балъкъэр  Республикэм  щыIэм  2020
гъэм  иригъэкIуэкIа  лэжьыгъэм  теухуа  доклад

(ПэщIэдзэр 2 - 3-нэ нап.).

«Урысей Федерацэм и субъектхэм я къэ-
рал властым и лIыкIуэ (законхэр къыдэзы-
гъэкI), гъэзэщIакIуэ органхэм я къызэгъэ пэ-
щыкIэм теухуауэ псоми яхуэгъэза хабзэхэм   
я IуэхукIэ» 1999 гъэм жэпуэгъуэм и 6-м 
 къащта федеральнэ закон №184-ФЗ-м, Уры-
сей Федерацэм и субъектхэм щыIэ уполно-
моченнэхэм я лэжьэкIэ хабзэм и лъабжьэу 
нэхъ япэкIэ щытам, и 16.1-нэ статьям щIына-
лъэхэм щыIэ уполномоченнэхэм я статусыр 
федеральнэ IэнатIэм щыщIигъэ быдэу икIи 
уполномоченнэхэм я IуэхущIапIэхэр Урысей 
Федерацэм и субъект псоми къыщызэ-
гъэпэщынымкIэ мардэ пыухыкIахэр иуб-
зыхуу арат. Апхуэдэу щыщыткIэ, щIыналъэ 
уполномоченнэхэм я лэжьэкIэр субъект 
зэмылIэужьыгъуэхэм къызэрыщызэра-
гъэпэщыр зэрызэтемыхуэм къыхэкIыу, зи 
 хуитыныгъэхэр къызэпауда цIыхухэм ядэ Iэ-
пы къунымкIэ абыхэм ябгъэдэлъ зэфIэкIри 
зэхуэдэтэкъым. Гугъуехьхэм я нэхъыщхьэр 
цIыхухэм я хуитыныгъэхэмкIэ уполномочен-
нэу субъектхэм щыIэхэм граждан хуитыны-
гъэхэмрэ щхьэхуитыныгъэхэмрэ хъумэным-
кIэ яIэ юридическэ, къызэгъэпэщыныгъэ хэ-
кIыпIэхэр хуабжьу зэрызэщхьэщыкIырт.

Иджырей законым и проектыр щагъэ-
хьэзыр зэманым къриубыдэу абы зыбжанэ-
рэ щытепсэлъыхьащ цIыхум и хуитыныгъэ-
хэмкIэ урысей уполномоченнэхэм я Зэзы-
гъэуIу советым и зэIущIэхэм. Апхуэдэ лэ-
жьыгъэшхуэм и фIыщIэкIэ «ЦIыхум и 
хуи  тыныгъэхэмкIэ уполномоченнэу Урысей 
Федерацэм и субъектхэм щыIэхэм я Iуэху-
кIэ» Федеральнэ законым зыкъомкIэ игъэ-
зэкIуэжащ япэрей хабзэ мардэм хэлъа 
 ныкъусаныгъэхэр икIи цIыхум и хуитыныгъэ-
хэмкIэ уполномоченнэу Урысей Федерацэм 
и щIыналъэхэм щыIэхэр зыми и уна-фэм 
щIэмытынымкIэ статусыр щIигъэбыдащ.

ЦIыхум и хуитыныгъэхэмкIэ уполномочен-
нэу Урысей Федерацэм и субъектхэм щы-
Iэхэр щIыналъэ къэрал къулыкъущIэу къэ-
нэжащ, ахэр я къулыкъум ягъэув (хах) Уры-
сей Федерацэм и субъектхэм я къэрал 
властым и лIыкIуэ (законхэр къыдэзыгъэкI) 
органхэм икIи абыхэм я лэжьыгъэр къызэра-
гъэпэщ щIыналъэ бюджетхэм я ахъшэкIэ. 
Ауэ Урысей Федерацэм и субъектхэм щыIэ 
уполномоченнэхэр щагъэувкIэ е и пIалъэр 
къэмысауэ щытрагъэкIкIэ абыхэм я канди-
датурэхэм ЦIыхухэм я хуитыныгъэхэмкIэ 
уполномоченнэу Урысей Федерацэм щыIэр 
арэзы техъуэн хуейщ (Федеральнэ законым 
и 5-нэ статьям и Iыхьэ 4-нэ, 8-нэ статьям и 
Iыхьэ 3-нэ) икIи апхуэдэ хабзэм уполномо-
ченнэм и статусымрэ ар зыми и унафэм 
щIэмытынымкIэ шэсыпIэхэмрэ къеIэт.

2020 гъэм гъатхэпэм и 18-м къащта Фе-
деральнэ закон №48-м къыдэкIуэу цIыхум          
и хуитыныгъэхэмкIэ уполномоченнэхэм я 
статусыр нэхъри къэIэтынымрэ ахэр зыми и 
унафэм щIэмытынымкIэ шэсыпIэхэр щIэ-
гъэбыдэнымкIэ сэбэп хъуащ «Урысей Фе-
дерацэм и Уголовно-процессуальнэ кодек-
сым и 56-нэ статьям зэхъуэкIыныгъэ хэлъ -
хьэным теухуауэ» 2020 гъэм мэлы жьы хьым 
и 24-м къащта Федеральнэ закон №130-ФЗ-
р; «Урысей Федерацэм и Граждан процес-
суальнэ кодексым и 69-нэ статьям зэ-
хъуэкIыныгъэхэр хэлъхьэным и IуэхукIэ» 
2020 гъэм мэлыжьыхьым и 24-м къащта 
 Федеральнэ закон №131-ФЗ-р. Абыхэм япкъ 
иткIэ ЦIыхум и хуитыныгъэхэмкIэ уполно-
моченнэу Урысей Федерацэм щыIэр, цIыхум 
и хуитыныгъэхэмкIэ уполномоченнэу Уры-
сей Федерацэм и субъектхэм щыIэхэр 
езыхэм я арэзыныгъэ хэмылъу щыхьэту 
ягъэу выфынукъым. Иджы ахэр хуитщ къу-
лыкъукIэ къабгъэдэхуэ къалэнхэр щагъэза-
щIэм щыгъуазэ зыхуэхъуахэм ятеухуауэ уго-
ловнэ, граждан зэхэгъэкIыныгъэхэм щы-
хьэту хэмытыну.

Ар ауэ сытми «юридическэ фащэ» къу-
дейкъым, атIэ омбудсменыр зыми и уна-
фэм щIэмыхуэнымкIэ шэсыпIэ нэсщ, абы 
цIыхухэм къыхуащI дзыхьыр гъэбыдэнымкIэ 
шэсыпIэщ.

ИщхьэкIэ къыщыгъэлъэгъуа законитIыр 
зыгъэхьэзырахэм зыхуагъэувыжауэ щыта 
мурадхэр нэгъэсауэ гъэзэщIа хъун папщIэ, 
дэ къызэрытлъытэмкIэ, щыхьэту мыувы-
нымкIэ хуитыныгъэр езы уполномоченнэхэм 
къадэкIуэу, абыхэм я аппаратхэм я лэ жьа-
кIуэхэми яIэн хуейщ. Уполномоченнэм щIы-
гъуу махуэ къэс къабгъэдэхуэ къалэнхэр ап-
паратым и лэжьакIуэхэми ирахьэкI икIи 
абыхэм ящIэ лэжьыгъэкIэ дэ дызыщыгъуа-
зэ псори. АрщхьэкIэ щыхьэту мыувынымкIэ 
хуитыныгъэр апхуэдэ лэжьакIуэхэм ятехуэр-
къыми, мыбдеж тынш дыдэу къыщыпэп кIу-
хьыфынущ цIыхум и хуитыныгъэхэмкIэ упол-
номоченнэу Урысей Федерацэм и щIына-
лъэхэм щыIэхэм законым ипкъ иткIэ ягъуэта 
хуитыныгъэм.

Гу лъытапхъэщ цIыхум и хуитыныгъэхэмрэ 
щхьэхуитыныгъэхэмрэ къызэрызэпаудам 
теу хуауэ  къаIэрыхьа  тхьэусыхафэм е нэ-
гъуэщI информацэм зэрыхэплъам кърикIу-
ахэм япкъ иткIэ уполномоченнэхэм езыхэм я 
унафэкIэ къэрал органым, муниципальнэ 
органым, организацэм, къулыкъущIэм 
 къащта унафэм е абыхэм я емыгугъуны-
гъэм къыхэкIыу цIыху щхьэхуэм, зи бжыгъэр 
пыухыкIауэ щымыт цIыху гупым я хуиты-
ныгъэхэр, щхьэхуитыныгъэр къызэрызэ-
паудам къыхэкIыу судым тхьэусыхафэкIэ 
зыхуигъэзэну хуитыныгъэ 2020 гъэм гъат-
хэпэм и 18-м къыдэкIа Федеральнэ закон 
№48-м ипкъ иткIэ зэреттар. Судыр апхуэдэ 
Iуэхухэм щыхэплъэм деж уполномоченнэр 
езыр и щхьэкIэ е абы а къалэныр зи пщэ 
 дилъхьа лIыкIуэр щIэс хъунущ. ЩIэуэ  ягъуэта 
а полномочиехэр нэхъ тегушхуауэ къагъэсэ-
бэпмэ, Урысей Федерацэм и щIыналъэхэм 
хуитыныгъэхэр хъумэнымкIэ щыIэ уполно-
моченнэхэм я зэфIэкIымрэ пщIэмрэ нэ-
рылъагъуу нэхъ лъагэ хъунущ.

2020 гъэм гъатхэпэм и 18-м къащта Фе-
деральнэ закон №48-м и Iыхьэ 2-м и пункт 

5-м ипкъ иткIэ Урысей Федерацэм и щIы-
налъэм цIыхум и хуитыныгъэхэмкIэ щыIэ 
уполномоченнэр тхьэусыхафэхэм щыхэп-
лъэ кIэ закон къару зыгъуэта граждан, адми-
нистративнэ Iуэхухэм щыгъуазэ зищIыну Iэ-
мал иIэ хъуащ. Ауэ дэ лъабжьэ имыIэу къы-
долъытэ къару зыгъуэта е судыр хэмыплъэу 
зэхуащIыжа уголовнэ Iуэхухэм, уголовнэ жэ-
уап щIахьхэм химыубыдэу къалъыта Iуэ ху-
хэм ехьэлIауэ апхуэдэ хуитыныгъэ зэрамы-
гъэувар. Иджыпсту ищхьэкIэ къыщыгъэ-
лъэгъуа материалхэм щыгъуазэ зищIыну 
пол номочиехэр зиIэр ЦIыхум и хуитыны-
гъэхэмкIэ уполномоченнэу Урысей Федера-
цэм щыIэм и закъуэщ. Къэралым и субъек-
тхэм щыIэ уполномоченнэхэм я зэфIэкIыр 
абы и лъэныкъуэкIэ къэбзыхьащ икIи тхьэу-
сы хафэ щхьэхуэхэр нэгъэсауэ зэп къ ры-
хыным кIэ, зэрыгурыIуэгъуэщи, ар сэбэп           
хъуркъым.

Шэч хэмылъу, 2020 гъэм гъатхэпэм и 18-м 
къащта  Федеральнэ закон №48-ФЗ-р цIы-
хум и хуитыныгъэхэмкIэ уполномоченнэу 
Урысей Федерацэм и щIыналъэхэм щыIэхэм 
я IуэхущIапIэм зегъэужьынымкIэ, абы и пра-
вовой лъабжьэр гъэбыдэнымкIэ лъэхъэ-
нэщIэщ икIи уполномоченнэхэм я дежкIэ ар 
тегъэщIапIэ лъэщщ. Абыхэм къадэкIуэу 
жыIэн хуейщ а законыр нэгъэсауэ дагъуэн-
шэу зэрыщымытыр. Закон мардэу абы ща-
гъэувахэр егъэфIэкIуэным хуэунэтIауэ 
ЦIыхум и хуитыныгъэхэмкIэ уполномочен-
нэу КъБР-м щыIэр къэкIуэну зэманым 
ядэлэжьэнущ ЦIыхум и хуитыныгъэхэмкIэ 
уполномоченнэу Урысей Федерацэм щы-
Iэм, Къэбэрдей-Балъкъэр Республикэм и 
Парламентым.

Уполномоченнэр хабзэхъумэ 
органхэмрэ судхэмрэ

зэрадэлажьэр
ЦIыхум и хуитыныгъэхэм къащхьэ щы-

жыным, граждан шынагъуэншагъэ къызэ-
гъэ пэщыным хуэгъэзауэ Уполномоченнэр 
лъэныкъуэ зэмылIэужьыгъуэхэмкIэ ядо-
лажьэ республикэм и хабзэхъумэ орган-
хэмрэ судхэмрэ. А органхэм я унафэщIхэр 
Уполномоченнэм зэрызахуигъазэхэм гулъы-
тэ яхэлъу хоплъэ. Псом хуэмыдэу лэжьыгъэ-
кIэ быдэу дапыщIащ Къэбэрдей-Балъкъэр 
Республикэм и прокуратурэм, Тезырхэр 
егъэп  шынынымкIэ федеральнэ къулыкъу-
щIапIэм и Управленэу Къэбэрдей-Балъ- 
къэр Республикэм щыIэм, Суд приставхэм          
я федеральнэ къулыкъущIапIэм и Управ-
ленэу Къэбэрдей-Балъкъэр Республикэм 
щыIэм. Мы лэжьыгъэр нэрылъагъуу япэкIэ 
игъэкIуэтащ ягъэтIысауэ уголовнэ-гъэ зэ-
щIакIуэ системэм и IуэхущIапIэхэм щаIыгъ-
хэм я хуитыныгъэхэр хъумэным и лъэныкъуэ-
кIэ Урысей Федерацэм и субъектхэм цIыхум 
и хуитыныгъэхэмкIэ уполномочен-нэу 
щыIэхэм прокуратурэм и органхэр нэхъ 
быдэу япыщIауэ зэрыщытыпхъэм теухуауэ 
Урысей Федерацэм и Президентым 2020 
гъэм и гъатхэпэ мазэм къигъэувахэм.

БлэкIа илъэсым уголовнэ суд Iуэхухэм хэ-
хуахэм ящыщу цIыху 45-м Уполномоченнэм 
зыкъыхуагъэзащ уголовнэ жэуапым ира-
шэлIэну къазэрытемыхуэм, зэхэгъэкIыны-
гъэхэр езыгъэкIуэкIхэм Iуэхум нэфI-ней 
зэрыхалъхьэм, къуаншагъэ зэрабгъэдэ мы-
лъымкIэ къахь щапхъэхэмрэ щыхьэтхэм 
жаIэхэмрэ судым къызэримыщтэм, зэхэгъэ-
кIыныгъэхэр законым къемызэгъыу кIы-
хьлIыхь зэращIым, нэгъуэщIхэми ятеухуауэ 
къэтхьэусыхэу. Тхыгъэхэм я нэхъыбапIэр 
къыщытIэрыхьам ахэр зэхагъэкIыу е судым 
щыхэплъэу хуежьати, уголовно-процес-        
суальнэ законым къызэригъэувым тету, 
абыхэм къыщыгъэлъэгъуахэр щыIэ хаб-
зэхэм тету зэхагъэкIын папщIэ дэ прокура-
турэм и органхэм лъэIукIэ захуэдгъэзащ.

ЦIыхухэм къытхуатхахэм дызэрыхэплъам 
кърикIуахэр, апхуэдэу Къэбэрдей-Балъкъэр 
Республикэм и прокуратурэм, Урысей Фе-
дерацэм СледствиемкIэ и комитетым След-
ствиемкIэ и управленэу КъБР-м щыIэм, 
 КъБР-м щыIэ МВД-м, КъБР-м Суд департа-
ментымкIэ и управленэм, ЗэзыгъэкIуж су-
ды щIэ хэм я лэжьыгъэр къызэгъэпэщыным-
кIэ КъБР-м щыIэ IэнатIэм Уполномоченнэм 
къыIэрагъэхьа информацэр щыхьэт тохъуэ 
уголовнэ суд Iуэхухэм хэхуа куэдым я хуи-
тыныгъэхэр къызэрызэпаудым икIи апхуэдэ 
мыхъумыщIагъэхэр гъэмэщIэным дэ рес-
публкэм и хабзэхъумэ органхэм дащIыгъуу 
ерыщу делэжьын зэрыхуейм. Къап щ тэ мэ, 
уголовнэ суд зэхэгъэкIыныгъэ щIидзэ ным 
ипэ къихуэу къуаншагъэхэр зэрызэхагъэкIыр 
законым къигъэувхэм къызэрезэгъым кIэ-
лъыплъынымкIэ лэжьыгъэхэм хиубыдэу про-
куратурэм и органхэм я закъуэ дознаниемрэ 
пэублэ следствиемрэ федеральнэ зако-
нодательствэм къемызэгъ мыхъумыщIа-
гъэу 18647-рэ ялэжьауэ къыщIагъэщащ. 
Абыхэм ящыщу 130-р хабзэм зыкIи къемы -
зэгъыу  уголовнэ Iуэхухэр къызэрызэIуа-
харщ. Уголовнэ Iуэхухэм ящыщу 643-р 
следст виемкIэ органхэм зэхагъэкIакъым 
 уго  ловно-процессуальнэ законым щыуб-
зыхуа пIалъэхэм къриубыдэу. Апхуэдэ 
мыхъу мыщIагъэхэр ягъэзэкIуэжын папщIэ 
про курорхэм, УФ-м и Уголовно-процес-           
суальнэ кодексым и 37-нэ статьям тету, след-
ствиемрэ дознаниемкIэ органхэм я уна-
фэщIхэм тхыгъэ зэмылIэужьыгъуэу 2175-рэ 
хуагъэхьащ. Абыхэм япкъ иткIэ къуаншагъэ 
зыIэщIэкIа къулыкъущIэ лэжьакIуэхэм ящы-
щу 729-рэ дисцилинарнэ жэуапым ирашэ-
лIащ.

Урысей Федерацэм СледствиемкIэ и 
 комитетым СледствиемкIэ и управленэу 
 КъБР-м щыIэм тхьэусыхафэу, къинэмыщI 
тхыгъэу 2020 гъэм 482-рэ Iэрыхьащ след-
ствиер, зэхэгъэкIыныгъэхэр, оперативнэ- 
къэлъыхъуакIуэ Iуэхур щрагъэкIуэкIкIэ хаб-
зэхъумэ органхэм я лэжьакIуэхэм цIыхум я 
хуитыныгъэхэр къызэрызэпаудым теухуауэ. 

Тхьэусыхафэхэм ящыщу 72-м къыщыгъэ-
лъэгъуат уголовнэ зэхэгъэкIыныгъэхэм хэху-
ахэм, суд зытращIыхьахэм, нэгъуэщIхэм 
 къарукIэ зэрытракъузэр, залымыгъэ зэры-
рахыр. Апхуэдэ тхьэусыхафэхэм я нэхъы-         
бапIэр, 392-р, зыхуэгъэзауэ щытар полицэм 
и лэжьакIуэхэрщ. Мыдрейуэ, тхыгъэ 54-р 
Тезырхэр егъэпшынынымкIэ федеральнэ 
къулыкъущIапIэм и Управленэу КъБР-м 
щыIэм, 28-р Суд приставхэм я федеральнэ 
къулыкъущIапIэм и Управленэу КъБР-м 
щыIэм, 4-р УФ-м СледствиемкIэ и комите-
тым СледствиемкIэ и управленэу КъБР-м 
щыIэм, 2-р Урысей гвардиемкIэ управленэу 
КъБР-м щыIэм, 1-р Урысей Федерацэм 
 ШынагъуэншагъэмкIэ и федеральнэ къу-
лыкъущIапIэм и Управленэу КъБР-м щыIэм, 
1-р прокуратурэм я лэжьакIуэхэм ятеухуат. 
Абыхэм зэрыхэплъам кърикIуахэм япкъ ит-
кIэ уголовнэ Iуэхуу 24-рэ ирагъэжьащ. Но- 
бэм ирихьэлIэу Iуэху 11-р зэхэгъэкIын яухри, 
судым ягъэхьащ, адрейхэм иджыри йолэжь.

Полицэм и лэжьакIуэхэм цIыхухэм я хуи-
тыныгъэхэмрэ абыхэм законкIэ я сэбэп зы-
хэлъхэмрэ къызэрамылъытэм теухуауэ 
 КъБР-м щыIэ МВД-м тхьэусыхафэ 339-рэ 
 хуагъэхьащ. Ахэр зэрызэхагъэкIам ипкъ ит-
кIэ тхыгъэу 49-м итхэр пэжу къалъытащ. 
Абыхэм ящыщу тхьэусыхафэу 8-м хабзэ-
хъумэхэм зэхащIыхьауэ къыщыгъэлъэ-
гъуахэр уголовнэ къуаншагъэу къыщIэкIын-
кIэ хъуну зэрыщытым къыхэкIыу а тхыгъэ-
хэр следствиемкIэ органхэм иратащ.

Следствиемрэ дознаниемкIэ органхэм ха-
бзэм къемызэгъыу цIыху 16 уголовнэ жэуа-
пым ирашэлIащ икIи абыхэм ятеухуауэ къы-
зэIуаха Iуэхухэр судым ягъэхьащ. Ауэ судым 
ахэр хей ищIащ е уголовнэ Iуэхухэр зэ-
хуищIыжащ ягъэкъуаншэхэм кIэралъхьэ ха-
бзэншагъэхэр зэрамылэжьам къыхэкIыу.

Ягъэкъуаншэхэм я хуитыныгъэхэмрэ  
щхьэ хуи тыныгъэхэмрэ следствиемрэ дозна-
ниемкIэ органхэм нэрылъагъуу къызэрызэ-
паудам къыхэкIыу уголовнэ Iуэху 13-м судхэр 
щыхэплъэм къыщIэща апхуэдэ мыхъумы-
щIа гъэхэр адэкIэ къамыгъэхъуну хуагъэуву 
а IэнатIэхэм я унафэщIхэм зыхуэфащэ тхы-
гъэхэр хуагъэхьащ.

Апхуэдэ щапхъэхэм къагъэлъагъуэ Упол-
номоченнэр республикэм и хабзэхъумэ ор-
ганхэм, псом япэу - законхэр зэрагъэзащIэм, 
цIыхухэм я хуитыныгъэхэр зэрыдагъэкIым 
къэралым и цIэкIэ кIэлъыплъыну зи къа-          
лэн органым - Къэбэрдей-Балъкъэр Респуб-
ликэм и прокуратурэм быдэу япыщIауэ 
лэжьэн зэрыхуейр.

2020 гъэм гъатхэпэм и 18-м къащта Фе-
деральнэ закон №48-ФЗ-м ипкъ иткIэ Упол-
номоченнэм хуитыныгъэ игъуэтащ цIыхум, 
гражданиным и хуитыныгъэхэмрэ щхьэхуи-
тыныгъэхэмрэ хъумэным пыщIа зэхэгъэ-
кIыныгъэхэм езыр и щхьэкIэ е апхуэдэ къа-
лэныр зи пщэ дилъхьа и лIыкIуэр хэты -
нымкIэ. А Iэмалыр Уполномоченнэм къи-
гъэсэбэпащ КъуэщIысокъуэ М. Хь. теухуа 
уголовнэ Iуэхум ехьэлIауэ. Мы Iуэхур рес-
публикэм хуабжьу хэIущIыIу зэрыщыхъуам 
къыхэкIыу Уполномоченнэм и лIыкIуэм 
 КъуэщIысокъуэ М. Хь. зэраубыда щIыкIэм 
щыгъуазэ зищIащ икIи адэкIэ следствиер 
зэрырагъэкIуэкIым и нэIэ тригъэтащ. Аппа-
ратым и лэжьакIуэ судым и зэIущIэ псоми 
ирихьэлIащ. 2021 гъэм гъатхэпэм и 2-м Ар-
уан район судым къищта унафэмкIэ Къуэ-
щIысокъуэ М. Хь. къуаншэу къилъытэри, 
илъэсищкIэ условнэу игъэтIысащ икIи абы 
хиу быдэу гъэунэхуныгъэ пIалъэу зы илъэс 
 игъэуващ. Судыр щекIуэкIым КъуэщIысо-
къуэ М. Хь. и процессуальнэ хуитыныгъэхэр 
къызэпаудауэ къыщIэплъытэн щхьэусы-
гъуэхэр къыкъуэкIакъым икIи абы и лъэны-
къуэкIэ тхьэусыхафэ суд зэхэгъэкIыны-
гъэхэм хэтахэм къаIэтакъым. Мы унафэм 
зэкIэ закон къару игъуэтакъым, ягъэкъуан-
шэ лъэныкъуэр аппеляцэ судым зэрыщыт-
хьэусыхэжам къыхэкIыу. Уголовнэ Iуэхур и 
кIэм нэсыху абы Уполномоченнэм и нэIэ 
т етынущ.

Республикэм и судыщIэхэр 2020 гъэм 
 уголовнэ Iуэху 3372-м хэплъащ. Абыхэм япкъ 
 иткIэ хабзэншагъэхэр ялэжьауэ къалъытэри, 
цIыху 2819-рэ ягъэтIысащ, цIыху 622-м, щIа-
гъэзэхуэн лъабжьэм темыту законым къит 
хэкIыпIэхэр къагъэсэбэпри, уголовнэ жэуа-
пыр щхьэщахащ, цIыху 13-м следствием и 
органхэм зэрагъэкъуаншэхэр ябгъэдэмы-
лъу къилъытэри, судым хей ищIащ.

Уголовнэ Iуэхухэм щыхэплъэкIэ ягъэ-
къуаншэхэм къагъэувхэр судым нэхъ гу-
лъытэ хэлъу зэпкърихынымкIэ, процес-
суальнэ, къинэмыщI документхэм траха 
 копиехэр судым къыIахынымкIэ защIигъэ-
къуэну къелъэIуу Уполномоченнэм цIыху         
21-м зыкъыхуагъэзащ. Апхуэдэу тхьэусы-
хафэ щхьэхуэхэр щыIащ судым къищта 
унафэмкIэ зэрымыарэзым теухуауэ. Тхыгъэ-
хэр къызыбгъэдэкIахэм Уполномоченнэр зэ-
рыхузэфIэкIкIэ ядэIэпыкъуащ, я Iуэхухэр 
 нэсу дагъэкIын папщIэ адэкIэ ялэжьып-
хъэхэр ягуригъэIуащ.

ЯгъэтIысахэр щаIыгъ 
IуэхущIапIэу республикэм 
и щIыналъэм щылажьэхэм 

щаIыгъхэм я хуитыныгъэхэм 
къащхьэщыжыныр

ЯгъэтIысахэм я хуитыныгъэхэр къызэ ры-
зэ рагъэпэщым и нэIэ тригъэтын икIи абы и 
лъэныкъуэкIэ сэбэп хъун папщIэ Уполно-
моченнэр сыт щыгъуи лэжьыгъэкIэ япы-
щIащ Урысейм Тезырхэр егъэпшынынымкIэ 
и федеральнэ къулыкъущIапIэм и Управле-
нэу КъБР-м щыIэм и унафэщIхэм. Уполно-
моченнэр а IуэхущIапIэм и илъэс лэжьыгъэр 
къыщапщытэж зэхыхьэхэм, абы и коллеги-
ем и зэIущIэхэм хэтщ.

Дэ зэхыдощIыкI Тезырхэр егъэпшыны-
нымкIэ федеральнэ къулыкъущIапIэм и 

 Управленэм и лэжьакIуэхэр зыпэрыт Iэна-
тIэр зэрыхьэлъэр, дзыхьщIыгъуэджэу зэры-
щы тыр, абы хуэфэщэн гулъытэ щимыгъуэт 
зэрыщыIэр, ауэ къэралми жылагъуэми я 
дежкIэ а лэжьыгъэм мыхьэнэшхуэ иIэщ. 
Мыбы къулыкъу щызыщIэхэм, дэ къызэ рыт-
лъытэмкIэ, я зэфIэкIыр нэхъыбэу зыхуау-
нэтIыпхъэр суд тезырыр япшынауэ тутна-
къэщхэм къикIыжхэм гужьгъэжьгъ къемы-
гъэщтэнырщ, я Iыхьлыхэмрэ благъэхэм зы-
щIагъэкъуэну, яхуэщхьэпэну гукъыдэж яIэу 
жылагъуэм хэгъэхьэжынырщ.

Мы зэманым Къэбэрдей-Балъкъэр Рес-
публикэм и щIыналъэм уголовнэ тезырхэр 
щрагъэпшын федеральнэ кIэзонэ IуэхущIа-
пIэу 9 щыIэщ. Абыхэм ящыщу тIур къы зэ-
рыкIуэ хабзэ щызекIуэ колониещ, зы колони-
ем (ИК-4) нэхъ япэкIэ ягъэтIысауэ щытауэ 
къытрагъэзэжу уголовнэ къуаншагъэ зы-
лэжьа цIыхубзхэр, зы колонием (ИК-1) япэу 
ягъэтIыса цIыхухъухэр щаIыгъщ. Нэхъ япэкIэ 
ягъэтIысауэ щытауэ къытрагъэзэжу уголов-
нэ къуаншагъэ зылэжьа цIыхухъухэр хабзэ 
гъэткIия щызекIуэ ИК-3-м яшэ. Апхуэдэу 
япэкIэ уголовнэ жэуапым ирамышэлIа, мы-
сакъыныгъэм къыхэкIыу суд унафэкIэ япэу 
ягъэтIыса цIыхухэр щыпсэуным икIи 
щылэжьэным хуэщIащ КП-5-р. Налшык 
дэтщ хабзэншагъэхэр ялэжьауэ хуагъэфа-
щэу зи Iуэхухэр зэхагъэкIхэр щаIыгъ Iуэху-
щIапIэ (СИЗО №1), IэнатIэ пыухыкIам хуа-
гъэува зэманым хуэдизкIэ щылэжьэну зыт-
ралъхьахэр щыпсэу центр (ИЦ-1). Апхуэдэу 
Управленэм хеубыдэ «Тезырхэр егъэп шы-
нынымкIэ федеральнэ къулыкъущIапIэм и 
Управленэу КъБР-м щыIэм инженер-техникэ 
Iэмэпсымэхэмрэ Iэщэ-фащэхэмкIэ къызэ-
гъэпэщынымкIэ и центр», «Тезырхэр егъэп-
шынынымкIэ федеральнэ къэрал къулы-
къущIапIэм и Управленэу Къэбэрдей-Балъ-
къэр Республикэм щыIэм мылъку-техникэ, 
дзэ Iэмэпсымэ IуэхухэмкIэ къызэзыгъэпэщ и 
базэ» федеральнэ кIэзонэ IуэхущIапIэхэр, 
Урысейм Тезырхэр егъэпшынынымкIэ и фе-
деральнэ къулыкъущIапIэм и федеральнэ 
кIэзонэ еджапIэ №214-р, Управленэм и ап-
паратыр. Колониехэм ямыгъакIуэу япшынын 
хуей уголовнэ тезыр зытралъхьахэм суд 
унафэр ягъэзэщIэныр къызэрегъэпэщ уго-
ловнэ-гъэзэщIакIуэ инспекцэм (абы хеубыдэ 
Налшык къалэм тезырхэр егъэпшыныным-
кIэ и къудамэр, муниципалитет зэхуаку Iуэху - 
щIапIэу 5). ЯгъэтIысахэм ящыщу курыт щIэ-
ныгъэ зимыIэхэр щрагъэджэн папщIэ коло-
ниехэм къыщызэрагъэпэщауэ щы ла жьэ 
пщыхьэщхьэ школхэм мы зэманым цIыхуи 
136-рэ щIэсщ. Тезырхэр егъэпшынынымкIэ 
колониехэм щыIэ медицинэ IэнатIэхэр  хе-
убыдэ Урысейм Тезырхэр егъэпшынынымкIэ 
и федеральнэ къулыкъущIапIэм и МСЧ-7 
федеральнэ къэрал кIэзонэ IуэхущIапIэм. 
ЯгъэтIысахэм папщIэ медицинэ дэIэпы-
къуныгъэр къызэрагъэпэщ узыншагъэр 
 хъумэнымкIэ законодательствэм зэрыщауб-
зыхуам тету.

УФСИН-м и IуэхущIапIэ псоми къыщызэ-
рагъэпэщащ дин зэмылIэужьыгъуэхэр зы-
Iыгъхэр тхьэ щелъэIун пэшхэр. Абыхэм я 
щытыкIэм я нэIэ трагъэтщ Урысей Право-
славнэ члисэмрэ КъБР-м и Муслъымэнхэм я 
IуэхущIапIэмрэ я лIыкIуэхэм.

Къэпщытэныгъэхэр щедгъэкIуэкIа тутна-
къэщ псоми библиотекэ хъарзынэхэр щы-
Iэщ икIи абыхэм щIэлъ тхылъхэр пIалъэкIэрэ 
 къагъэщIэрэщIэж, нэхъыбэ ящI.

Къэгъэлъэгъуапхъэщ тезырхэр егъэп шы-
ным кIэ IэнатIэм хиубыдэ IуэхущIапIэхэр 
зыхуеину Iэмэпсымэхэмрэ мылъкумкIэ 
 къы зэгъэпэщынымкIэ, ягъэтIысахэм я псэу-
кIэр егъэфIэкIуэнымкIэ, медицинэ Iуэхут-
хьэбзэхэм зегъэубгъунымкIэ, тезыр зыте-
лъхэм я хуитыныгъэхэр къызэгъэпэщыным-
кIэ иужьрей илъэсхэм зэхъуэкIыныгъэ 
 нэ рылъагъухэр зэрыщыIэр. Ди зэ  дэ лэжьэ-
ныгъэхэр гъэбыдэным хуэгъэзауэ Уполно-
моченнэмрэ Тезырхэр егъэпшынынымкIэ 
федеральнэ къулыкъущIапIэм и Управленэу 
КъБР-м щыIэм и унафэщIымрэ зэгурыIуауэ 
щытащ икIи а зэгурыIуэныгъэм гъэ къэс 
дыхэплъэжурэ къыдогъэщIэрэщIэж.

 Коронавирус уз зэрыцIалэм зыщиубгъуа 
2020 гъэм хабзэншагъэхэр ялэжьауэ хуа-
гъэфащэу зи Iуэхухэр зэхагъэкIхэмрэ ягъэ-
тIысауэ тутнакъэщхэм щыIэхэмрэ къабгъэ-
дэкIыу Уполномоченнэм къыIэрыхьэ тхыгъэ-
хэр нэхъ кIащхъэ хъуами, тхьэусыхафэ хэр 
мымащIэу щыIащ. Ахэр къызыбгъэдэкIа-
хэм жэуап еттыжын папщIэ дэ а гъэм теле-
фоныр нэхъ зыубгъуауэ къэдгъэсэбэпащ. 
Уполномоченнэмрэ Урысейм и ФСИН-м и 
Управленэу Къэбэрдей-Балъкъэр Респуб-
ликэм щыIэм и унафэщIхэмрэ я зэпыщIэ-
ныгъэхэр тэмэму зэрызэтеувам къыхэкIыу 
дэ тхузэфIэкIащ тутнакъэщхэм щаIыгъхэм я 
тхьэусыхафэхэм къыщыгъэлъэгъуа зэкIэ-
лъы мыкIуагъэхэм, ныкъусаныгъэхэм, гу-
гъуехьх эм я нэхъыбэр законодательствэм и 
мардэхэм тету зэман кIэщIым зэхэдгъэкIын.

Къэбэрдей-Балъкъэр Республикэм и 
Жылагъуэ кIэлъыплъакIуэ комиссэм, Са-
бийм и хуитыныгъэхэмкIэ уполномоченнэу 
Къэбэрдей-Балъкъэр Республикэм щыIэм, 
ХьэрычэтыщIэхэм я хуитыныгъэхэм къащ-
хьэщыжынымкIэ уполномоченнэу Къэ-
бэрдей-Балъкъэр Республикэм щыIэм, Къэ-
бэрдей-Балъкъэр Республикэм и прокура-
турэм я лIыкIуэхэм ящIыгъуу Уполномочен-
нэр хэтащ уголовнэ-гъэзэщIакIуэ IэнатIэм и 
IуэхущIапIэхэм цIыхум и хуитыныгъэхэр къы-
зэрыщызэрагъэпэщым теухуауэ Тезырхэр 
егъэпшынынымкIэ федеральнэ къулы-
къущIапIэм и Управленэу Къэбэрдей-Балъ-
къэр Республикэм щрагъэкIуэкIа зэхуэсыш-
хуэм. Езым и полномочиехэм къриубыдэу 
Уполномоченнэр зэкIэлъыкIуэу елэжьащ 
цIыхум и хуитыныгъэр къыщызэпауд, Уры-
сей Федерацэм и уголовнэ-гъэзэщIакIуэ за-
конодательствэм щытемыт къэмыгъэ хъу-
ным, тезыр зытралъхьэхэм папщIэ щыIэ са-
нитар, къинэмыщI мардэхэр къахузэгъэ-
пэщыным.

ИщхьэкIэ къыщыгъэлъэгъуа IуэхущIа-

пIэхэм куэдрэ дызэрыкIуэм икIи абыхэм я 
лэжьэкIэм нэгъэсауэ дызэрыщыгъуазэм 
къыхэкIыу, дэ шэч лъэпкъ къытедмыхьэжу, 
жытIэфынущ хабзэншагъэхэр ялэжьауэ хуа-
гъэфащэу зи Iэхухэр зэхагъэкIхэр, тезырхэр 
зрагъэпшынхэр ягъэува мардэхэм тету 
ерыскъыпхъэхэмкIэ, псэупIэкIэ, тепIэн щIэ-
лъынкIэ къызэрызэрагъэпэщыр. Апхуэдэу 
щыт пэтми, тутнакъэщхэм исхэр IэнатIэ зэ-
мылIэужьыгъуэхэм, абыхэм Уполномочен-
нэм и IуэхущIапIэри яхэту, щотхьэусыхэ. 
 Къапщтэмэ, Урысейм и ФСИН-м и Управле-
нэу Къэбэрдей-Балъкъэр Республикэм щы-
Iэм 2020 гъэм апхуэдэ тхыгъэу 414-рэ къы Iэ-
рыхьащ, уголовнэ-гъэзэщIакIуэ системэм и 
IуэхущIапIэхэм цIыхум и хуитыныгъэхэр 
 къы зэрыщызэпаудым теухуа тхьэусыхафэу 
15 абыхэм яхэту. Уголовнэ-гъэзэщIакIуэ Iэ-
натIэм и IуэхущIапIэхэм нэгъабэ ЦIыхум и 
 хуитыныгъэхэмкIэ уполномоченнэм и ап-
паратым и лэжьакIуэхэр 16-рэ, КъБР-м и 
Жылагъуэ кIэлъыплъакIуэ комиссэм хэтхэр 
15-рэ щыIащ. Ахэр зытекIухьа тхьэусы-
хафэхэмрэ тхыгъэхэмрэ а IуэхущIапIэхэм 
щыхэплъащ ФСИН-м и Управленэм и 
лIыкIуэхэр кърихьэлIэу. Языныкъуэ тхы-
гъэхэр, нэхъ зэрахуэгъэзакIэ, дэ прокурату-
рэмрэ СледствиемкIэ органхэмрэ яхуе-
дгъэхьыжащ зэпкърахыу унафэ пыухыкIа 
тращIыхьын папщIэ.

Къэбэрдей-Балъкъэр Республикэм и про-
куратурэм и лэжьакIуэхэр ФСИН-м и Управ-
ленэм и IуэхущIапIэхэм тхьэмахуэ къэс 
макIуэ. А къэпщытэныгъэхэм къарикIуахэм 
япкъ иткIэ тхыгъэ 62-рэ Урысейм Тезырхэр 
егъэпшынынымкIэ и Управленэу Къэбэр-
дей-Балъкъэр Республикэм щыIэм, абы и 
унафэм щIэт IуэхущIапIэхэм хуагъэхьащ. 
Прокурор кIэлъыплъыныгъэм къриубыдэу 
ятха актхэм къыщыгъэлъэгъуа ныкъусаны-
гъэхэр и зэманым ягъэзэкIуэж, абыхэм ятеу-
хуауэ зэхагъэкIахэр ягъэува пIалъэхэм 
къриу быдэу прокуратурэм и органхэм хуа-
гъэхьыж. А псоми япкъ иткIэ дисциплинарнэ 
жэуапым ирашэлIащ ФСИН-м и Управле-
нэм и лэжьакIуэу 40.

ЯгъэтIысахэр щаIыгъ щIыпIэхэм цIыхум и 
хуитыныгъэхэр къыщызэгъэпэщыным хуэ-
гъэза и лэжьыгъэр Уполномоченнэм къызэ-
регъэпэщ КъБР-м и Жылагъуэ кIэлъыплъа-
кIуэ комиссэм щIыгъуу.

2020 гъэм эпидемиологие щытыкIэр къэ-
ралым щыткIийуэ щыта пэтми, МВД-м яу-
быдахэр пIалъэкIэ щаIыгъ и IуэхущIапIэм             
12-рэ, Урысейм и ФСИН-м и Управленэу                              
КъБР-м щыIэм и IуэхущIапIэхэм 53-рэ 
дыщыIащ. Хэхауэ цIыхуи 126-м щхьэхуэу 
депсэлъащ. Апхуэдэу КъБР-м и Жылагъуэ 
кIэлъыплъакIуэ комиссэм ягъэтIысахэм 
къаб гъэдэкIыу тхыгъэ 32-рэ къыхуэкIуащ. А 
псоми дэ зэщIыгъуу дыхэплъащ икIи жэуап 
пыухыкIахэр еттыжащ. Тхьэусыхафэхэр, 
лъэIухэр нэхъыбэу зытеухуар следствием и 
органхэм уголовнэ Iуэхухэр щызэхэгъэкIып-
хъэ процессуальнэ пIалъэхэм зэрыщIра-
гъэгъурщ, ягъэкъуаншэхэмрэ суд зытра-
щIыхьахэмрэ тутнакъэщхэм зэрыщаIыгъып-
хъэ пIалъэхэм зэрытемытырщ, ягъэтIысахэр 
те зырхэр ирагъэпшынын папщIэ езыхэр 
зыщыщ щIыналъэхэм егъэшэжынырщ, меди-
цинэ кIэлъыплъыныгъэр егъэфIэ кIуэ ны рщ.

Тезырхэр зрагъэпшынхэр щаIыгъ щIы-
пIэхэм щыкIуам деж КъБР-м и Жылагъуэ 
кIэлъыплъакIуэ комиссэм хэтхэр псэупIэхэм, 
шхапIэхэм, гъэсэныгъэ егъэкIуэкIыным ху-
хаха пэшхэм я щытыкIэм йоплъ, ягъэтIыса-
хэм я псэукIэр къызэрызэрагъэпэщым щы-
гъуазэ защI, медицинэ дэIэпыкъуныгъэр зы-
хуэдэмкIэ, шхапIэм, зыгъэпскIыпIэм, жьы-
щIапIэм я лэжьэкIэмкIэ, нэгъуэщIхэмкIи 
мыа рэзыуэ къэтхьэусыхахэм яхуозэ.

2020 гъэм Урысейм Тезырхэр егъэп шы-
нынымкIэ и федеральнэ къулыкъущIапIэм и 
Управленэу КъБР-м щыIэм хиубыдэ Iуэху-
щIапIэхэм ягъэтIысахэм ящыщ куэд зыхэт 
зэрыхьзэрийхэр, нэгъуэщI хабзэншагъэхэр 
къыщыхъуркъым. Налшык къалэм дэт СИЗО-
1-м и лэжьакIуэхэм я къалэнхэр щагъэза-
щIэм ткIийуэ къазэрыпэувам къыхэкIыу а      
Iуэху щIапIэм щаIыгъхэм ящыщ цIыхуищ 
 къарукIэ къызэтрагъэувыIэн хуей хъуауэ 
 щытащ. 

А къэхъукъащIэр зэрызэхагъэкIам къызэ-
ригъэлъэгъуамкIэ, администрацэм и лэ-
жьакIуэхэр законым ебэкъуакъым, хабзэр 
къы зэпызыудахэми ныкъуэдыкъуагъэ е 
 фэбжь гуэр ягъуэтакъым. Мыпхуэдэ дэтхэнэ 
къэхъукъащIэри КъБР-м и Жылагъуэ кIэ-
лъыплъакIуэ комиссэм хэтхэм икъукIэ гу-
лъытэшхуэ яхэлъу зэпкърах, сыту жыпIэ-          
мэ, ягъэтIысахэм яхуэгъэзауэ Iэмэпсымэ 
 хэ  хахэмрэ къарумрэ къагъэсэбэпыну щыхуи-
тыр нэгъуэщI хэкIыпIэ щыщымыIэжым  
дежщ.

Хабзэншагъэхэр ялэжьауэ хуагъэфащэу 
зи Iуэхухэр зэхагъэкIхэм, ягъэкъуаншэхэм, 
ягъэтIысахэм папщIэ медицинэ Iуэхутхьэб-
зэхэр къызэрызэрагъэпэщри зыкъомкIэ 
ефIэ кIуащ. 2020 гъэм хэпщIыкIыу нэхъ ма-
щIэ хъуащ судым и унафэкIэ тезырхэр 
 щрагъэпшын IуэхущIапIэхэм ягъакIуэхэм 
ящыщу жьэн узыр зэуалIэхэр. Апхуэдэу а 
 Iуэ хущIапIэхэм щыIэхэм ящыщу а узыфэм 
зыри илIыкIакъым.

ЯгъэтIысахэм  я дежкIэ сэбэпынагъ 
зыпылъ социальнэ зэпыщIэныгъэхэр гъэ бы-
дэным, гъэсэныгъэ лэжьыгъэр тэмэму унэ-
тIыным толажьэ Урысейм Тезырхэр егъэп-
шы  ныжынымкIэ и федеральнэ къулы къу-
щIапIэм и Управленэу КъБР-м щыIэм и 
IуэхущIа пIэхэм къыщызэрагъэпэща попечи-
тельскэ советхэмрэ адэ-анэхэм я совет-
хэмрэ. ЯгъэтIысахэм ящыщу хабзэр зыгъэ-
защIэхэм я Iыхьлыхэмрэ благъэхэмрэ махуэ 
хэхахэм а IуэхущIапIэхэм кIуэну хуит ящI 
тезырхэр зрагъэпшынхэм я псэукIэм еплъын 
папщIэ. Колоние псоми информацэм и ма-
хуэхэр къыщызэрагъэпэщ, абыхэм щолажьэ 
зи тезырыр нэзыгъэблэгъахэр зыхыхьэжыну 
гъащIэм хуэзыгъэхьэзыр школхэр.

(КIэухыр 5-нэ нап.).

ЦIыхум  и  хуитыныгъэхэмкIэ  уполномоченнэу
Къэбэрдей-Балъкъэр  Республикэм  щыIэм  2020
гъэм  иригъэкIуэкIа  лэжьыгъэм  теухуа  доклад

(КIэухыр. ПэщIэдзэр 2 - 4-нэ нап.).

Хабзэр къызэпамыуду зэман пыухыкIакIэ 
тутнакъэщым исахэр условнэ тезырым хуэ-
гъэкIуэным, абыхэм къахуэнэжа зэманым 
тезырыр зэрырагъэпшын хабзэр нэхъ щабэ 
щIы ным и IуэхукIэ Урысей Федерацэм и 
 Уголовнэ кодексым и 79-нэ, 80-нэ статьяхэм 
къагъэувхэр гъэзэщIэным хуэфащэ гулъытэ 
 егъуэт. IуэхущIапIэхэм щыдагъэкI щIэпхъа-
джагъэ зылэжьахэм къыхуагъэгъуну щIэ -
лъэ IунымкIэ Урысей Федерацэм и Президен-
тым 2001 гъэм дыгъэгъазэм и 28-м къыди-
гъэкIа Указ №1500-м къарит хуитыныгъэр. 
2020 гъэм апхуэдэ зы лъэIу ягъэхьащ щIэп-
хъаджагъэ зылэжьахэм яхуэгъэгъуным пы-
щIа IуэхухэмкIэ КъБР-м и Iэтащхьэм и деж 
щыIэ комиссэм.

КъБР-м и Жылагъуэ кIэлъыплъакIуэ ко-
миссэм хэтхэр щолажьэ Урысейм и ФСИН-м 
и Управленэу КъБР-м щыIэм и жылагъуэ Со-
ветым, тезырхэр щрагъэпшын колониехэм я 
попечительскэ советхэмрэ административнэ 
комиссэхэмрэ.

КъБР-м и щIыналъэм къриубыдэу щыIэ тут-
накъэщхэм законхэр зэрыщагъэзащIэм кIэ-
лъып лъынымкIэ лэжьыгъэр зэи къагъэ-
тIасхъэркъым икIи абы хиубыдэу дяпэкIэ нэхъ 
зыубгъуауэ къагъэсэбэпынущ жылагъуэ кIэ-
лъыплъыныгъэм и иджырей Iэмалхэмрэ хэ-
кIы пIэхэмрэ.

Уполомоченнэм диIыгъщ КъБР-м и Жыла-
гъуэ кIэлъыплъакIуэ комиссэм къиIэта мы 
Iуэхухэр:

хабзэ хэхам тету тутнакъэщым исыну зыт-
ралъхьахэм папщIэ IэнатIэ пыгъэщхьэхукIа-
хэр КъБР-м и щIыналъэм хиубыдэ ИК-3 
 федеральнэ кIэзонэ IуэхущIапIэм, япэу 
къуан шагъэкIэ къыщIэхуа цIыхубзхэр щаIыгъ 
ИК-4 федеральнэ кIэзонэ IуэхущIапIэм къы-
щы зэIухыным теухуа лъэIукIэ Урысейм и 
ФСИН-м зыхуэгъэзэныр;

Урысейм и ФСИН-м и IуэхущIапIэхэм я шта-
тхэм хагъэхъуэнымкIэ Iэмал зэрыщымыIэм 
къыхэкIыу лэжьыгъэмкIэ зэгурыIуэныгъэ 
ира щIылIэу граждан IэщIагъэлIхэр-психо-
логхэр кърагъэблэгъэныр.

Дэ къызэрытлъытэмкIэ, Урысейм и                     
ФСИН-м и МЧС №7 узыншагъэр хъумэным-
кIэ федеральнэ кIэзонэ IуэхущIапIэм и уна-
фэщIхэм, дохутыр псоми я гулъытэр хуау нэ-
тIыпхъэщ Урысей Федерацэм и Правительс т-
вэм 2004 гъэм мазаем и 6-м къыдигъэкIауэ 
щыта унафэ №54-м ипкъ иткIэ нэхъ пасэу 
 хуит ящIыжын папщIэ узыфэ пыухыкIахэр 
зиIэхэр (псом хуэмыдэу жьэн уз зыпкърыт-
хэмрэ япэ гупым хиубыдэ ныкъуэдыкъуагъэ 
зиIэхэмрэ) и зэманым къэхутэным, апхуэдэ 
сымаджэхэр нэхъ пасэу яутIыпщыжын па-
пщIэ судым ягъэхьыну документхэр псын-
щIэу гъэхьэзырыным.

КъБР-м щыIэ МВД-м къыпэщытщ къуанша-
гъэхэр зэралэжьам къыхэкIыу яубыдахэр 
 пIалъэкIэ щаIыгъ и IуэхущIапIэ псоми я щы-
тыкIэр «Хабзэншагъэхэр ялэжьауэ хуагъэфа-
щэу е ягъэкъуаншэу яубыдахэр зэраIыгъ           
щIы  кIэм и IуэхукIэ» 1995 гъэм бадзэуэгъуэм и           
15-м къыдэкIа Федеральнэ закон №103-ФЗ-м, 
а законым ипкъ иткIэ ведомствэм къищта 
мардэхэм къагъэувхэм иригъэзэгъыжыну.

Уполномоченнэмрэ абы и аппаратымрэ дя-
пэкIи текI имыIэу кIэлъыплъынущ ягъэтIы-
сахэр щаIыгъ IуэхущIапIэхэм цIыхум и                            
хуитыныгъэхэр къызэрыщызэрагъэпэщым 
икIи гулъытэ щхьэхуэ хуищIынущ уголовно-
гъэзэ щIа кIуэ законодательствэм къигъэув 
Iуэху псори нэгъэсауэ зэрагъэзащIэм.

Дэ ди къалэн нэхъыщхьэхэм ящыщщ 
цIыхум и пщIэмрэ щIыхьымрэ я хъумакIуэу 
къэралыр зэрыщытым, ахэр ягъэлъэхъ-
шэнымкIэ тегъэщIапIэ щыIэнкIэ зэрымыхъу-
нум теу хуауэ Урысей Федерацэм и Конститу-
цэм къы щыгъэлъэгъуахэр текI имыIэу гъэ-
зэщIэныр къы зэгъэпэщыным къару псори 
хузэщIэ гъэуIуэ ныр.

Иджыри пандемиер нэсу къызэрызэ д- 
 мынэкIам къыхэкIыу 2021 гъэми ди лэжьы-
гъэр къызэрымыкIуэ щытыкIэм итынущ. Ка-
рантиным и лъэхъэнэм етхьэкIа Iуэхухэм                
дэ куэдым щыгъузаэ дыхуащIащ, абы къы-
хэкIыу дыдоIыгъ Федеральнэ уполномочен-
нэ Москальковэ Т. Н. тутнакъэщым зэман 
пыу хыкIакIэ исахэм ящыщу нэхъ зыхуэфа-
щэхэр пIалъэр къэмысу хуит щIыжынымкIэ 
хабзэр пандемием и лъэхъэнэм нэхъ зыуб-
гъуауэ къэгъэсэбэпыным, судымрэ ягъэ-
къуан шэхэмрэ я зэпыщIэныгъэхэм хиубыдэу 
видеоконференцсвязым и Iэмалхэр нэхъ тэ-
мэму щIэгъэкъуэн къэщIыным, ягъэтIыса-
хэм иращэ хъуну ягъэува шхын, хьэпшып 
лIэу жьыгъуэхэм карантиным и зэманым зра-
гъэубгъуным теухуауэ къызыхуриджахэр.

Урысей Федерацэм ЦIыхум
и хуитыныгъэхэмкIэ
и уполномоченнэм,
щIыналъэхэм щыIэ
уполномоченнэхэм 
дазэрыдэлажьэр

Урысей Федерацэм ЦIыхум и хуитыны-
гъэхэмкIэ и уполомоченнэм дызэрыпыщIар 
иужьрей илъэсхэм нэрылъагъуу нэхъ быдэ 
хъуащ.

ЩIыналъэхэм щыIэ уполномоченнэхэм сы-
тым дежи щIэгъэкъуэнышхуэ къытхуохъу Фе-
деральнэ уполномоченнэмрэ абы и аппара-
тымрэ. А дэIэпыкъуныгъэр псом хуэмыдэжу 
зыхэтщIащ «ЦIыхум и хуитыныгъэхэмкIэ 
упол номоченнэу Урысей Федерацэм и 
субъектх эм щыIэхэм я IуэхукIэ» 2020 гъэм 
гъат хэпэм и 18-м къыдэкIа Федеральнэ закон 
№48-ФЗ-р щагъэхьэзыра икIи къыщащта 
 зэманым. Дэ псори жыджэру дыхэтащ а до-
кументыр гъэхьэзырынымкIэ лэжьыгъэм. За-
коныр сыт и лъэныкъуэкIи зэгъэуIуа зэры-
хъуамкIэ фIыщIэ хэха бгъэдэлъщ Москаль-
ковэ Т.Н.

Пандемием и лъэхъэнэм ди зэфIэкIыр 

иунэтIу сытым дежи къыдбгъэдэтащ Феде-
ральнэ уполномоченнэм и аппаратыр. Ар сэ-
бэп хъуащ ди плъапIэхэр тэмэму къыхэтхы-
нымкIэ, цIыхум и хуитыныгъэхэм къащхьэ-
щы жынымкIэ къэрал системэм и зыужьыкIэр 
къыдгурыIуэнымкIэ икIи цIыхум, гражда-
ниным и хуитыныгъэхэмрэ щхьэхуитыны-
гъэхэмрэ хъумэныр дэтхэнэ щIыналъэми и 
къыхэщхьэхукIыныгъэр, абы щыIэ хэкIыпIэ-
хэр я лъабжьэу къызэдгъэпэщынымкIэ.

Дэ Федеральнэ уполномоченнэм быдэу 
дыпыщIауэ щытащ цIыхум, гражданиным и 
хуитыныгъэхэмрэ щхьэхуитыныгъэхэмрэ 
 хъу  мэнымкIэ шэсыпIэщIэхэр къызэIузых 
зэхъуэ кIыныгъэу Урысей Федерацэм и Кон-
ституцэм халъхьахэр щагъэхьэзыр зэман- 
ми. А зэхъуэкIыныгъэхэм ягъэтэмэмыжащ 
икIи зрагъэубгъуащ цIыхур, абы и хуитыны-
гъэхэмрэ щхьэхуитыныгъэхэмрэ зи консти-
туцэ фIыгъуэ нэхъ ин дыдэу щыт къэралым и 
къарум нэхъри хэгъэхъуэным хуэгъэзауэ 
 Закон Нэхъыщхьэм къыщыгъэлъэгъуа Iуэху-
гъуэхэр. Социальнэ IэнатIэм хуэгъэзауэ цIы-
хухэм я хуитыныгъэхэм хэпщIыкIыу зэрыз-
рагъэубгъуар жылагъуэр мы зэманым зы-
хущIэкъухэм йозэгъ икIи ахэр гъащIэм 
 щып хыгъэкIыныр уполномоченнэхэм ирагъэ-
кIуэкI лэжьыгъэм и Iыхьэ нэхъыщхьэ дыдэ-
хэм ящыщу дяпэкIэ щытынущ.

Иужьрей илъэсхэм зэтеува лэжьыгъэм 
къыщагъэсэбэп Iэмал нэхъыфIхэм ящыщщ 
субъектхэм щыIэ уполномоченнэхэм я Зэ-
зыгъэуIу советхэм Федеральнэ уполномо-
ченнэм и нэIэм щIэту зэIущIэ щхьэхуэхэр 
 зэрырагъэкIуэкIыр икIи абыхэм нэхъ мы-
хьэнэшхуэ зиIэ Iуэхухэм зэрыщыхэплъэр, ап-
хуэдэу граждан жылагъуэ зэгухьэныгъэхэм я 
лIыкIуэхэр къызрихьэлIэ зэIущIэшхуэхэр, 
щIэныгъэ конференцхэр, семинархэр къы зэ-
рызэрагъэпэщыр. Апхуэдэу, щIыналъэхэм 
щыIэ уполномоченнэхэр гъэ къэс ягъэхьэ-
зыр докладхэмкIэ, тхылъхэмкIэ, брошюрэ-
хэм кIэ зохъуажэ, езыхэм я лэжьэкIэм теухуа 
тхылъхэр зэщIыгъуу къыдагъэкI.

«Къэбэрдей-Балъкъэр Республикэм граж-
дан жылагъуэ зэрыщызэтеувэмрэ цIыхум и 
хуитыныгъэхэмрэ» тхылъым (илъэс 11 хъуауэ 
къыдокI) «ЩIыналъэхэм щыIэ уполномочен-
нэхэм я лэжьэкIэм теухуауэ» разделыщIэ 
 хэдгъэхьащ икIи абы хиубыдэу къытеддзащ 
цIыхум и хуитыныгъэхэмкIэ уполномоченнэу 
Амурскэ, Калугэ, Москва, Самарэ, Челя-            
бинск, Волгоград областхэм, Алтай, Красно-
дар крайхэм, Дагъыстэн, Ингуш, Къэрэшей-
Шэрджэс республикэхэм щыIэхэм я тхы-
гъэхэр.

ЦIыхухэм правовой щIэныгъэ егъэгъуэ-
тынымкIэ программэ щызэхэтлъхьэм дэ щIэ-
гъэкъуэн къытхуэхъуащ а лэжьыгъэр Улья-
новскэ, Калугэ областхэм зэрыщызэтраухуа 
щIыкIэр. Апхуэдэу цIыхум и хуитыныгъэхэр 
хъумэным хуэгъэза жылагъуэ еплъыкIэ 
тэмэм зэтегъэувэным хуэунэтIауэ щIыналъэ 
щхьэхуэхэм щыIэ уполномоченнэхэр проку-
ратурэм и органхэм, цIыхубэ хъыбарегъа- 
щIэ IуэхущIапIэхэм зэрадэлажьэм дерс гуэр-
хэр къыхыдох. Сыт и лъэныкъуэкIи гъэщIэ-
гъуэнщ ЦIыхум и хуитыныгъэхэмкIэ уполно-
моченнэу Москва областым щыIэм езым 
дзыхь зыхуищIа уполномоченнэхэм я зэфIэ-
кIыр зэриунэтIыр. Абы и щапхъэм тет дэ 
 къы хэтлъхьащ цIыху мин 40-м щIигъу щыпсэу 
къалэхэмрэ районхэмрэ щыIэ апхуэдэ упол-
номоченнэхэр штатым хагъэхьэу улахуэ 
 хуагъэувыну.

Уполномоченнэр цIыхухэм 
правовой щIэныгъэ

егъэгъуэтыным икIи хабзэр 
дэтхэнэми къилъытэу 

щытыным зэрелэжьыр

Урысей Федерацэм и Конституцэм и 48-нэ 
статьям дэтхэнэ зы цIыхуми юридическэ 
дэIэпыкъуныгъэ тэмэм иIэнымкIэ шэсыпIэхэр 
еубзыху. А шэсыпIэхэр лъабжьэ быдэщ Уры-
сей Федерацэм и Конституцэм щIигъэбыдэ 
адрей хуитыныгъэхэр, къапщтэмэ, цIыхум 
езым и хуитыныгъэхэр ихъумэн папщIэ за-
коным къезэгъ Iэмал псори къигъэсэбэ-
пынымкIэ хуитыныгъэр (45-нэ статьям и Iыхьэ 
2-нэ), судыр къыщхьэщыжынымкIэ хуитыны-
гъэр (46-нэ статья) дигъэкIын папщIэ.

ЦIыхухэм нэгъуэщI мыхъуми пэублэ юри-
дическэ, экономикэ, социальнэ щIэныгъэхэр 
ямыIэмэ, езыхэм я хуитыныгъэхэмрэ щхьэ-
хуитыныгъэхэмрэ яхъумэжынымкIэ зэфIэкI 
гуэрхэр ябгъэдэмылъмэ, правовой къэрал 
зызыужьарэ граждан жылагъуэ лъэщрэ 
пхузэ  тегъэувэнукъым. Я щIэныгъэкIэ зэры ху-
нэмысым икIи щIатын уасэ зэрабгъэ дэ-
мылъым къыхэкIыу юридическэ дэIэпы-
къуныгъэ тэмэм зымыгъуэт цIыхухэр, сыт 
щыгъуи хуэдэу, IэнатIэ зэмылIэужьыгъуэхэм 
щотхьэусыхэ. Абы и лъэныкъуэкIэ Урысей 
 Федерацэми Къэбэрдей-Балъкъэр Рес-
публикэми мы зэманым щызэтеувэ щыты-
кIэм нэрылъагъу къыпщещI цIыхухэм езыхэм 
яIэ хуитыныгъэхэр зыхуэдэр къагурыIуэу, 
ахэр яхъумэжыфу, къыкъуэкI зэгурымыIуэ-
ныгъэхэр баштекъузэ хэмылъу къызэранэ-
кIы фу егъэсэнымкIэ лэжьыгъэм бгъэдыхьэ-
кIэщIэхэр къызэрыхуэгъуэтыпхъэр. Ауэ сыт-
ми къекIуэкIыркъым хуитыныгъэхэр зыхуэ-
дэм щымыгъуазэ цIыхум а «хуитыныгъэхэр 
имыIэу аращ» жаIэу…

Абы къыхэкIыу цIыхухэм правовой щIэны-
гъэ егъэгъуэтыныр уполномоченнэм и къа-
лэн нэхъыщхьэ дыдэхэм ящыщу дяпэкIи 
щытынущ. Республикэм мыбы и лъэны-
къуэкIэ Iуэху куэд щекIуэкIащ, ауэ абыхэм 
 къарикIуахэм зэкIэ арэзы утехъуэфынукъым. 
Коронавирусми зэраныгъэ пыухыкIахэр къи-
хьащ икIи абы пыщIауэ видеоконференц-
связым и Iэмалхэр къэгъэсэбэпыным зет-         
тын, а хэкIыпIэм нэхъ тэмэму зыхуэдгъэсэн 
хуей хъуащ.

Къэгъэлъэгъуапхъэщ Уполномоченнэм и 
 аппаратым хухах ахъшэр бюджетым сатыр 

щхьэхуэкIэ зэрыщыпхыкIыр. Абы хиубыдэу 
къаутIыпщ цIыхухэм правовой щIэныгъэ 
егъэгъуэтыным, тхылъ, тхыгъэ зэмылIэужьы-
гъуэхэр къыдэгъэкIыным текIуэдэнур.

Республикэм хабзэ зэрыщыхъуам тету 
Уполномоченнэмрэ абы и аппаратым и лэ-
жьакIуэхэмрэ дыгъэгъазэ блэкIам хэтащ 
Къэбэрдей-Балъкъэр Республикэм ЦIыхухэр 
егъэджэнымкIэ, щIэныгъэмкIэ, щIалэгъуа-
лэм я IуэхухэмкIэ и министерствэм, егъэ джэ-
ныгъэмкIэ район управленэхэм я унафэщI-
хэм я егугъуныгъэм и фIыщIэкIэ ди деж зы-
щызыубгъуа Урысейпсо егъэджэныгъэ 
Iуэхум-«ЦIыхум и хуитыныгъэхэр» дерс зэ-
гуэтым.

Уполномоченнэр хэтащ икIи докладхэр 
щищIащ «Къэув къалэныщIэхэмрэ цIыхум и 
хуитыныгъэхэр хъумэнымкIэ хэкIыпIэхэмрэ» 
Iуэхум теухуауэ Воронеж къэрал университе-
тым къыщызэрагъэпэща икIи видеоконфе-
ренцсвязым и Iэмалхэр къагъэсэбэпу ира-
гъэкIуэкIа дунейпсо щIэныгъэ конферен-
цым, «Информатизацэм зыщиубгъу лъэхъэ-
нэм юридическэ вузым щIэсхэм я правовой 
зэхэщIыкIым зэрызихъуэжыр» IуэхумкIэ 
Став рополь къалэм дэт Кавказ Ищхъэрэ 
феде ральнэ университетым къыщызэра-
гъэпэща щIэныгъэ конференцым.

ЦIыхубэ хъыбарегъащIэ IуэхущIапIэхэм 
къытохуэ  илъэс лэжьыгъэм кърикIуахэм 
япкъ иткIэ Уполномоченнэм гъэ къэс игъэ-
хьэзыр докладыр. ЦIыхум и хуитыныгъэхэм я 
хъумакIуэхэм, правовой щIэныгъэр хэIу -
щIыIу щIыныр къызэзыгъэпэщхэм пыщIа-
хэм папщIэ бзэ гурыIуэгъуэкIэ ягъэхьэзыр 
КъБР-м и законхэм, КъБР-м и Правительст-
вэм и унафэхэм ящыщу ЦIыхум и хуитыны-
гъэхэмкIэ уполномоченнэу КъБР-м щыIэм, 
абы и IуэхущIапIэм я лэжьыгъэм пыщIахэр, 
ЦIыхум и хуитыныгъэхэмкIэ псоми яхуэгъэ- 
за декларацэр. ЦIыхум и хуитыныгъэхэмрэ 
щхьэ хуитыныгъэ нэхъыщхьэхэмрэ къащхьэ-
щыжынымкIэ дунейпсо конвенцэр, Урысей 
Федерацэм и цIыхум, гражданиным и хуи-
тыныгъэхэмрэ щхьэхуитыныгъэхэмкIэ дек-
ларацэр, хабзэ мардэ щхьэхуэхэр хэхауэ 
къыдэдгъэкIащ.

ЗэкIэлъыкIуэу илъэситI лъандэрэ Къэбэр-
дей-Балъкъэр къэрал университетым къы-
хуагъэфащэ правовой щIэныгъэхэмкIэ про-
граммэхэм я конкурсым и дипломхэр.

ЦIыхухэм я правовой зэхэщIыкIыр зэте-
гъэувэныр, законхэр текI имыIэу гъэзэщIэным 
ахэр хуэущииныр къэрал органхэм, граждан 
IуэхущIапIэхэм, Уполномоченнэм и аппара-
тым езыхэм я къалэн лъапIэу къалъытэ икIи  
а къалэным я щIэныгъэри IэщIагъэри хуау-
нэтI.

Дэ къызэрытлъытэмкIэ, правовой щIэ-
ныгъэ цIыхухэм егъэгъуэтынымкIэ сэбэпыш-
хуэ хъунут, республикэм бжыгъэхэр зи лъаб-
жьэ телеканал жэщми махуэми лажьэу къы-
щызэIуахамэ. Дэ къытедгъэзэжауэ респуб-
ликэм и унафэщIхэм долъэIу мы Iуэхум 
хэп лъэу унафэ тращIыхьыну.

Апхуэдэ хэкIыпIэхэр, Iэмалхэр къэдгъэсэ-
бэпурэ дэ правовой щIэныгъэхэм зэ ры-
зедгъэуб гъуным, хабзэхэр текI имыIэу гъэ-
зэщIэным цIыхухэр зэрыхуэдущииным икIи         
а псори и лъабжьэу хуитыныгъэхэмрэ щхьэ-                  
хуитыныгъэхэмрэ хъумэныр зэредгъэфIэ-
кIуэным дыхущIэкъунущ.

2020 гъэм Iэтауэ ягъэлъэпIащ ЦIыхум и 
 хуитыныгъэхэмрэ граждан щхьэхуитыны-
гъэхэмкIэ Европэм и конвенцэр илъэс 70 зэ-
рырикъуар. Урысей уполномоченнэхэм я лэ-
жьыгъэм къыщагъэсэбэпыфынущ цIыхум и 
хуитыныгъэхэм къащхьэщыжынымкIэ Ев-
ропэм и IуэхущIапIэхэм я Iуэху зехьэкIэр. 
ЦIыхум и хуитыныгъэхэр дуней псом къыщ ы-
зэпауд, ар жылагъуэ зыужьыныгъэм и Iэ-
пэгъу мыхъумыщIагъэхэм ящыщу къэплъытэ 
хъунущ. Омбудсменым и IуэхущIапIэу Евро-
пэм и къэралхэм щыIэхэм я зэфIэкIым узы-
дэплъеин хэлъщ, апхуэдэу мыбы къыщызэ-
рагъэпэщащ омбудсменым и Европэ Iуэху-
щIапIэ зэгуэт. Языныкъуэхэм къызэралъы-
тэмкIэ, хабзэ зэхущытыкIэхэр гъэтэмэмыным 
пыщIа псоми ЦIыхум и хуитыныгъэхэмрэ 
граждан щхьэхуитыныгъэхэмкIэ Европэм и 
конвенцэм къигъэувхэр гъэзэщIэным зэрегу-
гъум Iуэхур нэхъ къащегъэпсынщIэ, цIыху 
щхьэхуэхэм я тхьэусыхафэхэр абыхэм къа-
щыIэрыхьэр зэзэмызэщ.

ЦIыхум и хуитыныгъэхэр хъумэным пы-         
щIа IуэхущIапIэхэм я лэжьыгъэр зэблэзы-
гъэкI закон лъабжьэм къыщылъытэн хуейщ 
урысей, дунейпсо мардэхэр зэгъэкIуныр. 
Псоми зэрытщIэщи, Урысей Федерацэм и 
Конституцэм и проектым щелэжьа лъэ-
хъэнэм ар зыгъэхьэзырахэм къалъытауэ 
 щытащ дунейпсо хабзэ мардэхэм япкъ иткIэ 
ягъэув шэсыпIэхэр къэрал кIуэцI мардэхэм 
ягъэувхэм нэхърэ языныкъуэхэм деж нэхъ 
 убгъуауэ щыту икIи а лъэныкъуитIым яхэдэн 
хуей щыхъум деж дунейпсо хабзэ мардэхэр 
япэ игъэщыпхъэу. Апхуэдэ бгъэдыхьэкIэр 
иджы ягъэзэкIуэж. БлэкIа илъэсым Консти-
туцэм халъхьа зэхъуэкIыныгъэхэм япкъ иткIэ 
къэрал кIуэцI хабзэхэр дунейпсо хабзэхэм япэ 
ирагъэщыжащ, США-ри яхэту, къухьэпIэ 
лъэныкъуэм щыIэ къэрал куэдым зэрыщы-
гъэувам хуэдэу.

Апхуэдэ лъэбакъуэм, шэч хэмылъу, ди зэ-
фIэкIым нэрылъагъуу хигъэхъуэнущ, цIыхум 
къыщхьэщыжынымкIэ урысей зэгухьэныгъэм, 
псом япэ Уполномоченнэм и IуэхущIапIэм, 
граждан щхьэхуитыныгъэхэр хъумэнымкIэ зэ-
фIагъэкIхэмрэ къэралым   абы ирихьэлIэ къа-
румрэ зэкъуигъэувэнущ. Урысей Федерацэм и 
Конституцэм халъхьа зэхъуэкIыныгъэхэм         
япкъ иткIэ зыхуэфащэ  зэхъуэкIыныгъэхэр халъ-
хьэжащ ЦIыхум и  хуитыныгъэхэмкIэ уполномо-
ченнэу Урысей Федерацэм щыIэм и IуэхукIэ 
Федеральнэ законми.

Куэд лъандэрэ къызэрекIуэкIым тету, 
цIыхум и хуитыныгъэхэм къащхьэщыжыным-
кIэ Iэ натIэу ООН-м, Европэм и Советым я 
жьауэм щIэту лажьэхэм гулъытэ хэха къыху-
ащI  Кавказ Ищхъэрэм и щIыналъэхэм щыIэ 
щы тыкIэм. Абы къыхэкIыу Кавказ Ищхъэрэ 
фе де ральнэ округым хыхьэ субъектхэм щыIэ 

уполномоченнэхэм ятеухуа законхэр щагъэ-
хьэзырым, Урысей Федерацэм и Конститу-
цэм къыщыгъэлъэгъуахэм къадэкIуэу, нэ-
гъэсауэ къалъытащ цIыхум и хуитыныгъэ-
хэмрэ граждан щхьэхуитыныгъэхэмкIэ Па-
риж зэрыщызэгурыIуахэр, Европэм и 
Кон  венцэр. А Конвенцэр илъэс 70 зэрыри-
къуам теухуауэ Урысей Федерацэм ЦIыхум и 
хуитыныгъэхэмкIэ и уполномоченнэ Мос-
кальковэ Т.Н. «Урысей газетым» къытригъэ-
дза тхыгъэм къыщыхигъэщхьэхукIащ Уры-
сей Федерацэм цIыхум и хуитыныгъэхэр 
 хъумэнымкIэ и системэм зегъэужьыным, ар 
дунейпсо лэжьыгъэхэм хэгъэзэгъэным я 
лъэныкъуэкIэ Европэм и Конвенцэм къалэ-
нышхуэ зэригъэзэщIар. ЩIыналъэхэм щыIэ 
уполномоченнэхэм зэфIагъэкIхэм щы теп-
сэлъыхьым ООН-м ЦIыхум и хуитыныгъэ-
хэмкIэ и Комиссар нэхъыщхьэ Пиллэй На-
ванетхем зэрыжиIамкIэ, Урысей Федерацэм 
и  субъектхэм цIыхум и хуитыныгъэхэр щы-
хъумэнымкIэ лэжьыгъэм уполномоченнэхэр 
хуэIэкIуэлъакIуэ хъуащ икIи абыхэм къа-
гъэсэбэп Iэмалхэр щIэгъэкъуэн къащIыфы-
нущ щIыналъэ убгъуа зыIыгъ е федеральнэ 
къызэгъэпэщыкIэ зиIэ къэралхэм.

Дэ цIыхум и хуитыныгъэхэм къащхьэ щы-
жын и лъэныкъуэкIэ зэтеува дунейпсо стан-
дартхэм дызэрытетыным дыхущIокъу.         
ООН-м, Европэм и Советым я жьауэм щIэту 
лажьэ къыщхьэщыжакIуэ IуэхущIапIэхэм я 
Iуэху зехьэкIэр жыджэру къыдогъэсэбэп. 
 Пр а вовой щIэныгъэхэмкIэ программэр гъэ-
зэщIэным хиубыдэу Уполномоченнэм къы-
дегъэкI «Къэбэрдей-Балъкъэр Республикэм 
граждан жылагъуэ щызэтегъэувэнымрэ 
цIыхум и хуитыныгъэхэмрэ» тхылъыр. Апхуэ-
дэ тхылъу 11 дунейм къытехьащ икIи абы къы-
щыдогъэлъагъуэ, цIыхум и хуитыныгъэхэр 
хъумэнымкIэ ди къэралым щызэфIагъэкI-
хэм къадэкIуэу, нэгъуэщI къэралхэми а лэ-
жьыгъэр зэрыщекIуэкIыр. Къапщтэмэ, къе-
джахэм гъэщIэгъуэн ящыхъуащ ООН-м 
ЦIыхум и хуитыныгъэхэмкIэ и Комиссар 
 нэхъыщхьэ Наванетхем Пиллэй, Европэм и 
Советым ЦIыхум и хуитыныгъэхэмкIэ и Ко-
миссар нэхъыщхьэ Хаммарберг Томас, 
нэмыцэ къыщхьэщыжакIуэ доктор Бюллер 
сымэ я тхыгъэхэр. Омбудсменым и Евро-       
пэ IуэхущIапIэм сызэрыхэтым къыхэкIыу, сэ  
срагъэблагъэурэ докладхэр щысщIащ Чи-
каго ( США), Майнц (Германие), Инсбрук (Ав-
стрие) къалэхэм щекIуэкIа щIэныгъэ конфе-
ренцхэм. А докладхэр зэIущIэхэм япкъ иткIэ 
къыдагъэкIыжа тхылъхэм хагъэхьащ.

Уполномоченнэм и IуэхукIэ 2020 гъэм 
 къащ та законым щIигъэбыдащ цIыхум и хуи-
ты ныгъэхэмрэ щхьэхуитыныгъэхэмрэ къащ-
хьэ щыжынымкIэ дунейпсо зэгухьэныгъэ-
хэм, организацэхэм ядэлэжьэнымкIэ щIы-
налъэ уполномоченнэм и хуитыныгъэр. Къэ-
дгъэлъэгъуэнщ ЦIыхум и хуитыныгъэхэмкIэ 
уполномоченнэу Къэбэрдей-Балъкъэр Рес-
публикэм щыIэр 2010 гъэ лъандэрэ Омбудс-
меным и Европэ IуэхущIапIэм и действитель-
нэ члену зэрыщытыр икIи а зэгухьэныгъэм 
зэрыдэлажьэр. Абы къыхэкIыу сэ къезэгъыу 
къызолъытэ цIыхум и хуитыныгъэхэр хъумэ-
нымкIэ Европэм щыIэ IуэхущIапIэхэр урыс хэр 
зылъагъу мыхъухэм зэрапэщIэтым и гугъу 
сщIымэ. Абы сэ нэхъри сытрагъэгуш хуащ 
урысей телевиденэм къыщыщыпсалъэм             
Израилым и политолог Кедми Яков жи Iахэм. 
Абы къыхигъэщхьэхукIащ урысхэм 
 къа хуэгъэзауэ Европэм щыIэ лъагъумы-
хъуныгъэм политологхэмрэ къэрал властым и 
IэнатIэ щхьэхуэхэмрэ тегушхуауэ зэрыпэ-
щIэмыувэр, граждан тхыдэ зэхэщIыкIыр х ъу-
мэным зэремыгугъур укIытэгъуэу къызэри-
лъытэр. А псалъэхэр щIыналъэ уполномочен-
нэ хэми къытхуэгъэза хъурджауэщ. Сэ зи с а-
биигъуэр зауэм хиубыдахэм сащыщщи, 
мэ жэ щIалIагъэри гугъуехьхэри зыхэсщIащ. Си 
нэгум щIэтщ хьэбэсабэу зэтракъутауэ щыта 
Налшык. И щIалэр - летчик хахуэр - зэ ры хэ кIуэ-
дам теухуа тхылъыр зэрилъагъуу и гур къеуэу 
си адэшхуэр лIауэ зэрыщытар, си анэшхуэр 
абы кIэщIкIэ зэрыкIэлъыкIуэжар сощIэж.

Париж зэрыщызэгурыIуа хабзэхэм, Евро -
пэ Конвенцэм, Копенгаген щекIуэкIа конфе-
ренцым и документхэм я лъабжьэщ дунейм 
тет цIыху псоми я зэхуэдэ фIыгъуэхэр -… 
«цIыхум и хуитыныгъэхэмрэ щхьэхуитыны-
гъэ нэхъыщхьэхэмрэ пщIэ яхуэщIыныр, ма-
мырыгъэ быдэ, шынагъуэншагъэ, захуагъэ, 
зэдэлэжьэныгъэ къызэгъэпэщыныр. А хаб-
зэхэр гъэбыдэным къыхураджэ Европэм и 
къэралхэр». Ауэ иужьрей зэманым Европэм 
къримыдзэжу хуежьащ зэгуэр ягъэIуауэ щы-
та апхуэдэ фIыгъуэхэр. Нацистхэм яIыгъа 
Германиемрэ Совет Союзымрэ, нацистхэмрэ 
коммунистхэмрэ я идеологиехэр зыкIи зэры-
зэщ хьэщымыкIым теухуауэ Европэм и офи-
циальнэ IэнатIэхэм резолюцэ пыухыкIахэр 
къызэращтэм нэхъ щыхьэт наIуэ абы и лъэны-
къуэкIэ бгъуэтынукъым. Зэи зыщыдгъэгъуп-
щэ хъунукъым коммунизмэм и идеологием         
и бэракъ плъыжьым щIэту Совет Союзыр 
 Хэку зауэшхуэм зэрыщытекIуар, ди цIыхуу 
мелуан 27-м я гъащIэхэр а ТекIуэныгъэм тыхь 
зэрыхуащIар. Абы щыгъуэ нэмыцэхэмрэ 
иджырей Европэ зэгуэтым хыхьэ къэралу 
 Германием и блыгущIэту щытахэм я зауэлI-
хэмрэ, советыдзэм и сэлэтхэр гъэру щаIэ ры-
хьам деж, псом япэу коммунистхэмрэ жур-
тхэмрэ хаукIыкIырт. Зи гугъу тщIа унафэхэр 
къыщащтэм деж Европарламентым и депу-
татхэм я напэр мысу зэхаутэ тхыдэм и пэ -           
жыр хъумэнымкIэ, тхыдэм и захуагъэм теты-
нымкIэ цIыхухэм яIэ хуитыныгъэхэр. Апхуэдэ 
бгъэхьэкIэр сэ зэи къызгурыIуэнукъым. Мыб-
деж гу лъумытэнкIэ Iэмал иIэкъым ар зы-
лэжьхэр Урысейр зи нэм бжэгъуу къыщIэуэу, 
гитлеровцхэм ящIыгъуу совет цIыхухэр, 
 ком  мунистхэр, журтхэр зэтезыукIэу щIытIхэм 
псэууэ щыщIэзытIэу, газкIэ зытхьэлэу щы-
тахэм я быну, къуэрылъху-пхъурылъхуу, абы-
хэм я быныжу зэрыщытым.

Лей зытехьэ дэтхэнэ зыми дэIэпыкъупхъэу 
зэрыщытыр къызэрыдгурыIуэм къыхэкIыу 
дэ, къыщхьэщыжакIуэхэр, дыхущIокъу цIы-
хум и хуитыныгъэхэмрэ граждан щхьэхуи-

ЦIыхум  и  хуитыныгъэхэмкIэ  уполномоченнэу
Къэбэрдей-Балъкъэр  Республикэм  щыIэм  2020
гъэм  иригъэкIуэкIа  лэжьыгъэм  теухуа  доклад

тыныгъэхэмрэ хъумэнымкIэ дунейпсо стан-
дартхэм дызэрытетыным икIи абы къыхэкIыу 
властым и IэнатIэ щхьэхуэхэм дащыпэщIэу-
вэ щыIэщ. Абы ехьэлIауэ къапщтэмэ, дэри            
ди гуапэт дунейпсо къыщхьэщыжакIуэ Iэна-
тIэхэм я лэжьакIуэхэр цIыхум и хуитыныгъэ-
хэр хъумэнымкIэ Iэмалхэмрэ хэкIыпIэхэмрэ 
нэгъэсауэ къагъэсэбэпу, урысхэр зылъагъу 
 мыхъухэм япэщIэту, урысыбзэ зыIурылъхэр, 
тхы дэм и пэжым я телъхьэу, Европэм и къэ-
рал щхьэхуэхэм епцIыжакIуэхэмрэ нацист-
хэм я Iужажэу щытахэмрэ зэрыщаIэтыр ямы-
дэу къэуватэмэ. Европэм и къэрал пыухыкIа-
хэр ерыщу икIи текI имыIэу Урысейм къы пэ-
щIэтщ, абы и бий сыт хуэдэ санкцэхэр, езыхэм 
я цIыхухэм я зэран щыхэлъым дежи, даIы-
гъыну хьэзырщ.

Ар псом хуэмыдэу наIуэу хыболъагъуэ Гер-
манием и клиникэ цIэрыIуэм щIэлъахэм 
ящыщ зым ехьэлIауэ къекIуэкI Iуэхухэм. Ев-
ропэм и политикхэм жаIэхэмрэ ялэжьхэмрэ, 
езы Навальнэр, ди къалэхэм я уэрамхэм 
 хабзэншагъэхэр ялэжьу дэтахэр зэрыдаIы-
гъым теухуауэ абыхэм ягъэIу напэншагъэ 
пса лъэхэр зыкIи екIуалIэркъым Урысей Фе-
дерацэм и цIыхухэм я хуитыныгъэхэмрэ 
щхьэ хуитыныгъэхэмрэ къащхьэщыжыным. 
Уполномоченнэр зэIущIэхэмрэ пэкIухэмрэ 
егъэ кIуэкIынымкIэ  хуитыныгъэм  и телъхьэу 
 щы тахэм ящыщщ. Уеблэмэ, дэращ къы -
зыбгъэдэкIар «ЗэIущIэхэм, пэкIухэм, демон-
страцэхэм, уэрам зэхыхьэхэм, пикетхэм я 
IуэхукIэ» 2004 гъэм мэкъуауэгъуэм и 19-м 
къыдэкIа Федеральнэ закон №54-ФЗ-м и 
мардэхэм япкъ иткIэ утыку Iуэхухэр егъэ кIуэ-
кIынымкIэ цIыхухэм яIэ хуитыныгъэхэр зыб-
жанэкIэ зэригъэмащIэм къыхэкIыу «Къэбэр-
дей-Балъкъэр Республикэм цIыху куэд зы-        
хэт лэжьыгъэ къыщызэгъэпэщыным теухуа 
хъыбарегъащIэ зэрыщат щIыкIэм хуэгъэ-
зауэ» 2007 гъэм мэкъуауэгъуэм и 25-м  къащта 
Къэбэрдей-Балъкъэр Республикэм и Закон 
№41-РЗ-м зэхъуэкIыныгъэхэр хэлъхьэным 
 теухуауэ» республикэ законыр къэщтэнымкIэ 
Къэбэрдей-Балъкъэр Республикэм и Парла-
ментым хуэгъэза жэрдэмыр. Псоми зэ-
рытщIэжщи, а законыр пхыкIащ икIи феде-
ральнэ, щIыналъэ къыщхьэщыжакIуэхэм ар 
зэакъылэгъуу даIыгъауэ щытащ. А псоми 
наIуэу къагъэлъагъуэ дэ цIыхухэм я Iуэху еп-
лъыкIэхэр зэIухауэ жаIэнымкIэ икIи ахэр пхы-
гъэкIынымкIэ яIэ хуитыныгъэхэм я телъхьэу 
дызэрыщытыр. Ауэ дэ зэи дакъыдэщIыну-
къым федеральнэ, щIыналъэ законхэр къы-
зэ пы зыудхэм, хабзэм къемызэгъ пэкIухэм, 
уэрам зэхыхьэхэм хэтыну цIыхухэр къыхуе-
зыджэхэм, апхуэдэ Iуэхухэм сабийхэмрэ ныб-
жьыщIэхэмрэ хэзышэхэм.

КIэухыр
2021 гъэм цIыхум и хуитыныгъэхэр хъу мэ-

нымкIэ лэжьыгъэхэр дэ аргуэру етхьэкIыну 
къыщIэкIынщ коронавирус уз зэрыцIалэм 
 къиша гугъуехьхэр щыщыщIэ зэманым 
дыхэту. Коронавирус уз зэрыцIалэм пэщIэ ты-
нымкIэ оперативнэ штабым къищта унафэм 
къыщыгъэлъэгъуащ иджыри лэжьыгъэхэр 
къэбгъэтIасхъэ зэрымыхъунур, узыр псын-
щIэу зэрымыужьыхыр, дызыхыхьэ лъэхъэ-
нэри коронавирус уз зэрыцIалэм и те-
плъэщIэм къызэIигъэхьэнкIэ зэрыхъунур. 
Абы къыхэкIыу дэ Iуэхум зэфIэкIыу дбгъэ дэ-
лъыр етхьэлIэнущ ди цIыхухэм нэхъ гузэгъэ-
гъуэ яIэн папщIэ.

* * *
Къэбэрдей-Балъкъэр Республикэм и Iэтащ-

 хьэ КIуэкIуэ Казбек Валерий и къуэм Къэ-
бэрдей-Балъкъэр Республикэм и Парламен-
тым Зэрызыхуигъэзам къыщигъэлъэгъуащ 
2022 гъэр Къэбэрдей-Балъкъэрыр илъэси 
100 зэрырикъум хуэгъэпса илъэсу зэрыщы-
тынур. Къэралымрэ республикэмрэ я уна-
фэщI хэм псори къыхураджащ Къэбэрдей-
Балъкъэрым и къэралыгъуэм и юбилейр 
адыгэхэм, балъкъэрхэм я тхыдэм жылагъуэ 
политикэ мыхьэнэшхуэ щызиIэ Iуэхуу зэ-
даIэтыну.

Ар егъэкIуэкIынымкIэ къызэгъэпэщакIуэ 
комитет яубзыхуащ, юбилей гуфIэгъуэхэр 
зра гъэхьэзырыну икIи зэрырагъэкIуэкIыну 
щIыкIэмкIэ планхэр зэхалъхьэ.

Адыгэхэм, балъкъэрхэм, Къэбэрдей-Балъ-
къэр Республикэм щыпсэу адрей лъэпкъ-        
хэм гуапэ ящыхъуащ Къэбэрдей-Балъкъэ-
рым и цIыхубэм я къэралыгъуэр къызэрызэ-
рагъэпэщрэ илъэсищэ зэрырикъур 2022  
гъэм гъэлъэпIэным теухуауэ унафэ къы -
зэращтар.

Юбилей Iуэхухэр гъэхьэзырыным холэ-
жьыхь властым и гъэзэщIакIуэ, законхэр къы-
дэзыгъэкI органхэр, фейдэ къэлэжьыным 
пы мыщIа IэнатIэхэр, дин, къыщхьэщыжакIуэ 
ор ганизацэхэр, цIыхубэ хъыбарегъащIэ Iэна-
тIэхэр. Ар жылагъуэр зэкъуэгъэувэнымкIэ, 
къэралыгъуэр гъэбыдэнымкIэ сэбэп мэхъу, 
ди лъэпкъхэм ижь-ижьыжь лъандэрэ къа-
декIуэкI хабзэ нэхъыфIхэр къэгъэ щIэ рэ щIэ-
жынымкIэ, урысейпсо правовой гъащIэм  
 нэхъри нэхъ куууэ дыхэзэгъэнымкIэ дэ Iэ пы-
къуэ  гъущ.

Быдэу си фIэщ мэхъу Къэбэрдей-Балъ-
къэрым и къэралыгъуэр илъэсищэ зэрыри-
къум теухуа дауэдапщэхэр зэщIэгъэуIуауэ, 
политикэ купщIэ нэс хэлъу зэрекIуэкIынур, 
мамырыгъэр гъэбыдэным, лъэпкъ, дин зэгу-
ры Iуэныгъэмрэ зэкъуэтыныгъэмрэ егъэ-
фIэкIуэным хуэгъэзауэ республикэр зыхуэ-
кIуэ мурадхэр нэхъ гъунэгъу зэрищIынур.

Дэри ди деж зыри къыщыдгъэнэнкъым 
цIыхум и хуитыныгъэхэр тхъумэн, абы и 
лъэныкъуэкIэ къэхъу ныкъусаныгъэхэр Iэма-
лу щыIэр къэдгъэсэбэпурэ псынщIэу дгъэ зэ-
кIуэжын папщIэ.

Уполномоченнэм бгъэдэлъ хуитыныгъэхэр 
инщ. Дэ ди къалэн хэхауэ дяпэкIи щытынущ 
гугъуехь хэхуа цIыхухэм, зэман пыухыкIакIэ 
лэжьапIэншэу, псэупIэншэу, къэралым и дэ-
Iэпыкъуныгъэ ямыIэу къэнахэм зэрызащIэд-
гъэкъуэн хэкIыпIэхэр къэлъыхъуэныр, ап-
хуэдэ цIыхухэм къэралым, захуагъэм, цIыху-
гъэм япыщIа гузэрыдзэ ямыгъуэтыным те-
лэжьэныр.

Къэбэрдей-Балъкъэрым инвестицэ 
проектхэр щагъэзэщIэн папщIэ мы 
гъэр къызэрихьэрэ Урысейм и «Мэкъу-
мэшбанк» акционер обществэм къи-
утIыпщащ сом мелуан 242-м щIигъу. 
Ар хуэди 6,5-кIэ нэхъыбэщ нэгъабэ 
зэрыщыту хухихам нэхърэ.

МЫЛЪКУМ и нэхъыбэр хуатIыпщащ 
псын щIэу зызыужь жыг хадэхэм зегъэуб-
гъуным икIи абы и фIыгъэкIэ иджыри 
гектари 123-рэ къыхагъэхъуащ. 2019 
гъэм и кIэухым ирагъэжьа а инвестицэ 
проект иным сом мелуан 492-рэ текIуэдэ-
нущ, «Мэкъумэшбанкым» ейуэ сом мел-
уан 368,5-рэ хэлъу. Нобэр къыздэсым 
банкым сом мелуан 289-рэ а Iуэхум хилъ-
хьащ. Абы кърикIуащ республикэм мы Iэ-
рысэ тонн мини 7-м нэблагъэ илъэс къэс 
лейуэ къыщыпачыныр. 

«Мэкъумэшбанкым» къарита щIыхуэ-
хэм я фIыгъэкIэ Къэбэрдей-Балъкъэ-
рым инвестицэ проект зыбжанэ щагъэ-

Ди планетэм тет къэ-
ралхэм я нэхъыбэм зы 
илъэс къэмынэу накъы-
гъэм и 12-м «ЦIыхухэм 
экологие щIэныгъэ егъэ-
гъуэ тыным и махуэ» зы-
фIаща Iуэхугъуэхэр щра-
гъэкIуэкI. Абы теухуа 
уна фэр къыщащтауэ щы-
тар ООН-м и Ассамблее 
Нэхъыщхьэм и зэIущIэу 
Бразилием и къалащ-         
хьэ Рио-де-Жанейрэ 1992 
гъэм щызэхашарщ.

 
ТХЫДЭМ къызэрыхэ  щы-

жым кIэ, ЩIы Хъурейм 
щыпсэухэм «экологие» 
пса лъэр къагъэсэбэпын 
щыщIадзар 1866 гъэм 
иужькIэщ. Абы лъандэрэ 
зэман куэд дэкIами, ди 
планетэм, зэрыщыту 
 къэтщтэнщи, щытыкIэр 
ще  кIакIуэ зэпытщ. Ар, ди 
жагъуэ зэрыхъунщи, псом 
ди дежкIи нэрылъагъущ. 

Ауэ щыхъукIи, щIыуэп-
сым и щытыкIэм IупщIу 
щыгъуазэ дахуэзыщI, къы-
щыхъу-къыщыщIэхэр къы-
д гурызыгъаIуэ, абыхэм 
къа рикIуэнкIэ хъунум де-
зыгъэгупсыс щIэныгъэ 
цIыхухэм ябгъэдэлъ хьэ-
ным мыхьэнэ ин зэри Iэри 
шэч къызытумыхьэнщ. 

Мы Iуэхум и къызэгъэ-

Накъыгъэм и 12,
бэрэжьей 

Медсестрам и дунейпсо махуэщ
Израилым и щхьэхуитыныгъэм 

и махуэщ
1731 гъэм Ладогэ псыдэжыпIэм 

кхъухьхэр щызекIуэу хуежьащ.
1945 гъэм советыдзэхэм Прагэ 

къалэр нэмыцэ фашист зэрыпхъуа-
кIуэхэм къыIэщIагъэкIыжащ. 

1975 гъэм СССР-м и кинотеатр-
хэм щагъэлъагъуэу щIадзащ Бон-
дарчук Сергей Шолохов Михаил и 
романыр и лъабжьэу триха «Они 
сражались за Родину» фильмыр. 
Къэралым щыпсэухэм ящыщу ме-
луан 40-м щIигъу еплъат абы.

Абхъазым и цIыхубэ усакIуэ, Со-
циалист Лэжьыгъэм и ЛIыхъужь 
Шинкубэ Бэгърат къызэралъхурэ 
илъэси 104-рэ ирокъу.

Совет усакIуэ, тхакIуэ, архитектор, 
жылагъуэ лэжьакIуэ, СССР-м и 
Къэрал саугъэтыр зрата Вознесенс-
кий Андрей къызэралъхурэ илъэс 
88-рэ ирокъу.

Публицист, КъБР-м щIыхь зиIэ и 
журналист Уэрыш Нурхьэлий 
къызэралъхурэ илъэс 85-рэ ирокъу.

Шэрджэс еджагъэшхуэ, Iуэры-
Iуатэдж, КъШР-м щIыхь зиIэ и жур-
налист Брат Хьэсин и ныбжьыр 
илъэс 85-рэ ирокъу.

Урысей гимнасткэ цIэрыIуэ, Уры-
сейм спортымкIэ щIыхь зиIэ и              
мастер, Олимп джэгухэм я чемпи-
онкэ, жылагъуэ лэжьакIуэ Кабаевэ 
Алинэ и ныбжьыр илъэс 38-рэ                             
ирокъу.

Дунейм и щытыкIэнур

   «pogoda.yandex.ru» сайтым зэри-
тымкIэ, Налшык уэфIу щыщыты-

Къэбэрдей-Балъкъэр 
Республикэм и жылагъуэм 
хэщIыныгъэшхуэ игъуэ-
тащ. Иджыблагъэ дунейм 
ехыжащ УФ-м щIыхь зиIэ и 
экономист, Урысей Феде-
рацэм 3-нэ класс зиIэ и 
къэрал чэнджэщэгъу, хэ-
купсэ нэс Сэбаншы Хьэз-
рэталий Мустэфа и къуэр. 

СЭБАНШЫ Хьэзрэталий 
1946 гъэм гъатхэпэм и 5-м 
Къэ бэрдей-Балъкъэрым 
щыщ Арщыдан къуажэм 
къыщалъхуащ. 

Жылэм дэт курыт еджа-
пIэ нэужьым ар щIэ тIыс-
хьащ Орджоникидзе къа-
лэм дэт финанс технику-

Иужьрей зэIущIэхэм ириплъэжри
«Мэхъэчкъалэ» (Мэхъэч-

къа лэ) - «Спартак-Нал-
шык» (Налшык) - 3:2 (2:0). 
Мэхъэчкъалэ. Исинбаевэм 
и цIэр зезыхьэ стадион. На-
къыгъэм и 4-м. ЦIыху 200 
еплъащ. 

Судьяхэр: Верулидзе 
(Вла дикавказ), Охрименкэ 
(Мейкъуапэ), Михалев (Мэз-
куу). 

«Мэхъэчкъалэ»: Хам хоев, 
Саидов, Махмудов (Ибраги-
мов М., 67), Гитинов, Халим-
беков, Ибрагимов К., Агала-
ров, Юсупов (Мортоглян, 
89), Абдурагимов (Насибов, 
86), Гаджиев (Абдулаев, 83), 
Абакаров (Исаев, 80).

«Спартак-Налшык»: Ан-
типов, КIэдыкIуей, Сын-         
дыку, Белоусов, Шумахуэ, 
Хьэ шыр (Багъэтыр, 61), Ашу 
(Бацэ, 57), Дэхъу, Iэпщацэ, 
Пащты (к), Бахъсэнокъуэ 
(ХъутIэ, 60).

Топхэр дагъэкIащ: Гити-
новым, 18 (1:0). Агаларо-
вым, 23 (2:0). Дэхъум, 58 
(2:1). Ибрагимов М., 69 (3:1). 
Багъэтырым, 90+2  (3:2).

Дагъуэ къыхуащIащ: Ба-
гъэтырым, Гаджиев А., Са-
идовым.

НАКЪЫГЪЭМ и 4-м 
 «Спартак-Налшыкыр» Да-
гъыс тэным и къалащхьэм 
щыIущIащ щIыпIэ «Мэхъэч-
къалэм». ПэщIэдзэ дакъи-
къэхэм щегъэжьауэ нал-
шык дэсхэм я гъуащхьэхъу-
мэхэм я джэгукIэр арэзы 
укъэзымыщIт. Абы дэщIы-
гъужт ди гъуащхьэтет Анти-
повми и щтэIэщтаблэ щы-
тыкIэр. Ебгъуанэ дакъикъэр 
екIуэкIыу арат топыр «Спар-
так-Налшыкым» и гъуэм 
 ды хьэным зымащIэ къыщы-
нэ жам. АрщхьэкIэ, «Мэхъэч-
къалэм» и футболистхэм я 
ебгъэрыкIуэныгъэм иужькIэ 
Шумахуэм къызригъэгъэза 
топыр Антиповым и гъуэм 
дэмыкIауэ судьяхэм къа-
лъытащ. 

Куэдрэ зригъэжьакъым 
фут болеплъхэр япэ топми. 
Хэгъэрейхэм я ебгъэ ры кIуэ-
ныгъэ зэпымыухэм къри-
кIуащ ахэр япэ ищыныр. 
Штрафнойм иту топыр къы-
зыIэрыхьа Гитиновым Iэзэ 
дыдэу ар «Спартак-Налшы-
кым» и гъуэмкIэ иутIыпщащ 
- 1:0. Арыншами джэгукIэ 
щIагъуэ къэзымыгъэлъа-
гъуэ хьэщIэхэм япэ топымрэ 
хэгъэрейхэм я тепщэн ы-
гъэм рэ я лъэр щIихати, «Мэ-
хъэчкъалэм» бжыгъэр игъэ-

КъБР-м ЩэнхабзэмкIэ и министерствэм, «КъБР-Медиа» къэрал кIэзонэ IуэхущIа-
пIэм, КъБР-м и Журналистхэм я зэгухьэныгъэм, «Къэбэрдей-Балъкъэр» ВТК-м, 
«Кабардино-Балкарская правда», «Адыгэ псалъэ», «Заман», «Горянка», «Совет-
ская молодежь» газетхэм, «Литературная Кабардино-Балкария», «Iуащхьэмахуэ», 
«Минги Тау», «Солнышко», «Нур», «Нюр» журналхэм, ВГТРК-м и «Къэбэрдей-Балъ-
къэр» ГТРК-м, «Эльбрус» тхылъ тедзапIэм, «Къэбэрдей-Балъкъэр» республикэ 
хъыбарегъащIэ агентствэм я лэжьакIуэхэр радиом хъыбарыщIэ программэхэмкIэ   
и редакцэм и нэтынхэр езыгъэкIуэкI Мыз Майе Талий и пхъум хуогузавэ абы и                  
шыпхъу ЛIыгъур (Сыжажэ) Рае Талий и пхъур дунейм зэрехыжам къыхэкIыу.

бэ гъуэным гугъуехьышхуэ 
тригъэкIуэдакъым. Антипо-
вым хуэзанщIэу топыр къы-
зыIэрыхьа мэхъэчкъалэд эс-
хэм я капитан Агаларовым 
япэ Iыхьэм и бжыгъэр 2:0-м 
хуигъэкIуащ. 

ЗэIущIэм и зэхэлъыкIэм 
куэдым ягу къигъэкIыжат 
япэ къекIуэкIыгъуэм Нал-
шык щызэхэта зэпэщIэты-
ныгъэр. Япэ Iыхьэм 0:2-уэ 
къыхагъэщIа «плъыжь-ху-
жьы фэхэм» етIуанэ Iыхьэм 
зызэщIагъэбыдэжри, 3:2-уэ 
текIуэныгъэр зыIэрагъэ-
хьауэ щытащ абы щыгъуэм. 

Загъэпсэхуу къихьэжа 
нэужь «Спартак-Налшы-
кыр» нэхъ жыджэр къэхъуа 
хуэдэт. Угловой нэужьым 
Дэхъум бжыгъэр 2:1-м щы-
хуигъэкIуам Iуэхум къытри-
гъэзэжыну налшыкдэсхэм 
къадэщIхэр щыгугъат. Ауэ 
дакъикъипщI нэхъ дэмы-
кIыу апхуэдэ мурадхэр зэры-
лъабжьэншэр щIигъэбы-
дащ зэIущIэм къыхыхьа-          
гъащIэ Ибрагимов Магомед 
- 3:1. Къыхэгъэщыпхъэщи, 
«Спар так-Налшыкым» Хам-
хоевым и гъуэм ебгъэры-
кIуэныр зэпигъэуакъым. 
Абы  хэм ящыщ зым Багъэ-
тырыр зэуа топыр пкъом 
 техуа нэужь къэлъеижри, 
 гъуэм дыхьащ - 3:2. Зэщ-
хьэщыкIыныгъэр нэхъ ма-
щIэ ящIа мыхъумэ, ди 
 щIа лэхэм зыкърагъэлыфа-
къым. 

«Спартак-Налшык» (Нал-
шык) - «Кубань» (Красно-
дар) - 0:3 (0:2). Налшык. 
«Спартак» стадион. Накъы-
гъэм и 10-м. ЦIыхуи 100 
еплъащ. 

Судьяхэр: Машлякевич 
(Мэзкуу), Магомедов (Мэ-
хъэчкъалэ), Харченкэ (Дон 
Iус Ростов) 

« С п а р т а к - Н а л ш ы к » : 
Къар дэн, Сындыку, КIэ ды-
кIуей, Белоусов, Шумахуэ, 
Хьэ шыр, Ашу, Дэхъу (Бацэ, 
46), Iэпщацэ, Пащты, ХъутIэ 
(Джэтэрывэ, 73).

«Кубань»: Шебанов, Си-
доров, Ерохин, Рыбин, Лоб-
карев, Абдокъуэ, (Манько, 
72), Каюмов (Пахлеванян, 
85), Шалаев, Шульгин (Ча-
совских, 72), Соловьев (Та-
казов, 62), Мамты (Архипов, 
78).

Топхэр дагъэкIащ: Шуль-
гиным, 6 (0:1). Каюмовым, 
33 (0:2). Часовских, 82 (0:3).

Дагъуэ къыхуащIащ:    
Дэхъум, Лобкаревым, Хьэ-

шырым, Шалаевым. 

НАКЪЫГЪЭМ и 10-м 
« С п а рт а к - Н а л ш ы к ы м » 
 къ ригъэб лэгъащ Краснодар 
и «Кубань»-р. Иужьрей зэIу-
щIэхэм арэзы укъэзымыщI 
джэгукIэ къэзыгъэлъагъуэ 
хэгъэрейхэм хуэмыху дыдэу 
ирагъэжьащ. ЗэпэщIэтыны-
гъэм зэрыщIидзэу ерыщу 
къебгъэрыкIуэу хуежьа 
крас нодардэсхэм я япэ то-
пым куэдрэ дызыпигъэп-
лъакъым. Еханэ дакъикъэр 
екIуэкIыу арат «Спартак-
Нал шыкым» и зыхъу мэ жы-
ныгъэр къыщызэтещэщам. 
Дыдейхэм яIэщIэкIа «Ку-
бань»-м и гъуащхьэхъу мэ-
ныкъуэ Шульгиныр зэуа то-
пым Къардэным къыхуе-
гъэгъэзакъым - 0:1. ПсынщIэ 
дыдэу япэ ища хьэщIэхэр 
нэрылъагъуу нэхъ жыджэр 
къэхъуат, хэгъэрейхэм я 
лъэр щIэхуат. 

Тепщэныгъэр зыубыда 
крас нодардэсхэм «Спартак-
Налшыкым» зы Iэмали 
кърат тэкъым я гъуэм е кIуэ-
лIэну. Зэзэмызэххэ ебгъэ-
рыкIуэныгъэ гуэрхэр ди щIа-
лэхэм къызэрагъэпэ щыну 
иужь ихьэми, и е жьа пIэм 
щагъэу жьы хы жырт, уеб-
лэмэ хьэщIэхэр контратакэ 
жы джэр кIэ къы пэджэжырт. 
Ап хуэ дэхэм ящыщ зым 
къри кIуащ «Ку бань»-м те-
пщэныгъэр игъэ бэгъуэныр. 
33-нэ да къикъэр екIуэкIыу 
Каю мовым ди гъуащхьэ хъу-
мэ ныкъуэхэм къатриха то-
пыр Iэзэ дыдэу Къардэным и 
 гъуэм нихьэсащ икIи бжы-
гъэр 0:2-м хуигъэкIуащ. 

КIэух бжыгъэми джэгукIэ-

ми арэзы къищI хьэщIэхэм 
зэIущIэм и етIуанэ Iыхьэм 
 гугъу зрагъэхьакъым, атIэ я 
лъэныкъуэмкIэ икIуэтыжри, 
Iэмал щаIэм и деж ебгъэ-
рыкIуэурэ, джэгур и кIэм на-
гъэсащ. Апхуэдэу зэкъуэ-
хуауэ къаIэрыхьа Iэмалхэм 
ящыщ зыр «Кубань»-м и 
футболистхэм  ехъулIэ ны-
гъэ кIэ къагъэсэбэпащ. КIэух 
да къикъэхэм ирихьэлIэу 
 бж ы  гъэр 0:3-м нигъэсащ 
джэгупIэ губгъуэм къызэ-
рихьэрэ дакъикъипщI нэхъ 
дэмыкIа Часовских. 

Иужьрей зэIущIэхэм 
«Спар так-Налшыкым» къи-
гъэ лъэгъуа джэгукIэхэм 
ирип лъэжри, налшыкдэс-
хэм я унафэщIхэм трагъэ-
кIащ командэм и тренер 
 нэхъыщхьэ КIэбышэ Заур. 
Гъэ джэгугъуэр иухыху тре-
нер нэхъыщхьэм и къалэн-
хэр игъэзэщIэну и пщэ далъ-
хьащ Шакъ Ашэмэз. 

АдэкIэ щыгъуазэ фыхуэт-
щIынщ Урысей Федерацэм 
футболымкIэ и етIуанэ ди-
визионым и Япэ гупым ще-
кIуэкI зэхьэзэхуэм ипкъ иткIэ 
зэхэта зэIущIэхэм къарикIуа 
бжыгъэхэм: 27-нэ джэгу-
гъуэм:  «ТIуапсы» (ТIуапсы) 
- «ЕсэнтIыгу» (ЕсэнтIыгу) - 
2:0, «Интер» (Черкесск) - 
«Биолог-Новокубанск» 
(Прог ресс) - 0:5, «Форте» 
(Таганрог) - «Краснодар-3» 
(Краснодар) - 0:0, «Динамо-
Ставрополь» (Ставрополь) - 
«Анжи» (Мэхъэчкъалэ) - 3:2, 
«Мэшыкъуэ-КМВ» (Псыхуа-
бэ) - «Кубань-Холдинг» 
(Пав ловскэ) - 1:2, «Дружба» 
(Мейкъуапэ) - «Легион Ди-
намо» (Мэхъэчкъалэ) - 0:1, 
«Кубань» (Краснодар) - 
«Чер номорец» (Новорос-
сийск) - 1:0; 28-нэ джэгу-
гъуэм: «Краснодар-3» - 
«Дружба» - 1:0, «Кубань-
Холдинг» - «Форте» – 2:1, 
«Легион Динамо» - СКА - 
0:0, «Биолог-Новокубанск» 
- «ТIуапсы» - 4:1.

 ЖЫЛАСЭ  Замир.

СЭБАНШЫ Хьэзрэталий Мустэфа и къуэр
мым икIи щIалэ гурыхуэм 
ар ехъулIэныгъэ иIэу къиу-
хащ. ИужькIэ Сэбаншым        
и еджэным щыпищащ 
цIыхубэ хозяйствэм и Iэ-
щIагъэлIхэр щагъэхьэзыру 
Ростов къалэм дэт инсти-
тутым икIи ари нэхъыфI-
хэм хабжэу къиухащ. 

Хьэзрэталий 1965 гъэм 
лэ жьэн щIидзащ - Тэрч щIы-
налъэм финансхэмкIэ и 
 къудамэм къэрал хэ-
хъуэхэмкIэ и инспектору 
уващ. Экономикэм фIыуэ 
хэзыщIыкI хъуа щIалэр куэд 
мыщIэу ягъэуващ мэ-
къумэш IэнатIэм мылъку 
 ху хэхынымкIэ экономист 
нэхъыжьу, иужькIэ къэрал 
хэхъуэхэмкIэ и инспектор 
нэхъыжь - къудамэм и уна-
фэщIым и къуэдзэ къулы-
къухэр дзыхь къыхуащIащ. 
ЩIалэ губзыгъэр абдеж-          
ми къыщызэтеувыIакъым. 
Хэлъэт зэриIэм, Iуэхум зэ-
ры хуэмыщхьэхым, хьэлэлу 
зэрылажьэм гу лъатэри, 
 нэхъри драгъэкIуэтеящ - 
Тэрч щIыналъэм финанс-
хэмкIэ и къудамэм и уна-
фэщI ящIащ.

1980 гъэм Сэбаншым 
дзыхь къыхуащIащ къэрал 
мыхьэнэ зиIэ къулыкъу 
 лъагэ - ар ягъэуващ 
 РСФСР-м ФинансхэмкIэ и 

министерствэм и Къэзып-
щытэ-ревизионнэ управле-
нэу КъБАССР-м щыIэм и 
унафэщIу икIи илъэс куэд-
кIэ абы хьэлэлу пэрытащ, 
IэнатIэм и ехъулIэныгъэхэм 
къэралым гу къыщылъатэу, 
фIыщIэ, щытхъу къыщы-
хужаIэу.

А IуэхущIапIэм и цIэри, и 
къалэнхэри зэманым къи-
гъэувхэм тету 2004 гъэм 
щызэрахъуэкIым - Финанс-
бюджет кIэлъыплъыны-
гъэмкIэ федеральнэ къулы-
къущIапIэм и щIыналъэ Уп-
равленэ къыщызэрагъэ пэ-
щым - абы и унафэщIу 
къа гъэнэжащ Хьэзрэталий 
Мустэфа и къуэр. 

И къару емыблэжу, цIы-
хубэм я сэбэп зыхэлъхэр 
пхигъэкIыу, хабзэм къэ-
мыл э н джэжу тету лажьэ 
Сэбаншы Хьэзрэталий къэ-
рал гулъытэ лъагэхэри 
мызэ-мытIэу игъуэтащ. Абы 
«Урысей Федерацэм щIыхь 
зиIэ и экономист» цIэ 
 лъапIэр къыфIащащ УФ-м 
и Президентым 1999 гъэм 
бадзэуэгъуэм и 30-м къы-

дигъэкIа Указым ипкъ ит-
кIэ. 2000 гъэм жэпуэгъуэм  
и 6-м УФ-м и Президентым 
Iэ щIидзащ Сэбаншым 
«Урысей Федерацэм 3-нэ 
класс зиIэ и къэрал чэн-
джэщэгъу» цIэ лъапIэр 
къы зэрыфIащым теухуа 
Указым.

Хьэзрэталий жылагъуэ 
Iуэ хухэми жыджэру хэ лэ-
жьы хьащ. Игури и псэри 
етауэ ар хэтащ Къэбэрдей 
Адыгэ Хасэ жылагъуэ зэ-
гухьэныгъэм и лэжьыгъэм. 
Лъэпкъым и къэкIуэнумкIэ 
мыхьэнэшхуэ зиIэ къалэн 
куэдым зрипщытрэ ахэр 
зригъэхъулIэфу, щIэблэр 
егъэджэным, гъэсэным 
хуэщ  хьэпэ чэнджэщ хъар-
зы нэхэр къыхилъхьэу, Iуэ-
хуфIхэм я жэрдэмщIакIуэу 
щытащ.

Къэрал къулыкъущIэ 
щып къэу, лъэпкъылI Iума-
хуэу, унагъуэ дахэм я нэ-
хъыжьыфIу къэгъуэгуры-
кIуа Сэбаншы Хьэзрэталий 
Мустэфа и къуэм и фэеплъ 
нэхур, и IэужьыфIхэр сыт 
щыгъуи ди гум илъынщ.

 
Акъылыр  ландыщэщ, 

гъэсэныгъэр  дыщэ  жыгщ.

Лъэпкъ Iущыгъэ:

Зыгъэхьэзырар
ЖЬЭКIЭМЫХЪУ

Маринэщ.

нущ. Хуабэр махуэм градус 17 - 20, 
жэщым градуси 8 - 10 щыхъунущ.

Накъыгъэм и 13, 
махуэку 

УФ-м и Тенджыз ФIыцIэ флотым 
и махуэщ. 1783 гъэм тенджыз 
ФIыцIэм къыщызэрагъэпэщащ Уры-
сей флотыр.

1754 гъэм пащтыхь гуащэм, Пётр 
Езанэм ипхъу Елизаветэ, унафэ 
ищIащ Урысейм япэ къэрал банк 
къыщызэгъэпэщыным теухуауэ.

1829 гъэм Пушкин Александр 
Москва кърагъэкIри, Кавказым 
 щызауэ дзэм хагъэхьащ.

1836 гъэм Урысейм ухуэн щыщIа-
дзащ къэралым щыяпэ гъущI гъуэ-
гур, Петербург - Царское Село - Пав-
ловск щIыпIэхэр зэпызыщIэнур. Ки-
лометр 26-рэ зи кIыхьагъ а гъуэгур 
къызэIуахат 1837 гъэм щэкIуэгъуэм и 
11-м.

1888 гъэм Бразилием къыщащ-
тащ цIыхухэр ягъэпщылIу мыдэным 
теухуа унафэ.

1913 гъэм Дзэлыкъуэ мэкъумэ-
шыщIэхэм зыкъыщаIэтащ.

1921 гъэм ЦIыхубэ комиссархэм я 
советым унафэ ищIащ цIыхухэм зы-
щагъэпсэхуну, я узыншагъэм щы кIэ-
лъагъэплъыну унэхэр РСФСР-м 
къы щызэIухыным теухуауэ.

1927 гъэм Киев къыщызэрагъэпэ-
щащ «Динамо Киев» футбол коман-
дэр.

1991 гъэм Урысейпсо къэрал теле-
радиокомпанием (ВГРТК) лэжьэн 
щIидзащ. 

2000 гъэм Урысейм и Президент 
Путин Владимир и унафэкIэ къы-
зэрагъэпэщащ федеральнэ щIы-
налъихрэ УФ-м и Президентым и 
лIыкIуэу абыхэм щыIэнухэм я Iуэху-
щIапIэхэмрэ.

ТхакIуэ, КъБР-м щэнхабзэмкIэ 
щIыхь зиIэ и лэжьакIуэ Гъубж Мухьэ-
дин къызэралъхурэ илъэси 108-рэ 
ирокъу.

Урысейм и ЛIыхъужь Къардэн 

Уэхьид къызэралъхурэ илъэс 97-рэ 
ирокъу.

УФ-м пщIэ зиIэ и ухуакIуэ, УФ-м 
пщIэ зиIэ и гъуэгуухуэ, «Мостстрой» 
ОО-м и генеральнэ директор Джэ-
рыджэ Къанщобий и ныбжьыр 
илъэс 82-рэ ирокъу.

КъБР-м щIыхь зиIэ и артист Зеу-
щэ Iэуес и ныбжьыр илъэс 56-рэ 
 ирокъу.

УсакIуэ, драматург, УФ-м и дра-
матургхэм я зэпеуэм и лауреат Къа-
ныкъуэ Заринэ къыщалъхуа ма-
хуэщ.

Дунейм и щытыкIэнур

   pogoda.yandex.ru» сайтым зэри-
тымкIэ, Налшык уэфIу щыщыты-
нущ. Хуабэр махуэм градус 24 - 26-
рэ, жэщым градус 12 - 14 щыхъунущ.

Накъыгъэм и 14,
мэрем

Къуалэбзухэм я дунейпсо ма-
хуэщ

Астрономием и дунейпсо ма-
хуэщ

Хьэлэлу сату щIыным и дуней-
псо махуэщ

1692 гъэм япэ урыс дзэ кхъухьыр 
псым трагъэхьащ.

1796 гъэм инджылыз еджа-
гъэшхуэ Дженнер Эдвард япэу 
фэрэкI хилъхьащ.

1900 гъэм Франджым и къалащ-
хьэ Париж къыщызэIуахащ II гъэ-
махуэ Олимп Джэгухэр.

1904 гъэм Сент-Луис (США) къы-
щы  зэIуахащ III Гъэмахуэ Олимп джэ-
гухэр.

1955 гъэм Албанием, Болгарием, 
ГДР-м, Венгрием, Польшэм, Румы-
нием, СССР-м, Чехословакием я 

лIыкIуэхэм зэращIылIащ зэныбжьэ-
гъуным, зэдэлэжьэнымрэ зызэщIэ-
гъэкъуэнымрэ ятеухуа Варшавэ зэ-
гурыIуэныгъэр.

1995 гъэм Беларусь Республикэм 
щекIуэкIащ япэ цIыхубэ референ-
думыр. Абы ипкъ иткIэ къащтауэ 
щытащ къэралым и ныпымрэ и гер-
бымрэ.

2005 гъэм дунейм щыяпэу верто-
лёт тетIысхьащ ЩIы хъурейм и 
 къурш нэхъ лъагэ дыдэ Эверест и 
щыгум. Ар зыхузэфIэкIар франджы 
кхъухьлъатэзехуэ Дельсаль Ди-
дьещ. 

2008 гъэм Санкт-Петербург и 
 «Зенит» футбол клубым УЕФА-м и 
Кубокыр къихьащ.

Экономикэ щIэныгъэхэм я док-
тор, профессор, УФ-м щIэныгъэхэм-
кIэ щIыхь зиIэ и лэжьакIуэ Тау Пщы-
къан и ныбжьыр илъэс 84-рэ ирокъу.

Къэрал къулыкъущIэ, тхыдэ щIэ-
ныгъэхэм я доктор, Абхъаз Респуб-
ликэм и япэ президенту щыта Ард-
зинбэ Владислав къызэралъхурэ 
илъэс 76-рэ ирокъу.

Композитор, музыковед Блай Та-
марэ къыщалъхуа махуэщ.

УФ-м щIэныгъэхэмкIэ щIыхь зиIэ 
и лэжьакIуэ, Урысей банкхэм я зэ-
гухьэныгъэм и унафэщI Тосунян Га-
регин и ныбжьыр илъэс 66-рэ 
 ирокъу.

Дунейм и щытыкIэнур

   pogoda.yandex.ru» сайтым зэри-
тымкIэ, Налшык пшэр техьэ-текIыу 
щыщытынущ. Хуабэр махуэм градус 
28 - 30, жэщым градус 16 - 17 щыхъу-
нущ.

Дэтхэнэри  дыхуэныкъуэщ

пэщакIуэхэм къызэралъы-
тэм кIи, зи гугъу тщIы дер-
схэм хуэдэхэм цIыхухэр 
щIэ гъэдэIуныр ЩIы Хъу-
рейр шынагъуэншэу къы-
зэ тегъэнэным хуэгъэзауэ 
кърахьэжьа Iуэху нэхъ па-
жэхэм ящыщ зыщ. 

Экологие щIэныгъэхэм я 
махуэр ди къэралым гъэ-
лъэпIэн щыщIадзар 1996 
гъэм иужькIэщ. А илъэсым 
къыщегъэжьауэ, накъы-

гъэм и 12-м дэнэкIи щыIэ 
еджапIэ нэхъыщхьэхэм, 
курыт школхэм, сабий 
 садхэм, тхылъ хъума-
пIэхэм, щIэныгъэ институт-
хэм щытопсэлъыхь ды-
къэ зыухъуреихь дунейр, 
щIыуэп  сыр хъумэн зэры-   
х уейм теухуа щIэныгъэм 
дэтхэнэ зыри, сабийхэри 
балигъхэри, дызэрыхуэны-
къуэм. 

КЪУМАХУЭ  Аслъэн. 

Сом  мелуан  242-м  щIигъу
защIэ жыг гъэкIынымрэ къэкIыгъэхэм 
елэжьынымрэ ехьэлIауэ. Иджырей мар-
дэхэм изагъэ лэжьэкIэм мэкъумэ шы-
щIэхэр зэрытехьам и фIыгъэкIэ ди щIы-
налъэм и экономикэр ефIакIуэ зэпытщ 
икIи ерыскъыкIэ шынагъуэншагъэр къы-
зэ гъэпэща мэхъу. Мылъкур зыIэрагъэ-
хьэныр нэхъри щIигъэхуэбжьащ АПК-м и 
IуэхущIапIэхэр дэIыгъыным ипкъ иткIэ 
щхьэщатыкIыр проценти 5-м зэрыщIи-
мыгъум, - къыджиIащ «Мэкъумэшбанк» 
АО-м Къэбэрдей-Балъкъэрым щиIэ къу-
дамэм и унафэщI Сокъур Алим. 

Фигу къэдгъэкIыжынщи, «Мэкъумэш-
банк» акционер обществэр  Урысейм и 
агропромышленнэ комплексым Iуэхут-
хьэбзэ хуэщIэнымкIэ и лъэпкъ финанс-
кредит системэм и лъабжьэщ. Ар 2000 
гъэм къызэрагъэпэщащ икIи IэщIэлъ 
мылъкумрэ зэфIигъэкI Iуэхутхьэбзэхэм-
кIэ къэралми дунейми щынэхъ лъэщ 
дыдэхэм ящыщ зыщ. 

ХЬЭТАУ  Ислъам. 

КъБР-м, КъШР-м я Журналистхэм я зэгухьэныгъэхэм, Дунейпсо, Къэбэрдей, 
Адыгей, Шэрджэс Адыгэ Хасэхэм хэтхэр, «Черкес хэку», «Адыгэ псалъэ», «Адыгэ 
макъ» газетхэм, «Къэрэшей-Шэрджэс» къэрал телерадиокомпанием, «Къэбэр-
дей-Балъкъэр» ВТК-м я лэжьакIуэхэр «Къэрэшей-Шэрджэс» къэрал телерадио-
компанием адыгэбзэкIэ и нэтынхэр щагъэхьэзыр и редакцэм и унафэщI ЩакIуэ 
Мусалий Мардас и къуэм хуогузавэ абы и анэ ЩакIуэ Бабыцэ Нухь и пхъур ду-
нейм зэрехыжам къыхэкIыу.

Банк  Iуэхухэр

Налшык иджыблагъэ 
лэжьэн щыщIидзащ авто-
бус маршрутыщIэм.

 
33-нэ НОМЕР зытет авто-

бус лъахъшэхэр ирокIуэ мы 
гъуэгуанэм: Мэлбахъуэм и 
цIэр зезыхьэ уэрамым 
 къыщожьэри, Осетинскэ, 
Лениным, Кулиевым, Ки-
ровым, Лъостэным, Ле-
ниным, Къуэныкъуейм я 
цIэхэр зезыхьэ уэрамхэм 
ирокIуэ икIи кIэух къэу-
выIэпIэу Хьэсэней къуа-
жэм дэт къалэ сымаджэщ                  
№2-м йокIуалIэ.

Къалэм администрацэм 
зэрыщыжаIамкIэ, линэщIэ 
зэраутIыпщар транспорт  
IэнатIэм щрагъэкIуэкIыну 
зэхъуэкIыныгъэхэм ящыщу 
аращ икIи уэрамхэр щызэт-
рихьэ автобус цIыкIухэр 
гъэмэщIэным хуэщхьэпэ-
нуи щогугъ.

Налшык автобус 
маршрутыщIэ 
щаутIыпщащ

КъБР-м ФинансхэмкIэ и министерствэм,
КъБР-м и Къэзыпщытэ-къэзыбж палатэм,

Къэрал казначействэм и Управленэу
КъБР-м щыIэм,

Дунейпсо Адыгэ Хасэм, Къэбэрдей Адыгэ Хасэм,
«Адыгэ псалъэ» газетым я лэжьакIуэхэр.


